
	“УЛСЫН ХЭВЛЭЛИЙН ГАЗАР” 1987 онд эрхлэн хэвлүүлсэн “Михаил Зощенко: ТУУЖ, ӨГҮҮЛЛЭГ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТУХАЙ

	Зөвлөлтийн уран үгийн мастер Михиал Михиалович Зощенко 1895 онд Петербургт төржээ. Их сургуулийн хуулийн ангийн оюутан байхдаа сайн дураараа цэрэгт явж, дэлхийн I дайнд оролцож яваад шархтан, цэргээс халагджээ. 1918 онд Улаан Армид сайн дураараа элсэн орж, дотоод, гадаадын түрэмгийлэгчдийг устгах тэмцэлд гар бие оролцож байв. 1922 оноос зохиол бичиж эхэлсэн нь олны таашаалд нийцэн, улмаар нэр хүндтэй зохиолч болжээ. Эл түүвэрт орсон шог өгүүллэгүүдийн ихэнх нь хувьсгал ялсны дараах шинэ нөхцөл байдалд таарч тохируулахыг эрмэлзэн аман дээрээ хувьсгалчирхавч, ачир дээрээ бахь байдаг, хуучнаараа л бодож сэтгэж, хувьсгал бол санаа зоволтгүй амьдралыг л бий болгохын тул ялсан юм шигээр ойлгож явдаг бэртэгчнүүдийг элэглэн шоолсон байдаг. Мөн зарим өгүүллэгийн баатрууд нь эд хөрөнгө, хөнгөн амьдралын төлөө юу ч хийхээс буцахгүй, байдгаараа зүтгэвч, тэр нь эцэстээ гунигтайгаар баларч байгааг нүдэнд харагдтал хошноор үзүүлж чаджээ.

	Баатруудынхаа тэнэг бүдүүлэг, хувиа хичээсэн байдлыг амьдралд, ердийн л нэг байгаагаар нь гаргаж чадсан нь зохиолчийн ажигч гярхай, чадал чансааг бэлхнээ илтгэж байна. Дөчөөд оны эхээр зарим бүтээлийг нь элдвээр буруутган шүүмжилж байсан ч, зохиолч шантралгүй бүтээлээ туурвисаар байсныг "Хоёр захидал", "Зөв тоглоом", "Стратегийн алдаа", "Халуун усны газар", "Тэнэг явдал" зэрэг өгүүллэгээс манай уншигчид олж үзэх болно. Зохиолчийн бүтээл, олон дахин хэвлэгдэж гадаадын олон хэлээр орчуулагджээ.


ТӨРӨЛ САДАН ХЭРЭГГҮЙ

	Тимофей Васильевич, ач хүү Серега Власовыг хоёр хоногийн турш эрж хайгаад гурав дахь хоног дээрээ, яг явахынхаа өмнө олжээ. Трамвайд тааралдсан байна.

	Тимофей Васильевич трамвайд суугаад аравтын мөнгө гарган мөнгө хураагчид өгөх гээд хартал, үгүй, энэ чинь юу вэ? Нэг л их таньдаг хүн шиг санагдав. Тимофей Васильевич лавлуулаад хартал Серега Власов биеэрээ мөнгө хураагчаар зогсож байлаа!

	— Хүүш! Серега! Золиг минь, чи мөн үү? гэж Тимофей Васильевич дуу алдав.

	Мөнгө хураагч ичиж самгардсанаа билеттэй ороомгоо ямар ч хэрэггүй байхад засаад, 

	— Авга ах аа, одоохон... билет өгчхөөд л ирье гэв.

	— За яах вэ, тэг л дээ, би хүлээж байя гэж өвгөн баяртай хариулав.

	Тимофей Васильевич инээд алдан байж, 

	— Энэ чинь миний ач болох хүн юм шүү дээ. Дүү Петрийн маань хүү... Долоон жил барааг нь хараагүй явна... гэж зорчигчдод тайлбарласнаа ач хүү рүүгээ гийж баярласан царайтай харж, — Серега, золиг минь, чамайг би хоёр хоног эрлээ байна. Хотоор нэг хайлаа. Гэтэл чи энд байдаг! Мөнгө хураагч... Харин би хаягаар чинь очлоо л доо. «Сэхээтний» гудамжинд. Байхгүй гээд өөр тийшээ нүүсэн гэж байна. Хаашаа явсныг нь хэлээд аль гэлээ. Би төрсөн авга нь байгаа юм гэж учирлаж үзлээ. Мэдэхгүй юм даа гэцгээж байна... Гэтэл чи энд байдаг, мөнгө хураагч юм шив дээ гэж хашхичлаа.

	— Мөнгө хураагч гэж ач нь аяархан хариулав.

	Зорчигчид хамаатнуудыг үгэнд дурлан сонирхсон байдалтай харж эхлэв. Авга нь баяр хөөр болон инээж, ач хүүгээ хайрлаж өхөөрдсөн байдалтай харж явахад ач хүү нь илт эвгүйрхэн албан үүргээ ухамсран, юугаа ярьж, авгатайгаа хэрхэн харьцахыг мэдэхгүй байв.

	— За тэгээд, мөнгө хураагч юм биз дээ. Трамвайны шугамд уу? гэж авга нь дахин ярьж эхэллээ.

	— Мөнгө хураагч...

	— Үгүй мөн сонин оо! Серега минь би трамвайд орж ирэнгүүтээ хараад «Энэ чинь юу вэ?» гэж бодлоо! Мөнгө хураагчийн царай жигтэйхэн танил юм шиг санагдлаа. Гэтэл чи байх юм! Тосоор гоож, чамайг!.. За, энэ яах вэ. Миний баярлаж байгааг... Тун сайхан байна...

	Мөнгө хураагч доороо займран гишгэчиж байснаа гэнэтхэн, 

	— Авга ах аа, мөнгө төлөх хэрэгтэй. Билетээ ав... Та хол явах уу? гэж асуулаа.

	Авга нь царай нь гийсэн хэвээр инээснээ, мөнгө хураагчийн цүнхийг алгадаж, 

	— Төлөх л байна санж! Тэнгэр минь! Өөр трамвайд суусан ч юм уу, эсвэл вагон өнгөрүүлчихсэн байвал гүйцээ, төлөх л байлаа. Хэдийгээ үрж л таарна. Тосоор гоож, чамайг. Харин одоо Серега, золиг минь би галт тэрэгний буудал руу явж байна гэлээ.

	— Хоёр буудал гэж! мөнгө хураагч нүд буруулан доожоогүй дуугарав.

	— Үгүй ер энэ чинь юу болж байна? Чи чинь үнэнээсээ хэлж байна уу? гэж Тимофей Васильевич гайхав.

	— Ах аа, төлөх л хэрэгтэй шүү дээ. Хоёр буудал гэдэг чинь... билет авалгүй явж болохгүй... гэж мөнгө хураагч аяархан хэлэв.

	Тимофей Васильевич гомдсон байдалтай жимийснээ ач хүү рүүгээ ширүүн харж, 

	— Чи төрсөн авгыгаа яаж байна? Дээрэмдэх нь үү? гэв.

	Мөнгө хураагч цонхоор гунигтайяа ширтэнэ.

	— Тонох нь уу? гэж авга нь ууртай хэлснээ, — Өөдгүй гахай, чамтай долоон жил уулзалгүй явлаа, гэтэл чи яаж байгаа чинь энэ вэ? Суусны хөлс нэхэж байдаг. Төрсөн авгаасаа шүү. Чи намайг битгий нүд үзүүрлээд бай. Хэдийгээр чи миний төрсөн ач ч гэлээ, би чамаас айхгүй шүү. Битгий хүний өмнө хөөрцөглөж өвчигнөөд бай гэснээ Тимофей Васильевич арван мөнгөө гартаа эргүүлснээ халаас руугаа хийчхэв.

	— Ах дүү нар минь, энэ юу болж байна даа? гэж Тимофей Васильевич хүмүүсээс асууснаа, — Төрсөн авгаасаа нэхэж байгааг нь хараач. Хоёр буудал ч гэх шиг... Тээр! гэж хэлэв.

	— Төлөх хэрэгтэй гэж ач нь уйлах шахан доожоогүй дуугарснаа, — Авга та уурлах хэрэггүй. Яагаад гэвэл энэ чинь миний трамвай биш, улсын унаа, ард түмний унаа гэв.

	— Ард түмнийх... гэнэ ээ. Энэ надад хамаагүй. Төрсөн авгаа хүндэлдэг болоосой. Авга минь, наад хөлсөө гаргаж олсон арван мөнгөө далд хийчих. Дураараа ханатлаа яв. Ингэлээ гээд трамвай ямар нурчих юм биш гэдэг болоосой. Галт тэргээр би хуучин явж л байлаа. Мөнгө хураагч нь садан төрөл биш зөвхөн нутгийн танил мөртөө л «Тимофей Васильевич, мөнгө төгрөг гээд яах вэ... Зүгээр суучих...» гэж хэлээд хүргээд өгснийг нь яана... Гэтэл чи, төрсөн авгыгаа яаж байгаа нь энэ билээ... Чамд мөнгө өгөхгүй» гэж хэллээ.

	Мөнгө хураагч, ханцуйгаараа духныхаа хөлсийг арчсанаа гэнэтхэн хонх дарав.

	— Авга ах, аль вэ буугаарай гэж албаны маягтай хэллээ.

	Хэрэг бишдэж буйг ойлгосон Тимофей Васильевич зүхэн шагшраад нөгөө арван мөнгөө гаргаж ирснээ дахиад далд хийгээд, 

	— Үгүй чадахгүй гэдгээ хэлсэн! Чам шиг нусгайд төлөхгүй. Тэгсэнд орвол буух минь гэв.

	Тимофей Васильевич сүртэй нь аргагүй, эгдүүцэж зэвүүцсэн маягтай босоод хаалга руу алхав. Дараа нь эргэж хараад, 

	— Авгыгаа, төрсөн авгыгаа хөөж байх шив дээ чи. Муу нусгай чамайг даа... Өөдгүй шаар чамайг... Үүний чинь хариуд буудсан ч багадна. Намайг Смольныйд өмгөөлөх хүн бишгүйдээ л байна гэж хилэнтэйеэ өгүүлээд ач хүүгээ жигшин зэвүүцэн харснаа трамвайнаас буулаа.


ӨӨШ

	Би трамвайд дандаа арын чиргүүлд нь суудаг хүн. 

	Тэнд арай сайхан ааштай, бодь сэтгэлтэй хүмүүс явна.

	Урд талын вагонд нэг л уйтгартай, дүнсгэр, хүний хөл дээр гишгэх тухай бүр ч ярилтгүй. Арынхад бол хөл гар дээр гишгэсэн ч тоохгүй, хөгжилтэй, бүрэн чөлөөтэй олон юм байдаг.

	Тэнд зорчигчид заримдаа, жишээ нь үнэнч шударгын тухай эсвэл хөлс мөнгөний тухай гээд л гүн ухааны хийсвэр сэдвээр хоорондоо ярилцах нь бий. Заримдаа хөгийн явдал ч тохиолдоно.

	Ойрмогхон би дөрөвдүгээр чиглэлээр явж байлаа.

	Миний өөдөөс харж суусан хоёр хүний нэг нь хөрөө сугавчилж, нөгөө нь лонх барьжээ. Лонх нь хоосон. Сайх хүн лонхоо бариад, хуруугаараа цохилон байв. Тэгснээ нүдэндээ лонхоо барьж, ногоон шилнийх нь цаанаас зорчигчдыг харна.

	Миний хажууд, зузаан алчууртай нэг эмэгтэй явав. Их тамирдаж ядарсан ч юм уу өвдсөн хүн шиг сууж харагдана. Тэр бүү хэл байн байн нүдээ аньж байлаа. Эмэгтэйн хажууд сонинд ороож, шидэмсээр боосон боодолтой юм байв.

	Тэр боодолтой юм эмэгтэйн яг хажууд нь биш, нэлээд зайтай учир хааяа нэг хальт харна.

	Би эмэгтэйд хандан, 

	— Эгч гуай боодолтой юмыг чинь аваад явчихна шүү. Өвөр дээрээ аваач гэлээ.

	Эмэгтэй над руу ширүүн харснаа гараараа битүүлгээр дохиод дуугүй бай гэж уруул дээрээ хуруугаа нааснаа дахин нүдээ анив.

	Тэгснээ жигтэйхэн дургүй нь хүрсэн байртай харж, 

	— Хамаг төлөвлөгөө баллаад хаячихлаа, чөтгөр чамайг! гэж хэлэв.

	Би өөнтөглөх санаатай хэлэх үгээ олж ядаж байтал нөгөө эмэгтэй түрүүлээд, 

	— Би энэ боодолтой юмыг санаатай тавьсан байвал яах юм? Би огт унтаагүй, болж байгаа бүхнийг харж, нүдээ аньж байгаа дүр үзүүлж ч байгаа юм бил үү?... гэж ихэд хорсолтойгоор өгүүллээ.

	— Энэ чинь юу гэсэн үг вэ? гэж би гайхав.

	— «Юу, юу гэсэн үг вэ...» гэж эмэгтэй элэглэснээ, — Би энэ боодолтойгоор хулгайч барих ч гэж байгаа юм бил үү... гэлээ, 

	Зорчигчид бид хоёрын яриаг чих тавин чагнаж эхлэв.

	— Наад боодолд чинь юу байгаа юм? гэж шил барьсан хүн ажил хэрэгч байдлаар асуув.

	— Харин би хэлээд байна шүү дээ. Даавууны өөдсөнд зориуд яс, хог боосон ч байж болно... Дотор нь чухам юу байгааг хулгайч мэдэхгүй юм чинь. Харин гарт дайралдсанаа л шүүрнэ шүү дээ. Би мэдэж байна, надтай маргах хэрэггүй. Би долоо хоног ингээд явж байж болно шүү дээ...

	Нэг хүн үгэнд дурлан, 

	— Тэгээд баригдаж байх юм уу? гэж асуулаа. 

	Эмэгтэй улам зоригжоод, 

	— Баригдахаар барах уу. Заавал баригдана... Саяхан нэг хатагтай, хаашаа ч гарахгүй болсон доо... Хар хүрэн үстэй залуухан, нүдэнд дулаахан бүсгүй... нэг л хачин эргэлдээд байхыг нь би хараад л байлаа. Дараа нь ухасхийн боодлыг аваад явав... Аа-а-а, өөдгүй новш баригдав уу гээд зуурчихлаа.

	— Муу сайн хулгайч нарыг трамвайгаас хөөж байвал таарна! гэж хөрөө барьсан хүн хэлэхэд, 

	— Тэгээд ямар хэрэг байна. Сэргийлэхэд л аваачаад өгөх хэрэгтэй гэж нэг нь дуугарав.

	— Сэргийлэхэд аваачилгүй яах вэ. Заавал сэргийлэхэд аваачих хэрэгтэй... Өөр нэг хүн баригдсаныг яана... Эрэгтэй хүн, гүндүүгүй байрын сайхан эр. Эхлээд боодолтойг авснаа гартаа барилаа. Өөрийнх нь юм шиг, дасгаж байгаа нь тэр. Би дуугүй л байлаа. Шал өөр тийшээ харсан дүр үзүүлээд суулаа шүү. Нөгөө хүн босоод сэмхэн шиг явдаг байгаа даа... Нөхөр минь ингээд баригдах чинь энэ дээ, өөдгүй амьтан.., гээд гүйцээ... гэж нөгөө авгай ярив.

	— Өөшөөр барьж байгаа юм биз дээ? Тэгээд олон баригдаж байна уу? гэж лонх барьсан хүн асуулаа.

	— Тэгэлгүй яах вэ, би наана чинь баригддаг гэж хэлээд байна шүү дээ гэж эмэгтэй хариулав.

	Эмэгтэй нүдээ цавчилснаа цонх руу хараад, дороо хавчганаж байснаа хаалга руу очив.

	Тэгээд вагоноос буухдаа над руу ууртайгаар муухай харснаа, 

	— Чөтгөр ав гэж, төлөвлөгөөг минь чи баллаад хаячихлаа! Вагоноор нэг хашхичаад... гарлаа. Одоо хэн ч боодлыг сонирхохгүй гэдэг нь илт болов. Одоо буух болоогүй ч гэсэн буухаас даа гэж хэлэв.

	Түүний буусны дараа нэг хүн гайхсан байдалтай.

	— Ах дүү нар минь, ингэж явах хэрэг юу байна аа? Эсвэл хулгайг үндсээр нь таслах гээ юу? гэхэд нь, өөр нэгэн зорчигч инээмсэглэн байж, 

	— Үгүй шүү, зүгээр л эргэн тойрных нь хүмүүс хулгай хийж байвал нар нь гарч байгаа хэрэг гэв.

	Хөрөөтэй хүн ууртайгаар, 

	— Хуучин нийгмээр хүмүүжсэн ёрын хөгшид гэж ийм л байна шүү дээ! гэлээ.

	 

	1923 он

	 


ХАЛУУН УС

	Манай халуун усны газрууд муугүй шүү. Хирээсээ салж болно. Ганцхан дугаар гэдэг юманд л зовлон байна. Өнгөрсөн бямба гарагт би усанд орлоо. Хоёр дугаар өгч байх юм. Нэг нь дотуур хувцасных, нөгөө нь пальто, малгайных юм байж.

	Гэтэл шалдан хүн тэр дугаарыг хааш нь хийх билээ? Шулуухан хэлэхэд, хаана ч хийх аргагүй. Уут, халаас гэж алга. Байгаагаас шалдан бие. Дугаар гэдэг ялгүй зовлон байлаа. Сахалдаа уялтай нь биш.

	Зэрэг гээчихгүйн тулд хоёр хөлдөө нэг нэгээр нь уяж аваад л усны өрөөнд орлоо.

	Нөгөө дугаар нь хөлд пад пад гээд тун эвгүй, явахад тээртэй байна. Гэтэл явах хэрэгтэй байдаг. Төмпөн хэрэгтэй учраас л тэр шүү дээ. Төмпөнгүй ямар угаасан болох билээ? Бас нэг зовлон.

	Төмпөн эрж гарлаа. Нэг хүн гурван төмпөнтэй угааж байх юм. Нэгэнд нь зогсоод, нөгөөд нь толгойгоо савандаж, гурав дахийг нь аваад явчхаж магадгүй гээд солгой гараараа барьжээ.

	Би гурав дахь төмпөнг нь далимаар авчих санаатай татаад үзвэл нөгөө хүн тавьсангүй.

	— Хүүе чи чинь, хүний төмпөн хулуух нь уу? Төмпөнгөөр нармай дундуур чинь аваад өгөхөд нэг их баярламаар юм болохгүй байх шүү гэж байна.

	— Төмпөнгөөр аваад өгдөг хааны засаг биш шүү дээ. Яасан хувиа бодсон амьтан бэ? Бусад хүн бас угаах хэрэгтэй биз дээ хө. Театрт байгаа биш гэж би хэллээ.

	Тэр хүн цаашаа эргэн бөгсөө харуулчхаад угааж гарав.

	Түүнийг гуйж гувшаад байлтай ч биш. Одоо ч зориуд гурав хоног угаах юм байгаа биз гэж бодлоо.

	Цааш явлаа.

	Явж явж аргаа бараад байтал нэг хөгшин алмайраад төмпөнгөө гараасаа салгахыг нь харлаа. Саван авах гэж тонгойв уу, эсвэл санааширсан ч юм уу, бүү мэд. Харин би төмпөнг нь бушуухан шүүрээд авсан юм даг.

	Одоо ингээд төмпөнтэй боллоо, гэтэл суух газар байдаггүй. Зогсоод угаана гэвэл ямар угаасан болох билээ? Бас нэг зовлон.

	За яая гэх вэ зогсож, төмпөнгөө барьж байгаад угаалаа.

	Гэтэл эргэн тойронд угаалга гээч ёстой нэг хаалт хориггүй өрнөж байх юм аа, гэгээн минь. Нэг нь шалбуур өмдөө угааж, нөгөөдөх нь дотуур өмдөө нухаж, гурав дахь нь юу ч юм мушгина. Угаалгаас болж тэр гэхийн тэмдэггүй чимээ шуугиан дэгдэж, бие угаахаас ч дургүй хүрэв. Саван ч яаж байгааг бүү мэд. Бас нэг зовлон. Гэртээ харьж гүйцээж угаахаас сайхан юм алга.

	Тэгээд үүдний өрөө рүү гарлаа. Дугаараар дотуур хувцас өгч байна. Бүх юм нь аргагүй минийх байгаа мөртөө өмд нь биш байв.

	— Хүн гуай, минийх эндээ цоорхойтой байсан юм. Гэтэл энд цоорхой нь шал өөр газар байна гэж хэллээ.

	Тэгтэл халуун усны хүн, 

	— Биднийг өмдний цоорхой харуулах гэж тавиагүй. Театрт байгаа биш гэж байна.

	За яах вэ. Нөгөө өмдийг нь өмсчхөөд, пальтогоо авахаар очлоо. Пальто өгсөнгүй, дугаар нэхдэг юм байна. Дугаараа хөлдөө зүүгээд мартчихжээ. Тайчих хэрэгтэй болов. Өмдөө тайлаад хайлаа, дугаар байсангүй. Уяа нь хөлд байгаа мөртөө цаас нь байсангүй. Цаасыг нь урсгачихжээ.

	Халуун усны хүнд уяаг нь өгсөнд огт халгаасангүй, 

	— Оосроор өгөхгүй гэж байна. Хүн болгон л оосор бэлдээд ирвэл өгөх пальто ч олдохгүй. Хүлээж бай, бүх хүн хувцсаа авсны дараа үлдсэнийг нь өгье гэж байна.

	— Ах минь дээ. Тэгтэл өмсөхийн аргагүй ноорхой юм үлдчихвэл яах юм? Ямар театрт байгаа биш. Онцгой тэмдгээр нь өгчих. Нэг халаас нь уранхай, нөгөө нь ерөөс байхгүй. Товчны хувьд гэвэл дээд талын нэг товч байгаа, доод талын хэдэн товч байхгүй гэж гуйв.

	Тэгсэн пальтог маань нэг юм өгөв. Уяагаа ч авсангүй.

	Хувцаслаж аваад гадаа гарсан хойноо савангаа мартчихсанаа гэнэт саналаа.

	Буцаж оров. Гэтэл гадуур хувцастай гээд халгаасангүй.

	— Хүн гуай, би гурав дахь удаагаа хувцсаа тайчиж чадахгүй нь. Театрт байгаа биш дээ... Ядахдаа савангийн үнийг нь төлөөдөх гэлээ.

	Өгдөггүй юм байна.

	Өгөхгүй бол гуйгаад хэрэг алга. Савангүй явлаа.

	Мэдээжээр, «Энэ ямар халуун усны газар вэ? Хаана байдаг юм бэ?» гэж уншигч авгай асууж болох юм.

	Ямар халуун усны газар вэ? Ороход арван мөнгө төлдөг аль ч хамаагүй халуун усны газар даа.

	 

	1924 он

	 


ГАЛОШ

	Трамвайд галош гээхээс хялбар юм үгүй нь мэдээж билээ.

	Ялангуяа хажуугаас чинь хавчиж шахаад, араас нэг зорчигч өсгий дээр чинь гишгээд өгвөл гүйцэх нь тэр дээ.

	Галош гээнэ гэдэг юу ч биш.

	Миний галошийг яах ийхийн зуургүй л сугалчихсан байлаа. Нүд ирмэхийн зуур гэж болно.

	Трамвайд ороход хоёулаа л углаатай байсан юм. Трамвайгаас буугаад хартал нэг нь байдаг янзаараа нэг хөлдөө, харин өрөөсөн нь алга болсон байна. Гутал нь байж байх юм. Хоншоор нь ч харагдаж байлаа. Өмд ч байрандаа, харин галош нь байдаггүй.

	Мэдээжээр, трамвайны араас гүйлтэй нь биш дээ.

	Үлдсэнийг нь тайлж сонинд боож аваад явлаа.

	Ажил тарсны дараа л эрэлд гаръя гэж бодлоо. Бараа таваар барин тавин алга болно гэж байхгүй дээ! Хаанаас ч юм олдож л таарна.

	Ажлын дараа эрэлд гарав аа чи минь. Хамгийн түрүүнд вагоны нэг таньдаг жолоочтой зөвлөтөл шуудхан л горьдлого төрүүллээ.

	— Трамвайд гээсэндээ баярла. Бусад олон нийтийн газар бол ч мэдэхгүй дээ, харин трамвайд гээнэ гэдэг чинь аз. Манайд гээгдүүлсэн зүйлс хадгалдаг газар гэж байдаг юм. Очоод л авчих. Харин чи азтай юм гэж байна.

	— За, гялайлаа. Нуруун дээрээс нэг юм аваад хаячих шиг боллоо. Бараг шинээрээ, дөнгөж гуравхан улирал өмссөн эд дээ гэлээ.

	Маргааш нь нөгөө хадгалдаг газар нь очоод, 

	— Ах дүү нар минь, галошоо эргүүлж авч болох уу? Трамвайд сугарчихсан юм гэлээ.

	— Бололгүй яах вэ. Ямар галош вэ? гэж байна.

	— Жирийн л нэг галош, арван хоёр размерийнх.

	— Арван хоёр размерийнх манайд арван хоёр мянга ч байж магад. Шинж тэмдгийг нь хэл дээ хө.

	— Шинж тэмдэгсээд байх юу байх вэ, зуузай нь элэгдчихсэн, дотор талын үстэй даавуу нь урагдаад доторгүй болчихсон гэж тоочтол, 

	— Тийм галош манайд мянгаар тогтохгүй байна. Онцгой шинж тэмдэг байхгүй юу? гэв

	— Онцгой тэмдэг гэвэл ч бий шүү. Хоншоор нь бараг тасраад дөнгөж данган тогтож байгаа. Өсгийний хувьд гэвэл бараг байхгүйтэй адилхан. Элэгдчихсэн юм. Харин хажуу тал нь гайгүй ээ, одоохондоо давгүй, элэгдээгүй шахам гэлээ.

	— Энд сууж бай. Одоо үзээдэхье гэв.

	Тэгтэл галошийг минь гаргаад ирэх нь тэр.

	Баярласан гэдэг жигтэйхэн. Сэтгэл уяраад явчхав.

	Сайн ч ажилладаг газар юм даа гэж бодлоо. Ямар ч их үзэл сурталтай хүмүүс вэ дээ, ганцхан галошийн төлөө яасан ч их санаа тавина вэ дээ гэж бодов.

	Би тэдэнд хандаж, 

	— « Найзууд минь, нүдээ аньтлаа баярлаж явъя. Аль вэ нааш нь бушуухан өгөөдөх. Одоохон өмсөх минь. Та нөхдөд гялайлаа гэлээ.

	— Эрхэм хүн гуай, болохгүй, танд өгч чадахгүй нь. Та галошоо гээгээгүй ч юм билүү, бид яаж мэдэх вэ дээ.

	— Гээсэн гээд байна шүү дээ. Тангарагласан ч болох байна. 

	— Та чухам энэ галошийг гээсэн гэдэгт бид итгэж ч байна, таныг өрөвдөж ч байна. Гэхдээ өгч чадашгүй нь. Та үнэхээр галошоо хаясан гэдэг баталгаа аваад ир. Орон сууцын захиргаа энэ явдлыг батлаг, тэгэхээр л үнэхээр алдсан юмыг чинь бид түвэг чирэгдэлгүй өгөмз гэж байх юм.

	— Ах дүү нар минь эрхэм хүндэт нөхөд минь, сууцад энэ явдлыг мэдэхгүй шүү дээ. Тэд ийм бичиг өгөхгүй ч байж магадгүй гэж би өчвөл, 

	— Өгнө, өгөх ч ёстой юм. Тэр чинь юугаа хийж байдаг болж байна? гэж тэд хариулав.

	Би галошоо бас нэг удаа харчхаад гарлаа даа.

	Дараа өдөр нь байрныхаа дарга дээр очдог юм байна.

	— Бичиг өгөөдөх. Галош сүйд боллоо гэж хэллээ.

	— Хаясан нь үнэн юм биз дээ? Эсвэл залж байна уу? Өргөн хэрэгцээний бараанаас илүү цохичихъё гэж бодож байгаа юм биш биз?

	— Бурхан минь, гээчихсэн юм.

	— Би хүний үгэнд найдаж болохгүй нь мэдээж. Галош алдсан нь үнэн гэсэн баталгаа трамвайны газраас аваад ирсэн бол би чамд бичиг хийж өгөх сөн. Харин ийм маягаар бол чадашгүй нь гэж байна.

	— Тэд л харин намайг тан руу явуулаад байгаа юм шүү дээ гэж би учирлалаа.

	— Тэгвэл надад өргөдөл бичнэ ээ хө.

	— Юугаа бичих болж байна?

	— Төдөн сарын төдөнд галошоо алдсан, энэ тэр гээд бич л дээ. Магадалж учрыг олтол эндээс явахгүй гэдэг баталгаа өгч байна гэж бич.

	Өргөдлөө бичлээ. Дараагийн өдөр нь жинхэнэ баталгаа бичиг авлаа.

	Бичгээ бариад нөгөө газар очлоо. Тэнд ямар ч яршиг төвөггүйгээр галошийг минь өгсөн шүү.

	Галошоо хөлдөө угламагц л сэтгэл бүрмөсөн уяраад явчихлаа. Хүмүүсийн ажиллаж байгааг хараач хэмээн бодлоо! Өөр газар байсан бол галоштай минь ингэж цагаа үрэн зууралдах байсан гэж үү? Гаргаад л шидчихнэ, тэгээд л зүйл дуусна. Гэтэл энд хөөцөлдөөд долоо хоноо ч үгүй байтал эргүүлээд өгч байдаг.

	Ганц харамсалтай юм гэвэл, долоо хоног хөөцөлдөж явахдаа нөгөө өрөөснөө гээчихжээ. Нэг уутанд хийгээд дандаа сугандаа хавчуулж явсан, чухам хаана орхисноо санах юм алга. Гол нь трамвайд л биш юм даг. Трамвайд хаяагүй болохоор балрав. Тэгээд хаана гэж эрж хайх юм билээ?

	Гэхдээ өрөөсөн нь надад байна. Би түүнээ шүүгээн дээрээ тавив.

	Заримдаа уйтгарлаад ирэхийн цагт галошаа харахад бие цаанаа л нэг хөнгөрөн, сэтгэл санаа ч сэргээд ирнэ.

	Мөн ч сайн ажилладаг газар шүү гэж бодно!

	Энэ галошийг дурсгал болгон хадгалах минь. Үр сад маань ч сонирхож байг.

	 

	1926 он

	 


ЗУЛ САРЫН БАЯРЫН ҮЛГЭР

	Одоо үед зул сарын баярт зориулсан үлгэр бичихээ больжээ. Гол учир нь тийм хутагт богд амьдралд үлдээгүйд байгаа юм.

	Мэндэлсэн өдрийн элдэв янзын золигийн юмс, талийгаач, ид шид гэдэг урьдын юм ул болно гэгчээр үеэ өнгөрөөжээ.

	Гэхдээ талийгаач нар үлдэлгүй яах вэ. Нөхөд минь, би та нарт нэгэн талийгаачийн тухай өгүүлсүгэй.

	Энэхүү үнэнээс үнэн явдал Христосын мэндэлсэн өдрийн өмнө болжээ. Есөн сард гэсэн. 

	Сайх түүхийг дотрын өвчин, хүүхдийн өвчний нэгэн эмч надад ярьсан юм.

	Тэр эмч маань настай, цал буурал хүн байлаа. Өгүүлэхээр завдан буй явдлаас болоод бууралтсан юм уу, эсвэл зөнгөөрөө ч бууралтсан юм уу гэдгийг хэлэхийн аргагүй. Зөвхөн буурал нь л буурал хүн байсан агаад доожоогүй сөөнгө хоолойтой хүн байв.

	Дуу хоолойны нь хувьд ч гэлээ, яахаараа ингээд хоолойгоо авчихсан хүн юм, нөгөө явдлаас уу, эсвэл байгаа нь л тэр үү гэдгийг мэдэх юм алга.

	Гэхдээ хэргийн учир үүнд биш.

	Нэгэн өдөр эмч маань өрөөндөө суугаад «Одоогийн өвчтөнүүд ч шалихгүй болжээ дээ. Өөрөөр хэлбэл хүн болгон л даатгалын картаар эмчлүүлэх гэж хөөцөлдөөд хувийн эмчид үзүүлэх хүн алга болжээ. Энэ муугаа шууд хаасан ч болохоор болж дээ» гэж бодож байтал гэнэт үүдний хонх дуугарлаа.

	Дунд зэргийн насны эр орж ирээд эмчид өвдөж шаналж байгаагаа тоочиж гарчээ. Зүрх нь зогсчих гээд байна ер нь л эмчийнхээс гараад удалгүй мажийчих юм шиг санагдаад байна гэжээ.

	Эмч өвчтөнийг үзвэл тийм юм огт байсангүй. Сахлаа дээш нь эргүүлсэн, улаа бутарсан, бух шиг эрүүл чийрэг эр байв. Бүх юм нь ёсоороо гэнэ.

	Эмч өвчтөнд гоньдтой навшийн дусаалга бичиж өгөөд, үзсэнийхээ хөлсөнд аравтын зоос долоог авч толгой сэгсрээд хоцорчээ.

	Маргааш нь мөн л тэр үеэр, хар алчууртай эмгэн эмчийнд иржээ. Нусаа байн байн татаж ирээд л уйлж гарч гэнэ.

	— Төлдөр, тан дээр миний хайрт зээ Василий Леденцов ирсэн шүү дээ. Тэгтэл тэр маань өнгөрсөн шөнө нас барчихлаа. Ийм болсон болохоор нас барсан тухай магадалгаа өгч болох уу? гэж байна гэнэ.

	Эмч хариуд нь, 

	— Нас барсан гэдэг чинь тун хачин хэрэг байна даа. Гоньдын дусаалгаас болж нас барна гэдэг өдрийн од шиг ховорхон тохиолдол. Түүгээр ч үл барам нас барсны магадалгааг өгч чадахгүй. Талийгаачийг харах хэрэгтэй байна гэжээ.

	Цайлган санаат, эмгэн, 

	— Маш сайн байна. Тэгвэл намайг дагаад яваач. Манайх энүүхэнд ойрхон гэж хэлжээ!

	Эмч багаж хэрэгслээ аваад, галошоо углаж, хөгшинтэй цуг гарав.

	Явсаар таван давхарт гарч, нэг байранд орцгоотол үнэхээр гүгэл үнэртэж байв. Талийгаачийг ширээн дээр тавьж, эргэн тойрон лаа асаасан байв. Нөгөө эмгэн ч гаслантай мэгших нь сонсогдоно.

	Эмчийн сэтгэлд гуниг төрөн эвгүйрхжээ.

	— Ээ чааваас, зөнөг хар толгой, өвчтөнөө яасан муухай андуураа вэ. Хэдхэн мөнгөний төлөө мөн ч яршигтай юм болов оо доо» гэж бодов.

	Ширээнд суугаад магадалгааг нь түргэхэн бичээд эмгэнд өгч, олон таван үггүй шалавхан гарав. Гараад хашааны хаалга хүртэл явж байснаа, ай халаг, галошоо мартсанаа гэнэтхэн санав.

	«Чааваас, хэдхэн мөнгөний төлөө үйлээ үзэх нь шив. Дахиад мацахаас даа!» гэж бодлоо.

	Тэгээд дахиад л шатаар өгсөж, нөгөө айлдаа оров. Хаалга нь онгорхой байлаа. Тэгтэл талийгаач Василий Леденцов маань ширээн дээр суучхаад гутлаа өмсөж оосрыг нь уянгаа хөгшинтэй түр тархийж байжээ. Нөгөө хорхойд хоргүй эмгэн маань ширээ тойрон бүртгэнэж, лаануудаа чимхэж унтрааж байна гэнэ. Хуруугаа нулимаад л чимхээд байх юм гэнэ.

	Үүнийг харсан эмч мэл гайхаж, айсандаа хашхирмаар байсан авч, яаж ийгээд тэсэн өнгөрөөж, галошгүй чигээрээ ум хумгүй зугтжээ.

	Гэртээ гүйхээрээ ирж, буйдан дээрээ нам ойчиж, айж ширвээдсэнээсээ болоод шүд нь тачигнаж байв. Навш гоньдын дусаалга уусны хүчинд арайхийн тайвшраад цагдан сэргийлэх рүү утасджээ.

	Маргааш нь сэргийлэх сайх хэргийн учрыг олсон байна.

	Үүний учир нь: Зарлалын татварын төлөөлөгч Василий Митрофанович Леденцов сангийн гурван мянган рублийг өвөртөлчихсөн юм байж. Сайх мөнгөөрөө, сийрэгхэн шиг алга болоод гайхамшигт шинэ амьдрал эхэлье гэж бодсон юм санж.

	Гэтэл бүтсэнгүй.

	Эмч галошоо өргөдөл, хүсэлт гаргаж, элдэв газрын босго элээн бөөн явдал болж байж гурван сарын дараа эгүүлэн авчээ.

	Дүн нуруундаа бол эмч айж сандарсан, галошоо авалгүй удсандаа хий нь хөдөлснөөс өөрөөр ямар ч эвгүй юм бололгүй зэгсэн аятайхан салж чаджээ.

	Тэгээд энэ түүхийг яриад санаа алдсанаа, 

	— Гурван мянгыг авчхаад мань эр, хорин мөнгөний хоёр зоосоор энэ орчлонгоос сэмхэн арилаад өгөх гэсэн юм даа, гэвч эмнэлгийн шинжлэх ухаан тэгүүлээгүй юм шүү гэж нэмж хэлэв.

	Мөнгөнд шунах гээч хүнийг юунд хүргэдгийг хар аа биз.

	 

	1926 он

	 


ХАГАЛГАА

	Энэхүү гунигтай бяцхан явдал нөхөр Петюшка Ящиковт тохиолдсон хэрэг. Хэдийгээр бяцхан ч гэлээ хүнийг золтой л огтлоод хаячихсангүй. Хагалгаанд оруулж л дээ.

	Мэдээжээр үхчих нь ч хаашаа юм. Тэгтэл ч хол байсан л даа. Тийм шүү, энэ Петька гэдэг маань хүний дураар хагалуулж огтлуулчих эр биш байлаа. Шуудхан хэлчихэд тийм эр биш байв. Гэхдээ сайх гунигтай явдал ямар ч байсан түүнд тохиолдсон юм.

	Чин үнэнээсээ хэлэхэд тийм ч гунигтай болоогүй юм л даа. Зүгээр л тооцоо алдсан хэрэг. Хэргийн учрыг ухаж чадсангүй. Хагалгаанд анх удаагаа орж л дээ. Туршлага дутсан юм санж.

	Ингэхэд Петюшкад өвдөг маягийн юм гарчээ. Баруун нүднийх нь дээд зовхи хавдаад эхэлсэн байна. Гурван жилийн хооронд бэхийн савны дайтай памбайлгаад иржээ.

	Петя Ящиков ч эмнэлэгт давхиад хүрэлгүй яах вэ. Аятайхан, залуухан эмч бүсгүй таарчээ.

	Эмч бүсгүй түүнд, 

	— Өөрөө л мэд дээ. Хүсвэл огтлоод хаячхаж ч болно. Хэвээр нь байлгая гэвэл байлгана л биз. Энэ бол амь насанд хүрэх өвчин биш. Зарим эрчүүл нийтээр заншсан зүйлийг, царай зүсээ ч анхааралгүй, наад хавдрыг чинь хээвнэг аваад явж л байдаг юм гэжээ.

	Гэлээ ч Петюшка маань гоо үзэмжээ бодож хагалгаа хийлгэхээр шийдэв.

	Тэгэхэд нь эмч маргааш ирээрэй хэмээн явуулжээ.

	Маргааш нь Петюшка Ящиков ажлаа тараад шууд хагалгаанд орчихъё гэж бодож гэнэ. Тэгснээ дараа нь «Хэдийгээр дотор эрхтнийх биш нүдний гадна талын хагалгаа гэлээ ч, костюмаа тайл гэж тушаах ч юм билүү, юмыг яаж мэдэх вэ. Хүн эмнэлэг гэдэг чинь сэжигтэй, яаж ч мэдэх газар. Ингэхэд нээрэн, гэрээрээ дайрч, цамцаа сольчихвол яасан юм бэ?» гэж бодоод гэр өөдөө харайлгажээ.

	Эмч бүсгүй залуухан байсанд л гол нь байж. Хэдийгээр гадна талаасаа гял цал хийсэн костюмгүй ч гэлээ, цамц нь жинхэнэ цэвэрхэн мадеполам1 байна шүү дээ гэтэл нь гайхуулах юм сан гэж Петюшка бодож л дээ.

	Нэг үгээр хэлэхэд Петя өөрийгөө гэнэтийн эвгүй байдалд оруулахыг хүссэнгүй.

	Гэрээрээ гүйхээрээ орчхоод цэвэр цамц өмсжээ. Хүзүүгээ бензинээр арчаад авав. Ус гоожуулан гараа сайн булхав. Сахлынхаа үзүүрийг дээш нь сайн имэрч өгөв. Тэгээд л яваад очиж дээ.

	Эмч бүсгүй, 

	— За хагалгааны ширээ энэ байна. Энэ бол хагалгааны хутга. Хагалуулах өвдөг чинь энэ байна. Би одоохон хагалаад өгөмз. Гутлаа тайлаад хагалгааны ширээн дээр хэвт дээ гэжээ.

	Петюшка бүүр жаахан самгардаж ирэв.

	«Гутал тайлах чинээ даанч санасангүй шүү, энэ чинь. Ёстой яахын ч аргагүй гай таарлаа. Ээ халаг, оймс гэж ядахдаа олигтой биш» хэмээн бодож амжив.

	Тэгээд доод талынхаа дутуу дулимгийг тэнцүүлчих санаатай ч гэх үү дээ, ямар ч л гэсэн босоо захтай гадуур цамцаа тайлахаар завдав.

	Эмч бүсгүй, 

	— Цамцаа тайлаад яах вэ. Зочид буудалд байгаа биш. Зөвхөн гутлаа тайлчих гэх нь тэр.

	Петюшка ч гутлаасаа барьж аваад татангаа, 

	— Илэн далангүй хэлэхэд нөхөр эмч минь, нүцгэн хөлөө гаргаад хэвтэх чинээ санасангүй шүү. Өвчин маань дээд талын, нүднийх болохоор санаанд орсонгүй. Үнэнээ хэлэхэд нөхөр эмч гуай, уучлаарай, цамцаа солиод бусдад нь гар хүрсэнгүй л дээ. Та хагалгааны үеэр битгий анхаараарай гэж хэлэв.

	Дээд боловсролд ядарсан эмч бүсгүй, 

	— За, аль вэ түргэл. Цаг алдаад яах вэ, гэж дуугарлаа.

	Гэхдээ цаанаа бол инээд нь хүрч байв.

	Тэгээд нөгөө хавдрыг нь огтолж эхлэв. Хагалангаа инээсээр байж. Хөл рүү нь харан харан инээснийг нь яана. Бүр гар нь чичирч ирээд л шоолж буй бололтой байж.

	Тэгж гараа чичгэнүүлэн байж огтолчихыг хэн байг гэх вэ.

	Хүний амь насыг ийм аюулд эрсдүүлнэ гэж байж болох уу даа?

	Гэвч дашрамд хэлэхэд хагалгаа амжилттай дуусжээ. Тэгээд одоо Петюшийн нүдэн дэх хавдар нь алга болжээ.

	Мэдээж, одоо оймсоо арай нямбай өмсдөг болсон гэнэ. Хэрэв ийм болсон бол баяр хүргэхээс өөр яах билээ.

	 

	1927 он

	 


ЧАНАРТАЙ ЭД

	Миний танил Гусевийнд, Берлинээс ирсэн герман хүн сууж байлаа.

	Өрөөг нь хөлсөлж аваад бараг хоёр сар суусан юм.

	Гусевынхэн байрыг нь хөлсөлсөн хүнээрээ бахархан, сайх харийн хүн ямар гоё костюмтайг, ямар гайхалтай чанартай эд юмстайг нь бахдан ярьцгаана.

	Энэ герман нь явахдаа эсэн бусын баахан юмаа гэрийн эзэнд орхиод явжээ. Хилийн чанадын бүхэл бүтэн хөрөнгө л гэсэн үг. Төрөл бүрийн гозгор, пагдгар шилтэй, хайрцагтай юмс, сольдог захнуудаас гадна хоёр хос дотуур өмд үлдээжээ. Бас урагдаагүй шахам ноосон цамц ч байлаа. Эрэгтэй, эмэгтэй хүнд зориулсан элдэв жижиг сажиг юмыг нь тоолохын ч аргагүй.

	Энэ бүгдийгээ угаагуурын хажуу буланд овоолоод хаясан байжээ.

	Гүндүүгүй томоотойн хувьд ярих ч юм байхгүй гэрийн эзэгтэй, мадам Гусева германыг яг явахын нь өмнө, хилийн чанадын эд бараагаа яарч адгаад орхиж байгаа юм биш биз, битте-дритте2 хэмээн хэлээд авчээ.

	Герман нь толгой сэгсрээд, та ав л даа, хамаа алга, яриад байх юу байх вэ битте-дритте гэсэн гэнэ.

	Тэгээд мань хоёр нөгөө орхисон бүтээгдэхүүн рүү дайраад орж дээ. Гусев гуай бүр эд хогшлын нарийн бүртгэл гаргажээ. Тэгээд ноосон цамцыг шууд углаж, дотуур өмдийг өөртөө авсан нь мэдээжийн хэрэг.

	Хоёр долоо хоногийн дараа нөгөө өмдөө барин, бүх хүнд үзүүлж жигтэйхэн сайрхаж, герман эдийн чанарыг магтаж гарчээ.

	Хэдийгээр зөндөө эдэлж хэрэглэсэн, бараг бүтэн харагдаж байгаа ч гэсэн, үнэндээ аятайхан, жинхэнэ гадаадын эд байлаа.

	Дашрамд хэлэхэд, тэр орхисон юмных нь дотор нэг нунтагтай дашмаг гэхэд дашмаг биш хавтгай сав байв. Нунтаг нь ягаавтар өнгөтэй, сийх гэхэд сийх биш, сарнай гэхэд сарнай биш цаанаа л нэг аятайхан үнэртэй эд байв.

	Хэд хоног баяр хөөр болсныхоо дараа Гусевийнхан нөгөө нунтаг юу болохыг нь мэдэх гэж үйлээ үзжээ. Үнэртэж, амталж гал дээр цацаж үзээд л тааж чадсангүй.

	Байшингийнхаа бараг бүх хүнд үзүүлсэн боловч ямар ч ашиг байсангүй.

	Олон хүн энгэсэг биз гэсэн авч зарим нь шинэ төрсөн герман хүүхдийн суга цавинд хийдэг нунтаг байж таарлаа гэх маягийн юм хэлжээ.

	Гусев ч, 

	— Герман нунтаг оо бол надад ямар хэрэг байх билээ. Саяхан төрсөн хүүхэд манайд байх биш. Энгэсэг л болог. Сахлаа хусах болгондоо дараа нь нүүртээ түрхэж байх минь. Амьдралдаа ганц ч удаа гэх нь ээ соёлтойхон шиг явах хэрэгтэй шүү дээ хэмээжээ.

	Тэгээд л сахал самбайгаа хусаж, дараа нь нөгөө нунтгийг нүүр амандаа түрхдэг болов. Сахлаа хуссаны дараа харваас бие нь хөнгөрөн сэргэсэн шинжтэй сайхан үнэр ханхлуулан улаа бутарсан хүн алхдаг болов.

	Мэдээжээр, тал талаас нь асууж шалгаах нь асууж шалгааж, атаархах нэг нь атаархаж жөтөөрхөнө.

	Манай Гусев ч герман эдийг үнэнээсээ магтан дэвэргэж хэл амаа олохгүй шагширна.

	— Яасан ч олон жил өөрийгөө манай муусайн юмаар гутааж явав даа, ингээд эцэст нь олдог байна. Тэгээд энэ оогоо дуусахаар яадаг шүү юм билээ, мэдэхгүй л байна шүү. Дахиад л нэг савыг захидаг байх даа. Мөн гайхалтай эд дээ. Сэтгэл уужраад л явчихна, гэж ярина.

	Сарын дараа нөгөө оо нь дуусах үеэр Гусевийнд нэгэн таньдаг сэхээтэн нь айлчлан иржээ. Орой нь цай уух зуураа нөгөө лаазных нь бичгийг уншиж гэнэ.

	Энэ нь нохой бөөсөнд хэрэглэдэг германы бүтээгдэхүүн байжээ.

	Амархан урвайдаг хүн байсан бол ч иймэрхүү явдлаас болж гутарч сүйд болох байсан нь мэдээж. Тэр бүү хэл сэтгэлээр унадаг хүн бол элдэв илүүц сэжгээсээ болоод нүүр амаар нь юм туурч ч болох байлаа. Гэвч Гусев даанч тийм хүн биш ажээ.

	— Би үүнийг ойлгож байна. Эдийн чанар гэдэг энэ дээ! Ололт гэдэг чинь энэ. Жинхэнэ бараа гэдэг чинь л энэ байна даа. Хүсвэл нүүр амаа ч энгэсэгдэнэ, хүсвэл нохой бөөсөнд ч цацах нь байна шүү дээ! Бүх юманд таарна. Гэтэл манайд ямар байна даа? гэснээ Гусев маань дахиад л германы барааг магтаж, — Би бүр юу билээ энэ чинь гэж гайхаад байсан юм. Бүтэн сар түрхэхэд ганц ч бөөс хазаагүй шүү. Авгайг маань, мадам Гусеваг хазаад байлаа. Хүүхдүүд маань ч бүхэл өдөржингөө биеэ маажиж ураад өнждөг байлаа. Нинка нохой маань ч биеэ маажна. Харин би яасан гээч, ажрах ч үгүй явж байлаа шүү дээ. Хэдийгээр шавж хорхой ч, муусайн луйварчид чинь жинхэнэ эдийг мэдэрсэн хэрэг. Ёстой л үнэн дээ... гээд ярьж гарав.

	Одоо Гусевийн нунтаг дуусжээ. Бөөс нь дахиад л хаздаг болсон байж таарна. Луйварчид хэнийг хазаж буйгаа мэднэ.

	 

	1928 он

	 

	
ҮХЛЭЭС Ч ХҮЧТЭЙ

	 

	Нэгэн нэпманы3 тухай гайхалтай түүхийг би сонсож билээ. Сайх түүх, хөрөнгөтнүүдийг бүх л муу талаас нь ой тойнд ортол илхэн харуулаад өгнө.

	Тэгэхээр эл өгүүлэл маань зарим талаар нэпманы эсрэг болон түүнчлэн мөнгийг аминаасаа илүүгээр эрхэмлэдэг хүн бүрийн эсрэг хандсан хошигнол юм.

	Ленинградад П. Я. Сисяев гэгч суудаг байв. Зэгсэн овжин эр байлаа. Эдийн засгийн шинэ бодлогын эхний үед үсчний газартай болж авсан байна. Зөвхөн үс гэзэг засаж, сахал самбай хусахаасаа гадна гадаадын мөнгөөр панз үсэргэж, ер нь л элдэв төрлийн сэжигтэй хэрэг эрхэлдэг байжээ. Тэгээд мэдээжийн хэрэг булхай нь ч илэрчээ.

	Хорин зургаан оны зун хэрэг нь илэрч баригдах нь тэр. Суух ёстой газар нь жаахан суугаад авч. Тэгээд удалгүй хөөрхийг Ленинградаас хаашаа ч юм холтгон нутаг заажээ. Түүнд нэг үгээр хэлэхэд долоо орчим, эсвэл найм илүүхэн ч юм уу, чөтгөр л мэдэх байх, жил өгсөн юм байх. Би ийм юмыг ойлгохдоо хараахан муу. Нэг үгээр хэлэхэд түүнийг овжин зальтай панзчин хэмээн Нарымийн хязгаарт суулгасан юм байж л дээ.

	Тэгээд хөөрхий минь, дуртай ч дургүй ч явахаас биш яах вэ.

	Баригдахаа хүлээж байсныг нь хэлэх хэрэгтэй юм байна. Санаа нь зовоод байсан аж. Долоо хоногийн өмнө нэгэн хоршоо нөхөртөө, хаашаа ч юм явуулахыг нь мэдэх юм сан гэж хэлж байжээ.

	Тэгээд ч мэдээжээр юмыг яаж мэдэх вэ хэмээн хуучирсан муу савхин хүрмийнхээ энгэрийг ханзлаад, хааны алтан зоос арвыг, нэг дөрвөлжин алттай хамт хийгээд оёж авчээ. Хорин дөрвөн онд улсаас техникийн хэрэгцээнд зориулж дөрвөлжин алт гаргасныг санаж байгаа биз дээ.

	Тэгээд л мань хүн, амь дүйсэн цагт хэрэг болно хэмээн хөрөнгөө хүрэмдээ оёчхоод сайх хүрмээ биеэсээ салгасангүй. Бас өмдөндөө ч гэсэн янз бүрийн цаасан мөнгө шидэж авчээ. Ингээд л хүлээгээд байж дээ.

	Харин нэг их удаан хүлээсэнгүй. Удсан ч үгүй нөгөө хүрэмтэйгээ байхад нь хамт баривчилжээ. Намар очих газартаа очжээ.

	Зөвхөн тэнд ямаршуухан амь зууж байсныг нь мэдэх юм алга. Тийм ч муугүй сууж байсан байж мэдэх л юм. Тэгэх тусмаа, цаасан мөнгөөр гачигдахааргүй нөөцтэй байсан аж. Өмдөө ажиг ч үгүй ханзлаад л, түрийвчнээсээ хэрэгтэйгээ сугалаад авчихна. Харин тэгэхдээ нөгөө алтандаа хүрсэнгүй.

	Ингэсхийгээд л жил илүүг ардаа хийж авчээ. Тэгтэл гэнэт бие нь муудаад эхэлжээ. Уушгины үрэвсэл гэнэ. Ажил дээрээ салхинд цохиулж ханиад авчихжээ. Тэгээд л тэндээ өвчин нь хүндрэх нь тэр.

	Мэдээжээр эг маггүй ханиаж, хамар нь битүүрэн, цээж нь хоржигнож халуун нь гаараад иржээ. Хавиргаар нь хатгана. Хоол идэх дур байхгүй болжээ. Ерөнхийдөө, нүд аних нь дөхөж байгааг ойлгож л дээ.

	Тийм их мөнгөтэй байж, орчлонгоос хагацахыг хүссэнгүй. Алтан зоос нь бусдын идэш болохыг хүссэнгүй.

	Ингэхээр яах юм болж байна? Яаж энэ гай зовлонгоос гэтлэх билээ?

	Тэгээд шөнө нь савхин хүрмээ тайлж аваад дахин энгэрийг нь ханзалж гарчээ.

	Ханзалж авангаа нөгөө алтан зоосноосоо хэл дээрээ тавьж байгаад нэг нэгээр нь залгиж эхлэв.

	Тав ч юм уу зургааг залгиад байтал нь банзан байрынх нь нэг нөхөр сайх гэмт явдлыг нь харчхаж гэнэ.

	Сайх эр юу болж буйг мэдэнгүүтээ л бөөн шуугиан дэгдээж, үлдсэн зоосыг нь залгиулсангүй.

	Хэдийгээр болиоч хэмээн гуйж гувшсан боловч нөгөөдөх нь, 

	— Надад алт хайран санагдсан юм биш. Тэр алтнаас чинь авах ч үгүй. Гэвч би залгихыг зүгээр хараад сууж чадсангүй. Тэгэх тусмаа уушгины үрэвсэл гэдэг заримдаа зүгээр өнгөрөх нь ч бий. Тэгтэл чинь мөнгө ч байдаггүй, дээрээс нь гэдэс ходоод чинь тагжирна шүү дээ гэжээ.

	Товчоор өгүүлбээс, удсан ч үгүй нөгөө өвчтэй хүн маань илаарь болоод ирэх нь тэр. Цээж нь бөглөрчих гээд байснаа больж, амьсгаа нь хэвийн болжээ. Гэтэл шинэ зовлон нэмэгдэж, ходоод нь хатгаж өвдөн, хоол идэх дургүй болж, ам нь хатна.

	Өвчтөн, бүх алтан зоосоо залгиагүй нь аз болжээ. Тэгээгүй бол яаж ч засахын аргагүй юм тохиолдох байж.

	Өвчтөн Томскт очиж, хагалгаа хийлгэхээр хөөцөлдөж болох байсан нь эргэлзээгүй. Гэвч өөрөө үүнийг хүссэнгүй. Эрүүл мэндийн байдал нь хол явуулсангүй. Ер нь тэгээд унтуулах үеэр мэс засалч зоосыг нь шомбодчихно гэж айсан ч байж болох л юм.

	Тэгээд зөвхөн янз бүрийн эм тан ууж, илүүлж базуулахаар болжээ.

	Мэдээжээр, хүчтэй эм тан зоосыг нь гадагш гаргасан боловч, байвал зохих тооноосоо дутсан гэнэ.

	Нэг л бүрхэг будилаантай хэрэг болж. Нөгөө шуугиан үймээний үеэр хэдэн зоос алга болсон ч юм уу, эсвэл ходоодонд нь үлдсэнээс зайлсангүй.

	Хэрэв гэдсэнд нь юу ч байхгүй гэж тооцох юм бол гурван зоос, нэг дөрвөлжин алт ор тас дутжээ. Тиймээс зооснуудыг үнэхээр хумсалчихжээ гэсэн үг. Тэгэхээр иллэг болон эмчилгээг зогсоохоос өөр аргагүй.

	Гэвч хүмүүсийг хий хоосон хардаж, нэр төрийг нь хугалах хэрэг юу байна? Зооснууд нь ходоодондоо хэвтэж байх ч магадгүй шүү дээ. Түүгээр ч барахгүй, тэглээ гээд эрүүл мэндэд хортой нь юу байх вэ. Алт гэдэг маань зэвэрнэ гэж байдаггүй эд болохоор хэчнээн л бол хэчнээн хугацаагаар хэвтэж болно.

	Мэдээж, мөнгө гүйлгээнд орохгүй байна гэдэг харамсалтай л хэрэг. Гэвч, өөр хүн гүйлгээнд оруулаад явж байхад үгүй гэх газаргүй.

	 

	1928 он

	 

	
ЗАХИА

	 

	Ленинградад эхнэр нөхөр хоёр амьдардаг байжээ.

	Нөхөр нь зөвлөлтийн хариуцлагатай ажилтан. Тэр бол насаар ануухан, чийрэг бадируун биетэй, булиа ч гэмээр ер нь л социализмын үйл хэрэгт итгэлтэй үнэнч шаламгай хүн байлаа.

	Хэдийгээр тэр нь тосгоны, ямар ч дээд мэргэжил цагтаа эзэмшээгүй энгийн хүн ч гэлээ, хотод ирээд хэдэн жилийн нүүр үзэхдээ юм юманд дүйтэй болж, олон ч юмыг мэдэх болж, ямар ч сонсогчдын өмнө үг хэлэхтэйгээ болж авчээ. Тэр бүү хэл, бие ажиллагааны судлаач эрдэмтнээс эхлээд цахилгааны мэргэжилтнийг оруулан элдэв мэргэжлийн эрдэмтэнтэй өлхөн маргалдаж дөнгөхөөр болсныг хэлэх юун.

	Харин эхнэр Пелагея нь далимд дурдахад бичиг үсэггүй хүн байлаа. Хэдийгээр тосгоноос нөхөртэйгөө цуг ирсэн ч гэлээ, ямар ч юманд суралцсангүй, бичиггүй чигээрээ үлджээ. Ядахдаа овог нэрээ ч тавьж чаддаггүй байв.

	Пелагеягийн нөхөр нь сайх байдлыг ойлгон ихэд гутарч, энэхүү зовлонгоос яаж гарахаа ч мэдэхгүй сэтгэл зовдог байлаа. Тэгэх тусмаа өөрийнх нь ажил гэж хоолойгоор татан, эхнэртээ зааж сургачихаар чөлөө зав олддоггүй байжээ.

	Тэгээд эхнэртээ, 

	— Пелагея минь, яаж ийгээд унших ч юм уу, эсвэл ядахдаа нэр овгоо тавьж сурмаар юм даа. Манай улс аажим аажмаар олон зууны харанхуй бүдүүлгээс гарч байна. Бид хаа сайгүй л бүрхэг бүдүүлэг байдал, бичиг үсэг үл мэдэх явдлыг устгаж байна. Тэгтэл чинь талхны заводын даргын гэргий бичиж ч, уншиж ч, хүний бичсэнийг ойлгож ч чадахгүй байж байдаг. Би үүнээс чинь болж мөн ч их зовж байна даа гэж гэнэ.

	Пелагея ч мэдээж үүнд нь зохих хариу барьжээ. Гараа савснаа ийн өгүүлрүүн:

	— Өө, Иван Николаевич минь, юунд өөртөө түвэг удна вэ? Надад тэр чинь ямар хэрэг байна. Оролдох ёстой цагтаа оролдсонгүй, одоо бол нас минь ч явчихлаа, залуу нас өнгөрч, миний гар хуруу жишээ нь харандаа барина гэхэд нь эвлэж өгөхгүй шүү дээ. Юугаа хийж сурч боловсрон, үсэг цээжлэх юм билээ. Тэр залуу пионер сурагчид нь л сурч байг, би ч яах вэ энэ хэвээрээ л хөгшрөх минь.

	Нөхөр нь мэдээж, харамсан санаа алдаад, 

	— Ээ, чааваас, Пелагея Максимовна минь... гэхээс хэтэрсэнгүй.

	Гэвч нэгэн удаа нөхөр нь ямар ч байсан, үсэглэл барьчихсан гэртээ иржээ.

	— За Поля минь, шинжлэх ухааны сүүлийн үеийн ололтоор үндэслэн хийсэн өөрөө сурах үсэглэл энэ байна даа. Би өөрөө чамд зааж үзүүлэмз гэж хэлжээ.

	Пелагея мушийснаа нөгөө номыг нь авч тойруулж харснаа, яах вэ байж л байг, үр ач нарт маань хэрэг болж мэднэ гээд шүүгээндээ далд хийчихжээ.

	Нэгэн өдөр Пелагея хийдгээ хийхээр сууж авчээ. Иван Николаевичийн пиджакийн элэгдсэн ханцуйг оёж шидэх хэрэгтэй болсон юм.

	Тэгээд Пелагея ширээндээ суугаад утас зүүгээ бэлдэж авчхаад оёхоор завдан гараа шургуултал ямар нэг цаас шаржигнаад явчхав.

	«Мөнгө биш байгаа даа?» гэж Пелагея боджээ.

	Үзтэл захиа байх нь тэр. Жигтэйхэн цэвэр цэмцгэр дугтуй, жирийтэл бичсэн үсэг харагдан цааснаас нь сүрчгийн гэмээр үнэр анхилна. Пелагеягийн зүрх ёг хийгээд явчхав.

	«Иван Николаевич намайг ингээд л хуураад явдаг юм гэж үү дээ? Авгай хүүхнүүдтэй янаг амрагийн зурвас хаялцан, бичиг үсэггүй тэнэг намайгаа элэг бариад явдаг юм гэж үү?» хэмээн бодов.

	Пелагея дугтуйг нь баахан харснаа, захиаг нь гаргаад дэлгэв. Бичиг үсэггүйн харгайгаар ойлгох юм юу ч байсангүй.

	Амьдралдаа анх удаагаа л Пелагея уншиж чаддаггүйдээ харамсав.

	«Өрөөлийн захиа гэлээ ч чухам юу бичсэнийг нь би мэдэх ёстой. Үүнээс миний бүх амьдрал өөрчлөгдөж ч болох юм, тосгон руугаа буцаж, тариачныхаа ажлыг хийх нь ч дээр болох юм бил үү» хэмээн бодов.

	Пелагея өөрийн эрхгүй уйлж, үнэндээ ч сүүлийн үед Иван Николаевич өөрчлөгдөн сахал самбайгаа засан, гараа байн байн угааж, шинэ саравчтай малгай духдуулах болсныг нь ч саналаа.

	Пелагея суусан хэвээр захиаг дэмий л харан харан байдгаараа гингэнэж байлаа. Захиаг унших санаа байсан ч сачий нь хүрсэнгүй. Өөр хүнд үзүүлчих гэхээр эвгүй ичгүүртэй санагдана.

	Дараа нь захиаг шүүгээнд нууж аваад, пиджакийг нь оёж шидчихээд Иван Николаевичийг хүлээж гарлаа. Нөхрийгөө ирэхэд Пелагея юу ч болоогүй юм шиг царайлав. Харин ч бүр тайван өнгөөр нөхөртэйгөө энэ тэрийг ярилцан, тэр байтугай үсэг бичиг сурахаас ч буцаад байх юм алга, бүдүүлэг, бичиггүй авгай байхаас үнэндээ залхаж гүйцлээ гэсэн маягийн юм цухуйлгаад авчээ. Иван Николаевич ч үүнд нь жигтэйхэн баярлав.

	— За их сайн байна. Би чамд өөрөө заана гэхэд нь, 

	— Яах вэ, заагаадах гэж Пелагея хариуллаа.

	Тэгээд Иван Николаевичийн тэгшилж зассан сахал руу нь тас ширтэв.

	Хоёр сарын турш Пелагея өдөр шөнөгүй уншиж сурахаар мэрийв. Ихэд тэвчээр гарган үгийг үсэглэн, үсэг үсгээр нь нүдэлж, өгүүлбэр цээжилнэ. Үдэш болгон шүүгээнээсээ нөгөө нандин захиагаа гаргаж, нууцлаг утгыг нь тайлах гэж мэрийнэ.

	Гэтэл энэ нь тийм ч санаагаар амархан бүтчих эд биш ажгуу.

	Зөвхөн гурав дахь сардаа л Пелагея хэцүү юмныхаа цаана гарч авчээ.

	Өглөөгүүр Иван Николаевичийг ажилд явсны дараа Пелагея шүүгээнээс захиагаа гаргаж аваад уншиж гарав.

	Жирийтэл бичсэн жижиг үсгийг арайхийн гаргаж ядав. Цааснаас нь анхилах үл мэдэг сүрчгийн үнэр л түүнийг шамдуулна.

	Захиаг Иван Николаевичид хаяглажээ. Пелагея уншруун:

	 

	«Хүндэт нөхөр Кучкин!

	Танд амласан үсэглэлээ явууллаа. Танай авгай хоёр гурван сарын дараа л сайх хэцүү давааг дажгүй давчихна гэж бодож байна. Хонгор минь, түүнийг ингүүлнэ гэдэг ам өгнө үү. Хэрэг дээрээ бичиг үсэггүй авгай байна гэдэг ямар дур гутам болохыг түүнд тайлбарлан ятгаж ойлгуулаач.

	Одоо бид ойн баяраараа улс даяар бичиг үсэг үл мэдэх явдлыг бүхий л аргаар устгах гэж байж, ойр дотно хүмүүсээ яагаад ч юм мартчих юм.

	Иван Николаевич, үүнийг хийнэ гэдгээ амлаач дээ.

	Коммунист ёсоор мэндчилсэн

	Мария Блохина»

	 

	Пелагея эл захиаг хоёр ч удаа уншсаныхаа дараа дахин гомдолтой санагдан уйлж гарав.

	Гэвч түдэлгүй Иван Николаевичийг, гэр орны амьдрал нь ёсоороо байгааг бодон, үсэглэлийн ном, гайтай захиа хоёрыг шүүгээндээ далд хийж авав.

	Ийнхүү, Пелагея ахархан хугацаанд уншиж бичиж сураад бичиг үсэгтэй болжээ.

	Энэ бол манай Холбоот улсад бичиг үсэг үл мэдэх явдлыг устгах түүхэнд гарсан гайхалтай тохиолдлын нэг билээ.

	 

	1928 он

	 

	
ӨВЧТӨНҮҮД

	 

	Хүн гэдэг зэгсэн хачин амьтан юм. Сармагчнаас гарсан гэдэг нь юу л бол доо. Дарвин хөгшин, энэ асуудлын талаар ялимгүй дэгсдүүлчихсэн бололтой.

	Хүнд, бүр нэг, цаанаасаа аргагүй хүний ёсных гэлтэй явдал үйлдэл байдаг. Амьтны ертөнцтэй ямар ч адилтгах юм байхгүй шүү. Хэрэв араатан амьтан өөрсдийнхөө ямар нэгэн аялгуугаар ярьдаг юм аа гэхэд, миний саяхан сонссон шиг тийм яриаг хүүрнэж чадах нь юу л бол.

	Энэ бол эмнэлгийн газар чухамдаа гэвэл амбулаторийн хүлээн авахад болсон юм. Би долоо хоногт нэг удаа дотрын өвчнөө эмнүүлдэг хүн л дээ. Опушкин эмчид. Юм ойлгодог сайн оточ байгаа юм. Тав дахь жилдээ эмчлүүлж байгаа юм. Тэгээд ер нь зүгээр, өвчин даамжраагүй л юм даг.

	За тэгээд эмнэлэг рүү яваад орлоо. Долоо дахь хүн болж байх юм. Хүлээхээс өөр яах вэ.

	Тэгээд хонгилын буйдан дээр суугаад хүлээж гарав аа.

	Тэгтэл ч бусад өвчтөнүүд хүлээнгээ хоорондоо үг солилцож байгаа нь чих дэлслээ. Зэгсэн намуухнаар дуугаа өндөрлөлгүй хүүрнэлдэнэ.

	Зэгсэн монцгор хамартай, богинохон пальто өмссөн нэгэн өвгөн хажуугийнхаа хүнд, 

	— Энэ чиний эвэрхийг, хонгор минь, өвчин гэдэг юм уу. Шал тоохгүй илж базаад л чиний бүх өвчин чинь гүйцээ. Чи миний цулхгар хацрыг битгий хараад бай. Би ч айхавтар өвчтэй хүн шүү. Энэ бөөр л намайг зовоож байгаа юм даа гэхэд хажуу дахь нь гомдсон дуугаар түүнд, 

	— Ганц эвэрхийгээр зогсохгүй шүү хө. Уушги муу. Бас тэгээд чихний хажууд өөхөн хавдартай. Хараа маань ч олигтой биш гэж хариулах дуулдав.

	Нөгөө монцгор хамарт, 

	— Энэ юу ч биш ээ. Наадуулыг чинь бөөртэй эн зэрэгцүүлж болох юм гэж үү дээ! гэв.

	Тэгтэл суян даавуу алчууртай нэг хатагтай хажуугаас нь ёжтой өнгөөр, 

	— Үгүй ер бөөр байлаа ч яадаг юм. Миний зээ охин бөөрний өвчтэй байлаа, тэгээд юу ч болоогүй. Тэр бүү хэл оёж шидэж, индүүдэж илүүрдээд л байна. Тан шиг биетэй хүнд наад өвчин бараг аюулгүй. Та энэ өвчнөөсөө болж үхнэ гэж байхгүй ээ гэв.

	Монцгор хамарт, 

	— Би үхэхгүй юм гэнэ! Дуулав уу, та минь? Энэ хүүхэн намайг энэ өвчнөөсөө болж үхэхгүй гэж байна. Эмэгтэй, та мөн их ойлгож байна аа! Тэгээд бас анагаах ухааны сэдвийн ярианд хошуу дүрж дөвчигнөнө гэнэ ээ гэв.

	Нөгөө эмэгтэй нь, 

	— Нөхөр минь, би таны өвчнийг дорд үзсэн юм биш. Энэ өвчин ч бас тусгаар биеэ даасан өвчин л дөө. Би үүнийг хүлээж байна. Харин миний өвчин та нарын тэр бөөрнөөс чинь илүү ноцтой байж болох юм гэдгийг л хэлж байна. Би өмөн үүтэй хүн гэв.

	Нөгөө монцгор хамарт, 

	— Ямар өмөн үү гэдгээс л болно. Зарим нь ямар ч хоргүй өмөн байдаг юм. Хагас жил явна гээч гэж ярив.

	Ийнхүү зүгээр байтал нь доромжлоход нь нөгөө хүүхэн хувхай цайн салганаад, хараал хэлснээ, 

	— Өмөн үү хагас жил болох юм гэнэ! Харав уу хөөе! Үгүй ер ямар өмөнг харсныг чинь мэдэх юм алга. Чааваас даа, өвчтэй мөртөө ийм тарган цатгалан царайтайг нь.

	Данхгар толгойт доромжилсных нь хариуг гомдоолгүй өгье гэснээ болиод гар савснаа буруу харлаа.

	Энэ үед тэнд бас хүлээж суусан нэг хүн инээмсэглэснээ, 

	— Ер нь ингэхэд нөхөд минь, та нар юугаа сайрхаад байх вэ дээ? Согогоороо сайрхдагаа бид болих цаг болсон юм биш үү дээ гэж учирлав.

	Өвчтөнүүд сайх ярьж байгаа хүн рүү харснаа үг ч дуугаралгүй чимээгүйхэн ээлжээ хүлээн сууцгаалаа.

	 

	1929 он

	 

	
ГАЗАР ХӨДЛӨЛТ

	 

	Крымийн цуутай газар хөдлөлтийн үед Ялтад Снопков гэдэг нэгэн хүн амьдарч байжээ.

	Гуталчин мэргэжилтэй гар үйлдвэрлэгч. Ялтад гутал засварын газартай байж. Засварын газар ч гэж дээ, нэг тийм чулуун, том биш шовгортой байж.

	Нэг нөхөртэйгөө хоршоо болон ажилладаг байв. Хоёулаа энэ хотынх биш, гаднаас ирсэн байжээ. Орон нутгийнхны болон зам зуурын хүмүүсийн гутлыг засдаг байв.

	Тийм ч муугүй амь зуудаг байжээ. Өвөл нь яалт ч үгүй өлөн зэлмүүр байх боловч зун нь толгой өөд татахгүй ажилтай болно. Заримдаа бүр уух ч зав олдохгүй болно. Гэхдээ л уух зэргийн хувьд цаг олдолгүй яах вэ. Бусад юманд ч...

	Иймэрхүү л байж. Газар хөдлөлтийн яг өмнөхөн буюу есдүгээр сарын арван нэгний баасан гарагт гуталчин Иван Яковлевич Снопков, бямба гарагийг хүлээлгүйгээр «орос хатуу» архинаас шил хагасыг хүртчихжээ.

	Тэгэх тусмаа ажлаа дуусгачихсан байсныг хэлэх үү. Тэгээд бас хоёр шил архи ч нөөцөд нь байсан юм санж. Тэгэхээр юугаа хүлээх билээ. Аваад л хүртчих нь тэр. Тэгэх тусмаа газар хөдлөх юм гэдгийг хаанаасаа ч мэдэх юм билээ.

	Ингээд шил хагас хатуу архи уучихсан хүн мэдээжээр гудамжаар ямар нэг дуу амандаа гингэнэсэн шиг, жаахан гуйвсаар гэртээ иржээ.

	Гэртээ эргэн ирээд, хашаандаа хэвтээд газар хөдлөхөөс өмнө унтаад өгчээ.

	Уучихсан болохоор зайлшгүй хашаанд унтаж таарна. Согтуу үедээ байшинд унтах ямар олиг байх вэ. Амь тэмцэж бүгчимдэнэ. Бөөлжмөөр санагдана. Тэгээд л задгай унтахаас сайхан юм байдаггүй ажээ.

	За ингээд л есөн сарын арван нэгэнд чухам яг газар хөдөлдгийн өмнө, Иван Яковлевич Снопков баахан архи ууж аваад байдгаараа хөлчүүрэн, хашаа доторх майлсны доор унтаад өгчээ.

	Тэгээд тэр хүн нам унтан элдэв сонин юм зүүдэлж байх хооронд нь нөгөө Крымийн цуут газар хөдлөлт болж байв аа. Барилга байшин дайвалзаж, газар нүргэлэн чичирч байхад Снопков байдгаараа тэрийгээд, юу ч болж байгааг мэдэх юмгүй унтаж хэвтжээ.

	Түүний хоршоо нь болохоор анхны чичиргээ мэдрэгдмэгц л ум хумгүй дутаан, чулуунд цохигдож үхэхгүйн тул хотын цэцэрлэгт оржээ.

	Зөвхөн маргааш өглөөний зургаан цагийн үед манай Снопков нүдээ нээн харах аяджээ. Манай Снопков майлсны доор сэрсэн авч хашаагаа яагаад ч танихааргүй байлаа. Ядахдаа нөгөө чулуун шовгор нь нурчихсан байжээ. Бүрмөсөн биш л дээ, хана нь хагарч, хашаа нь хэмхэрчихсэн байж. Зөвхөн майлс хуучнаараа үлдсэн болохоос бусад юмыг танихад зэгсэн бэрхтэй болчихсон байв.

	Манай Снопков нүдээ жийтайлгаснаа бодруун:

	«Ээ, бүү үзэгд, намайг хааш нь аваад ирж вэ, энэ чинь? Би чинь өчигдөр согтуудаа хаашаа ч юм явчихсан юм гэж үү? Ээ, чааваас, эргэн тойрон ямар ч хачин хөл толгойгүй хөглөрсөн аж ахуй вэ дээ. Хэнийх вэ гэдгийг ойлгох юм алга. Ингэж манартлаа уух ч олигтой биш л дээ. Архи гэж муухай хортой ундаан юм даа, толгойд үлдэх юм юу ч үгүй шүү».

	Ингээд л сэтгэл нь нэг л эвгүй болоод иржээ.

	«Ээ чааваас, хаана ирчхэв дээ? Хашаанд хажуулсан нь зол болж, гудамжинд ойччихсон бол ч ямар нэг юманд дайруулах ч юм уу, нохойд уруулчхаж ч болох байж. Ер нь учиртайхан уух ч юм уу, эсвэл бүрмөсөн болих хэрэгтэй юм даа» гэж бодлоо.

	Элдэв шалдав юм бодон сэтгэлийн тав алдсандаа халааснаасаа үлдсэн хагас шилээ гаргаад тэр дор нь сэтгэл унасандаа болоод хөнтөрч орхив.

	Тэр ундааг уусныхаа дараа Снопков эргээд согтчихлоо. Юм идээгүй удсаныг ч хэлэх үү, тархи толгой нь дорхноо л маналзаад явчих нь тэр.

	Манай Снопков ийнхүү согтож аваад, хөл дээрээ босон гудамжаар алхалж гарлаа.

	Гудамжаар явж байвч согтож гөлийсөн нүдэнд нь таних юм юу ч өртсөнгүй. Тэр тусмаа, газар хөдөлсний дараа хүмүүс бөөн бөөнөөрөө явцгааж байжээ. Байшинд ганц ч хүн үлдэлгүй, бүгдээрээ гудамжинд гарчээ. Хам хум хагас дутуу хувцаслан, өдөн олбог, дэвсгэр барьцгаасан хачин сандарсан улс харагдана.

	Ингээд гудамжаар алхалж яваа Снопковын сэтгэл нэг л тавгүйтэн хүйт даана. «Тэнгэр минь, ээ харла, би чинь хаана, ямар нүх рүүгээ орчих нь энэ вэ? Арай Батумд усан онгоцоор ирчихсэн юм биш байгаа? Эсвэл Түрэгт ирчих нь энэ үү? Тэр хараач, энэ улс чинь халуун оронд явж байгаагаас ялгаагүй хувцасгүй л гүйлдээд байх юм» гэж бодлоо.

	Хөлчүү эр, урхиран орь дуу тавих нь холгүй урагшилна.

	Юу ч болж буйг мэдэх юмгүй засмал зам руу гараад иржээ.

	Явж явж, архины халуун дээр, ядарч туйлдсанаасаа болоод замын хажууд хяргуулсан юм шиг ойчоод өгчээ.

	Үдэш болсон хойно бүрэнхийд сая нэг сэрэв. Толгой дээр нь одод гялалзана. Тэгээд бас жихүүцэж байв. Жихүүцэж даарсны учир бол замын хажууд шалдан шахам, хөл нүцгэн хэвтэж байх ажээ. Дотуур өмднөөс өөр юм байсангүй.

	Байдгаа нүцгэлүүлчихсэн амьтан замын хажууд хэвтээд «Тэнгэр минь, халаг гэж, хаана эргээд хэвтэж байгаа нь энэ билээ?» хэмээн бодов.

	Тэгснээ Снопков тоглоом ч үгүй айж, ухасхийн босоод хөл нүцгэн чигээрээ замаар алхлав.

	Халуун дээрээ арваад мод газар явчхаад, чулуу сандайлан суулаа.

	Чулуу сандайлаад элдвийг бодон гиюүрлээ. Байгаа газраа ч мэдэх юм байхгүй, бодол санаагаа ч эмхэлж чадахгүй сууна. Бие нь гаднаасаа даарч сэтгэл нь дотроосоо жихүүцжээ.

	Зөвхөн өглөө нь л Иван Яковлевич Снопков чухам юу болсныг олж мэджээ. Явуулын хүнээс асуужээ.

	Замаар яваа хүн түүнээс, 

	— Чи чинь дотоожтойгоо таварч байгаа хүн үү? гэхэд нь Снопков, 

	— Шуудхан хэлэхэд, өөрөө ч ойлгож байгаа юм алга. Намайг чухам хаана байгааг хэлж хайрлаач гэжээ.

	Тэгээд л ярьж гарч дээ. Нөгөө хүн нь, 

	— Тэгэхээр Ялт хүртэл чинь гучин мод ч байж болох юм. Чи мөн ч хол иржээ! гэснээ газар хөдөлсөн тухай, юу нурж эвдэрсэн, юу нь нурсаар байгааг хүүрнэж дээ.

	Снопков газар хөдөлж байгаад жигтэйхэн сэтгэл зовж, Ялт руу бушуухан очихоор яарав.

	Тэгээд Ялт орон ортлоо л дотуур өмдтэйгөө туугаад байв. Ер нь ч тэгээд газар хөдөлж байгаа болохоор хэн ч гайхсангүй. Ер нь ч тэгээд энд хачирхаад байх хүн ч гэж хаана байх вэ дээ.

	Дараа нь Снопков гарз хохирлоо бодож үзжээ. Өвөрт байсан жаран цөлхөөвийг нь, пиджак, өмд, бараг шинээрээ шаахай гээд л нэлээд юмыг нь хамаад явчихсан байжээ. Нурсан шовгорыг нь оруулахаа байлаа гэхэд зуу орчим рублийн гарз гарчээ.

	Одоо И. Я. Снопков Харьков руу явахаар завдан байна. Архины эмчилгээ хийлгэн эмчлүүлэх санаатай гэнэ. Тэр нь хямд тусах аж.

	Зохиогч энэ уран зохиолоороо юу хэлэх гэж хүсээ вэ? Архи уухын эсрэг аль байдгаараа тэмцэж байгаа нь энэ. Сайх хошин зохиол нь уух хөлчүүрүүлэхийн эсрэг бодолтой байгаа ч гэсэн санаа өгч байна.

	Зохиогч согттолоо уусан хүмүүс бол газар хөдлөлтөөс ч илүү нарийн эмзэг юмыг ч өнгөрүүлж мэднэ шүү гэдгийг хэлэхийг хүсэж байна.

	Эсвэл, нэгэн зурагт хуудсанд өгүүлсэнчлэн, «Битгий ууж согтуур! Согтсон үедээ чи, ангийнхаа дайсныг ч тэвэрч болно шүү» гэдэг шиг юм болно.

	Тэгэхэд их амархан шүү, нөхөд минь.

	 

	1930 он

	 

	
ЗАМДАА САЙН ЯВААРАЙ

	 

	Чухмыг хэлбэл манайд баячууд байхгүй ээ. Харин чинээлэг хүмүүс гэвэл бий.

	Манай зарим нэг нь цалин хөлс сайн авч байна. Нэг зарим нь зээллэгээр хожно. Нөгөө зарим нь, ер нь хаанаасаа мөнгө олж байдгийг чөтгөр л мэдэх биз.

	Гэвч хөрөнгө баялаг гэж юу вэ гэдгийг бид муухан төсөөлж байдаг. Бүгдийг худалдан авч, саад тотгор бүхнийг бут ниргэн, хүслээ л бол байхгүй юм гэж орчлонд байдаггүй тэр хөрөнгө чинээ гэдгийг бид бараг мэддэггүй.

	Мэдээжээр, манайд иймэрхүү юм байдаг л даа. Гэхдээ тэр маань урьдын хөрөнгө чинээнээс үлдсэн бага сага юм байх л даа. Бидний хэдийн хөндийрдөг болсон ч гэлээ бас сонирхож харахад илүүдэхгүй жигтэй хэрэг явдал үүнтэй холбогдон тохиолдох нь бий.

	За тэгээд, мөнгөөр хайр сэтгэлийг худалдаж аваад юу болсон тухай өгүүллэгийг болгоох ажаамуу.

	Ленинградад нэгэн баян инженерийн охин, нэг авгай суудаг байлаа.

	Эсвэл эцэг нь ерөөсөө инженер биш, гэрээгээр ажил гүйцэтгэгч байсан юм уу, одоо сайн мэдэгдэхгүй байгаа юм. Зөвхөн хувийн байшин бариулж, үүгээрээ жигтэйхэн их хөлжсөн гэдэг баримт байгаа юм. Гэвч бас хажуугаар нь мөнгө завшсан ч юм уу, хумсалсан байж болох л доо, би мэдэхгүй.

	За тэгээд мань эр хагартлаа баяжиж (энэ нь эдийн засгийн шинэ бодлогын эхэн үе) хөлжөөд ирэхээрээ мэдээжээр янз бүрийн уран зураг, хивс, дэнлүү, бүтээлэг гээд л элдэв хогшилтой болж эхлэлгүй яах вэ. Тэгээд л хааны үеийн цутгамал алтан зоос, алмаз эрдэнэ гээд л ер нь элдэв хогшил, хувцас хунарыг нь тоолохын эцэсгүй.

	Мэдээж, манай энэ үед түүнд юу тохиолдохыг бүү мэд л дээ, гэвч угийн тэнэг биш эр байсан болохоор цагаа олж хорин дөрвөн онд "Ээ чааваас, тэнэгүүд та нарыг яахыг би мэдэхгүй, харин би гэдэг хүн гомдолгүй олж хураагаад, охиндоо өвлөж байна даа" гэж байгаа мэт тайван инээмсэглэл уруулдаа тодруулан мажийжээ.

	Тэгээд өөрөө хүмүүсийн ярьдгаар хадан гэртээ очиж дээ.

	Түүний охин гэж, ер нь яах вэ, өөх ч биш булчирхай ч биш гэгчээр авхай байлаа. Ерөнхийдөө, яваад л, суугаад л, яриад л, идээд л, харин яруу найрагт дургүй, төгөлдөр хуур тоглож чаддаггүй бүсгүй байв.

	Хөрөнгө нь байгаагүй бол, мэдээж хүн тоохгүй амьтан байсан ч нэгэнт хөрөнгө зоорьтой болохоор харчуул үхэн хатан эргүүлж, бүр гурван ч удаа гэрлэсэн боловч яагаад ч юм аль аль нь бүтэлтэй болсонгүй. Түүгээр ч зогсохгүй нэг доктор хүртэл эргүүлж байжээ. Угийн улс төрийн талаар мэдлэгтэй хүн болохоороо эд хөрөнгө гэдэг бол цаг зуурын юм гэдгийг ойлгодог учраас хөрөнгө хогшилд нь шүтсэнгүй. Хэсэгхэн зуур эргүүлж байснаа эвгүй юм болохыг төсөөлөнгөө сүүлээ хавчаад зугтаана гэгчээр чимээ имээгүйхэн шиг арилаад өгчээ.

	Гэвч энэ үед нөгөө бүсгүй маань нэгэн инженертэй танилцаад авчээ. Гял цал буусан, сэргэлэн дэгжин эр байлаа. Ер нь нэг тийм дэндүү ёсорхог, хүүхнүүдийн хайрыг булаасан хүн байв. Анхилам үнэр ханхлуулсан алчуур халааснаасаа гарган, чагтан товч гялалзуулан, бас бус юмаар чамирхана. Тэгээд бас Холтсон цэцэг нэртэй гээч.

	Ингээд хатагтай нарын хайр татсан сайх залуу эр маань Елена Григорьевнагийнхаар айлчлан, учир тоймгүй үнэ цэнтэй новштой болохыг нь хараадахжээ. Тэгээд л тэр эд хогшилд сэтгэл хөөрсөндөө бүсгүйн толгойг элдвээр эргүүлж байгаад, нэгэн удаа «Та миний эхнэр болох юм биш биз?» гэж асуугаад авчээ.

	Гэтэл түүнд унаж үхээд байсан тэнэг хүүхэн баярласандаа муужгай шиг мурчилзан байж «Өө, би үүрд чинийх шүү» гэж хэлжээ.

	Залуу эр мангуу хүн биш болохоор хурдхан шиг гэрлэж аваад торгонд боолгуулж, тосонд бөмбөрөн, амьдын жаргалыг эдэлж, өдөрт таван удаа гүнцэгтэй, «Ёстой нэг төвхнөж авлаа даа!» гэж бодно.

	Детское село дахь хувийн байшиндаа нүүж ирсний дараа хүүхэн нь нэг л сэтгэлд хүрэхгүй байгааг гэнэт ажаадхав. Авгайдаа хайр сэтгэл гэхээр юм үгүйгээс гадна, хажууд нь хамт байх, нэгэн агаараар амьсгалахаас ч хүртэл дургүй нь хүрчээ.

	«Үүнээс сална гэдэг үлэмж тэнэг явдал болно, гэхдээ аятайхан боломжийг алдахгүй шүү» хэмээн боджээ.

	За тэгээд л элдвээр сэртэндэн, эхнэр хүүхнүүдтэй наана цаана болж, янаг амрагийн явдалд яггүй ороолддог болжээ. Нэг хачин гоё хүүхэнтэй ёстой л хүзүү толгой холбоотой болж авч дээ. Тэгэхдээ архидан наргиж, зүгээр ч үгүй, жижиг сажиг үнэт бэлэг чулуудчихдаг байв.

	Хөл нь дэлхийгээ онохгүй, хэл нь тагнайгаа онохгүй гэгчээр амьтан болчхоод гэртээ ирэхдээ барилга байгууламж, ажил хэргээсээ болж унатлаа ядарчихсан учир эхнэртэйгээ ч хүртэл ярих тэнхэлгүй байгаа царай гаргана.

	— Намайг өршөөгөөрэй, би хуучин шигээ тантай элдэв долоон юм ярих бүү хэл, таныг тухтайхан ч бахдан харж чадахгүй нь. Толгой өөд татахгүй ажлаас болж зан ааш минь ч өөр болж, сэргэлэн загнадаг маань зарим талаар алдагдаад байна гэж хэлнэ.

	Тэгэхийнхээ хажуугаар янгуучилж, элгээ эвхэн хөлөө зөөж ядан ёолж ёхлон, хахиран нулимж, хоёр ч бүтээлгээр давхар хучна. Гэтэл царай зүс нь гялалзсан, эрүүл мэндийн хувьд үүнээс илүү яах вэ гэмээр ажээ.

	Тэгээд бас, Орлов гэдэг танил эмчээ Елена Григорьевнад элдэв аймаар юм хэлүүлэхээр далдуур ятгаж дөнгөжээ. Үүний тул түүнд хэдэн мөнгө атгуулсан хэрэг.

	За ингээд эмч хүрч ирээд, халаг хоохой болон гасалж ирээд л Елена Григорьевнад:

	— Тэгнэ ээ! Тэгж таарна! Ээ чааваас гэж! Ийм залуу цэцэглэж яваа амьтан гэх, гэтэл эрүүл мэнд нь яадгаа алдчихсан байдаг. Та түүнийг халамжлах хэрэгтэй, бүү санаа зовж сандар. Яах вэ, тусдаа өрөөнд унтах нь л юунаас ч илүү дээ. Тэгээд таны зүгээс хийх эмэгтэй хүний ажил бол түүний бүхий л аяглаж аашлахыг нь нэхэж шаардахыг нь биелүүлж байх явдал юм гэжээ.

	Өнөөх тэнэг хүүхэн учир зүггүй мэгшин уйлж, өлмий дээрээ гэтэн явж хуучнаараа ухаангүй хайрлан, өхөөрддөг нөхрөө юугаар ч саад хийн бухимдуулсангүй.

	Иймэрхүү маягаар жил, хоёр жил өнгөрөв. Гурван жил ч боллоо. Эцэст нь тав дахь жил нь буюу хэрэг явдал бидний энэ үед дөхөж иржээ.

	Ингээд 1933 он гарах нь тэр.

	Нэгэн удаа тэдний хөрш, Елена Григорьевнагийнхаар орж ирлээ. Данс хөтлөгч Федоров гэдэг хүн. Ер нь нэг тиймэрхүү данс хөтлөгч санаатай, сүрхий хүн болж харагдах гэж эрмэлздэг сагсуу тэнэг, өчүүхэн эр байлаа.

	Энэ тэрийг ярилцсан шиг (Холтсон цэцэг гэртээ байсангүй) байж байтал, Елена Григорьевна, 

	— Хүүш, өнөөдөр надад их уйтгартай байна. Ресторанд очъё. Би төлөмз, та битгий санаа зов. Хөгжим чагнаж, шарсан тахиа амталсан шиг, цагийг зугаатай өнгөрөөх юм биш үү гэв.

	Данс хөтлөгч сайх жудаггүй эр уухайн тас зөвшөөрч, 

	— Их баяртай байна. Дуртайяа дагая гэжээ.

	Тэгээд л тэд Ленинград руу явжээ. «Астория» ресторанд оров. Хивс. Найрал хөгжим тоглоно. Хачин гоё хосууд бүжиг эргэнэ. Дүлий годил Федоров ч мэдээжээр муу бор пиджактайгаа, сахал самбайгаа ч хусаагүй, зангиа нь хажуу дээрээ гарчихсан байсан нь эргэлзээгүй. Ээ чааваас гэж!

	За тэгээд хоёулаа ширээнд сууж, шарсан тахиа болон бас бусыг захиаллаа. Тэгтэл Елена Григорьевна гэнэт (Юу вэ энэ чинь!) байж боломгүй хий юм харах нь тэр! Нөхөр нь Холтсон цэцэг нь нэгэн хүүхэнтэй шогшоо бүжиг хийж байгааг харжээ.

	Өө, тэгээд юу ч дуугарсангүй цочиж давхийсэн ч үгүй. Зөвхөн бие нь эвгүйрхэн, бие засах газар очих хэрэгтэй болсон юм шиг хаалга руу зүглэлээ.

	Харин нөгөө данс хөтлөгч Федоров нь мөнгөтэй цүнх ширээн дээр байгааг хараад, нэг их сандарч сүйд болсонгүй. «Зугтаагаад явчих нь юу л бол. Харин бүр ядлаа гэхэд би хоёр тахиа л иднэ биз» хэмээн бодож суув.

	Елена Григорьевна тэр дорхноо л гэртээ харайгаад хүрч. Зам зуур нь тэр айхавтар муухай дүр байдал бүрэн гүйцэд сөхөгдөөд иржээ. Түүнд бүх юм даруй тодорхой болж, долоон жилийн турш яасан муухай мэхлүүлж явснаа ойлгожээ.

	Гэртээ хар хурдаараа гүйж хүрээд, бичгийнх нь ширээг онгичиж гарлаа. Элдэв төрлийн захидал, зурвас гарган, зэвхий даасан уруулаа хөдөлгөн уншив. Тодорхойлон бичихийн аргагүйгээр мэхлүүлж явсан нь алган дээр нь юм шиг ил байв.

	Янз бүрийн эхнэр хүүхнүүдийн захиа олжээ. Тэдгээрээс «Хүндэт Холтсон цэцэг...», «Чи миний тэнгэр...», «Таныг үнсье...» «Ай, яая даа...» гэх мэтийн яруу найргийн үгсийг уншив.

	«Ай, чааваас!» гэж дуу алдсанаа хэсэг зуур ухаан алдаж ойчоод, дараа нь биеэ барин тэсвэрлэж, өөртөө «Би өөдгүй амьтныг хайрлаж байж дээ!» гэж үглэн байв.

	Үгүй ээ, маргааш өдөр нь цаадхыгаа ирэхэд юу ч хэлсэнгүй. Зөвхөн цэцэрлэг дундуураа нааш цааш бухимдан холхиж, модны навч угз угз татан «Тэгнэ вий!» хэмээн шивгэнэж байв.

	Харин нөгөө жудаггүй Холтсон цэцэг түүнийг ийм байхыг нь харж дасаагүй болохоор ийм юм харсандаа дотор нь зарсхийн өөртөө өгүүлрүүн: «Би бүр хэтрүүлж гүйцсэн бололтой. Долоон жил энэ тэнэгийг маллачхаад, ядахдаа хамт ч амьдарсангүй. Надад унаж үхдэг болохоор нь далимдуулж амьдралын сонин сайханд орох замыг нь хаачихсан бололтой.

	Дотоод сэтгэлийнх нь уяхан найлзуур хараахан хатаагүй байсан мань хүн цэцэрлэгт орж, бандан дээр зэрэгцэн суугаад, 

	— Чин сэтгэлийн мэнд, Елена Григорьевна. Би өнөөдөр танд нэг юм яримаар байна. Ийм юм л даа... хэмээгээд юу болсныг ярьжээ.

	— Тийм ээ, долоон жил би таныг хуурсны хүчээр хол хөндий амьдарч явлаа. Гэвч би таны амьдралыг цаашид үрэхийг хүсэхгүй байна. Амьд амьтан бүр хэн нэгний хайр энхрийллийг хүртэх эрхтэй талыг нь байгалийн энэхүү хуулийг эдлэхгүй гэж гэнэ.

	— Таны надад ярьсан чинь сайн байна. Тэгээд, таны дотоод сэтгэлийн уян найлзуур чинь надад хэчнээн их үнэтэй нандин болоход итгээрэй. Гэвч би тэртэй тэргүй цөмийг мэдэж байсан гэхэд нөхөр нь гайхахын ихээр гайхсан боловч эхнэр нь яриагаа үргэлжлүүлж, 

	— Таны тэр хайр сэтгэл, энхрийллийн тухайд бол би таны боддог шиг тийм тэнэг биш л дээ. Хайр сэтгэл, энхрийлэл надад байдаг л байлаа, зөвхөн танд л унаж үхдэг юм гэж санаад, намайг донгио юм шигээр бодон шал дэмий өрөвдөж байна даа гэв.

	Тэгэхэд нь мань хүн үхтлээ уурлан сандлаас босон харайж, 

	— Таны наадахыг чинь юу гэж ойлгох вэ? Та чинь бусадтай зууралдан, нууц амрагтай байсан байх нь ээ, эсвэл би ямар нэг юмыг ойлгохгүй байна. Тэднийхээ нэрийг хэлээдэх, эсвэл би яахаа мэдэхгүй байна шүү гэлээ.

	Долоон ч хүнийг нэрлэж, тэр дундаа Федоров, Орлов хоёрын нэрийг дурдчихжээ.

	Сайх хоёр нэрийг сонссон Холтсон цэцгийн дотор нь арзасхийн татвалзаж, бандан дээр ойчоод өгөв.

	— Тэгвэл би танд юмаа ярьж байдаг ёстой тэнэг. Та бол орчлонгийн булай бузрын биелэл юм байна. Таныг жигшин зэвүүцэж байгаа маань намайг таны дэргэд байх аргагүй болгож байна. Би эндээс явах минь. Баяртай гэв.

	Түүнийг гуйж гувших юм боджээ. Гэвч эд хөрөнгөнийхөө татах чадлыг мэдэрсэн хүүхэн, 

	— Маш сайн байна. Тэгээгүй бол би өөрөө танд үүнийг санал болгоё гэж бодож байсан юм гэх нь тэр.

	Үүнийг сонссон залуу эр цэцэг навч, цэцгийн мандал, бандан руу нулимчхаад, галзууртлаа уурлан, чемодандаа юмаа хийж аваад тэр дорхноо Ленинград руу гарч өгөв. Харин хүүхэн инээд алдан, 

	— Тонил тонил, би чамаас дээрийг нь мөнгөтэйнхөө хувьд, үзсэн юм гэж суув.

	Тэгээд мань хүн нөгөө хачин гоё хүүхэн дээрээ очтол цаадах нь эд хогшил, ачаа гэхээр юмгүй ирснийг нь, одоо тэгээд дураараа дургиж чадахгүй болсныг нь хараад удсан ч үгүй салчихжээ.

	Тэгэхэд нь өдөрт таван удаа тайзанд тоглочихдог, муугүй амьдарчихаар бэлтэй чинээлэг, дуучин хижээл авгайтай ханилжээ.

	Елена Григорьевнагийн хувьд гэвэл тун удалгүй нөгөө маанаг Федоровтайгаа гэрлэсэн аж.

	Сайх тэнэг сууснаасаа хойш хагас жил хяраатай болсноо урьдах нөхрийнх нь тухай тодорхой мэдэхгүй болохоор, хачин жигтэй тохиолдлоор мөн л эрүүл мэндийн байдал тааруухан хэмээн гомдоллож эхэлжээ. Гэвч Елена Григорьевна инээж ирээд л, 

	— За яая гэх вэ, хэрэв тийм юм бол салцгаая л даа хэмээн амыг нь таглана.

	Тэгтэл ч цаадах нь дорхноо тэнхэрч, хаана л бол хаана хүзүү толгой холбоотой хамт явдаг болж, амьдрал нь ч зохих ёсоороо үргэлжилжээ.

	Ресторанд үргэлж очно. Амьдралын эргүүлэгт ядарч сульдсан эхнэр ялимгүй хөгшрөх тийшээ хандаж, ширээнд сууж байхдаа эрэгтэйчүүдийг жигшсэн янзтай харна. Харин, дүлий годил Федоров тахиа, нугас идэнгээ, өөрийн ээлжид рестораны энд тэнд суусан залуухан авгай хүүхнүүдийг уйтгартай нь аргагүй нүд хужирлан сууна.

	Мөнгийг дэндүү хамаагүй үрж байсан нь Елена Григорьевнагийн түрийвчийг хоослоход хүрчээ. Дараа нь хааны цутгамал алтан зоос ичгүүр сонжуургүй наймаалдаг болов. Удсан ч үгүй энэ нь мэдэгдэж балрах нь тэр.

	Түүнийг хэрэгт татаж, саявтархан Арзамас хотод нутаг заан явуулсан гэнэ.

	Харин өөдгүй эр Федоров энэ хэргээс сугарч үлджээ. «Би ч гэж би дээ, миний эхнэр биш л дээ, мөнгөний хувьд бол мэдэж байсан юм алга, би түүнд цаад наадахыг бодолгүй хайртай байсан юм» гэжээ.

	Тийм хоёргүй сэтгэлээр хайрласан атлаа Арзамаст араас нь яваад очсонгүй.

	За Тэгээд, Еленад сайн явахыг болон мэдээж хонтоорын ажилчин ч юм уу болж таарах хотдоо, нөгөө элбэг дэлбэг эд хөрөнгө нь байхгүйн хэрээр таарсан хайр сэтгэлийг хүртэх Арзамаст тав тухтай амьдрахыг хүсэн ерөөцгөөе.

	Замдаа сайн яваарай!

	 

	
АШИГ ХОНЖОО ХАРАХ ХЭРЭГГҮЙ

	 

	Та бид, хамтрал, үйлдвэрийн санхүүгийн төлөвлөгөөний тухай янз бүрийн хариуцлагатай асуудлыг шийдвэрлэж байх хооронд амьдрал жам ёсоороо байгаагаараа л байна. Хүмүүс хувь тавилангаа бүтээн гэрлэж хадамд гарах, хувийн аз жаргалдаа санаа тавих, зарим нэг нь бүр ашиг хонжоо харан, луйвар булхай хийнэ. Мэдээжээр одоо үед ашиг хонжоо харан, панз наймаа хийнэ, гэхэд хэцүү л дээ. Гэхдээ нөгөөтээгүүр, энэ талаар ямар нэг шинэ соргог юм бодож олдог хүмүүс байдаг л юм.

	Нэг тийм ашиг хонжоо харсан панзны тухай би та нарт хүүрнэх гэсэн юм. Түүгээр ч барахгүй зэгсэн инээд хүрмээр баримт шүү. Тэр дундаа энэ бол үнэхээр болсон явдал. Манай нэг хамаатан хөдөөгөөс ирээд энэ шинэ сониноос надтай хуваалцсан юм.

	Симферополийн оршин суугч, бэлэвсэрсэн шүдний эмч, О... гэгч хадамд гарахаар шийджээ.

	Гэтэл одоо цагт хадамд гарна гэдэг тийм ч амархан биш. Тэр тусмаа эмэгтэй маань сэхээтэн бол хажуудаа бас л сэхээтэн, өөртөө зохицож нийлсэн хүнийг байлгах дуртай байж л дээ.

	Манай пролетарийн улсад сэхээтний тухай асуудал бол одоохондоо зэгсэн хурц асуудал юм. Боловсон хүчний асуудал хараахан тэгтэл сайн шийдэгдээгүй байдаг, гэтэл уучлаарай намайг, тэнд л гэрлэх харчуул байгаа шүү дээ. Хүргэн болох сэхээтэн хүн гэдэг өнөө тийм ч санааны зоргоор олон биш гэдэг нь ойлгомжтой хэрэг. Өөрөөр хэлбэл, мэдээжээр бий нь ч бий, гэхдээ цөмөөрөө л, нэг бол хэдийн гэрлэчихсэн, нэг бол хоёр гурван гэр бүлтэй ч юм уу, эсвэл гэр бүлийн амьдралд эелдэг хань болчихооргүй, үгүй бол эрхээ хасуулчихсан хүмүүс байдаг билээ.

	За тэгээд Симферопольд иймэрхүү байдалтайгаар өнгөрсөн жил нөхрөө алдсан нэг бэлэвсэн эхнэр суудаг байв. Тэр нь уушгины сүрьеэгээр нас эцэслэсэн юм байж.

	Нөхөр нь тийнхүү талийгаач болсон юм байж л дээ. Эхлээд энэ явдлыг нэг их юманд санасангүй. За даа, гайгүй биз гэж бодсон хэрэг. Харин сүүлдээ гайгүй ч юм биш байна гэдгийг, нөхөр болох хүн гэдэг орчлонд задгай мөнгө шиг үзэгдээд байдаггүйг ойлгожээ. Тэгээд шаналж гашуудсан нь эргэлзээгүй. Ийнхүү жил шахам зовж гашуудаж байгаад, өөрийнхөө зовлонг сүү худалддаг хүүхэнд ярьжээ. Тэднийд сүү зардаг хүүхэн сүү авчирч өгдөг байж л дээ. Нөхөр нь уушгины сүрьеэгээр нас барсан болохоор өөрийгөө бас арчлан санаа тавьдаг болж, чанартай хоол унд хэрэглэдэг болсон хэрэг.

	Тэгээд жил шахам сүү ууж, бие нь тэнхрэхийн хажуугаар сүү зардаг хүүхэнтэйгээ, эмэгтэй улсад байдагчлан элдвийг хөөрөлддөг байв.

	Чухам юунаас эхэлснийг нь мэдэх юм алга. Гал тогооны өрөөнд орж байгаад л яриа эхэлсэн байлгүй. Идэж уух юмны үнэ нэмэгдэж байна. Сүү шингэрэх нь ч шингэрсэн, гэтэл нөхөр болох хүн ч бас хэцүү болжээ гээ биз. Сүү зардаг авгай, 

	— Тийм шүү, юм юм ховордож л байна, харин нөхөр гэдэг бүр ч хэцүү гэв.

	— Гомдолгүй л цалин хөлс авах юм. Байр сууц, хогшил хэрэгсэл, мөнгө төгрөг цөм л надад байна. Тэгээд ч би тийм яадгаа алдсан царай муутай биш. Тэгтэл чинь, хоёр дахиа гэрлэж яагаад ч чадахгүй байна. Сонинд зарлал гаргадаг ч юм бил үү гэж эмчийг ярихад сүү худалддаг хүүхэн өгүүлрүүн:

	— Гэвч сонин чинь яриа хөөрөө биш шүү дээ. Тиймэрхүү юм эргэлзээгүй бодож олох хэрэгтэй юм байна даа.

	Хариуд нь шүдний эмч, 

	— Бүр болохоо байдаг юм гэхэд би мөнгө хайрлахгүй дээ. Гэр бүл болчихоор хүнийг танилцуулсан хүнд мөнгө өгөхөөс ч буцахгүй гэхэд цаадах нь, 

	— Та ахиухан шиг юм өгөх үү? гэж асуулаа.

	— Ямар хүн олж вэ гэдгээс нь бололгүй яах вэ. Мэдээжээр сэхээтэн хүн, тэгээд гэрлэдэг юм бол ч, наана цаана гэлгүй гурван аравт өгчихнө шүү.

	— Гурав ч бага байна аа. Тавыг өгчих л дөө, тэгвэл энэ хэргийг чинь би бүтээгээд өгөмз. Нэг боломжийн хүн санаанд байгаа юм.

	— Гэхдээ тэр чинь сэхээтэн биш, өөдгүй овилгогүй юм байж болно шүү дээ.

	— Үгүй, яалаа гэж. Их боловсон хүн бий. Угсрагч хийдэг.

	— Тэгвэл, та түүнийгээ надтай танилцуул. Одоохондоо энэ аравтын дэвсгэрийг шан болгон авч бай.

	Ингээд тэр хоёр салцгаажээ.

	Ингэхэд сүү зардаг авгайд өөрийнх нь нөхрөөс өөр хараандаа авсан хүн байхгүй байсныг хэлэх хэрэгтэй.

	Гэвч их мөнгөний тоо түүний санааг зовоон, сайх эмчийн гараас мөнгийг нь яаж амархан шиг салгая даа хэмээн тархиа гашилтал бодож гарчээ.

	Тэгээд гэртээ ирэнгүүтээ нөхөртөө өгүүлрүүн:

	— За Николаша минь, ийм юм боллоо. Санаа зовох юмгүй тавин рубль шүүрээд авч болох нь байна.

	Ингээд түүнд бүх явдлын учрыг ярьж дээ. Хэрэв түүнийг нөгөө баян эмчтэй танилцуулбал, тэнэгтэж үнэмшээд таван аравтын дэвсгэр өгөх нь байна шүү дээ.

	— Эцсийн бүлэгт, хэрэв цаадах чинь зүтгээд болохгүй бол бүртгүүлчихнэ л биз. Одоо үед, энэ бол нэг их хүч орох юм биш. Өнөөдөр батлуулчихлаа гэхэд маргааш ч юм уу, эсвэл нөгөөдөр нь салчихна шүү дээ гэж ярив.

	Сүү зардаг хүүхний нөхөр, ширвээ сахалтай нохой толгойлсон зэгсэн цэвэрхэн эр эхнэртээ:

	— Жигтэйхэн сайн. Болохоор барах уу! Хэзээ ч гэсэн зөв зүгээр сууж тавин рубль олохоос баяртай юм хаана байх вэ. Бусад хүн бол ийм мөнгөний төлөө сар ажиллана шүү дээ. Гэтэл энд бүртгүүлнэ гэдэг чинь юу ч биш шүү дээ гэлээ.

	За тэгээд, хэд хоногийн дараа сүү зардаг эхнэр нөхрөө шүдний эмчтэй танилцуулах нь тэр.

	Шүдний эмч ч хөл нь газар хүрэхгүй баярлаж, сүү зардаг хүүхэнд өгөх ёстой мөнгөө олон таван үггүй өгчээ.

	Тэгтэл одоо ийм байдал бий болох нь тэр.

	Сүү худалддаг хүүхний нөхөр болох угийн жолон жолон гэсэн сагсуу эр эмчтэй дорхноо батлуулж, байранд нь түр нүүж очин тэндээ суух болжээ.

	Тэгээд тав хоног, дараа нь долоо хоног, арав хоног болов.

	Тэгэхэд нь сүү зардаг хүүхэн очиж, 

	— За энэ чинь юу болоод байгаа нь энэ вэ? гэв. Нөхөр нь, 

	— Ингэхэд ер нь, би буцаж харихаа болилоо. Энэ эмч хүүхнийд үлдэх минь. Энд надад, яагаад ч юм нэг л аятайхан байна гэжээ.

	Тэгээд ийнхүү хуншгүй загнасандаа улаан нүүрэн дундуураа алган боов хүртсэн боловч нэгэнт санаснаа өөрчилсөнгүй. Тэгээд эмчийнд суусан чигээрээ үлдэх нь тэр. Эмч хүүхэн энэ бүх явдлыг дуулчхаад унаж тустлаа хөхрөн нэгэнт хүч хэрэглээгүй, чөлөөтэйгөөр шилж авсан болохоор ямар ч будилаан алга гэж хэлжээ.

	Үнэхээр, сүү зардаг хүүхэн хэд хэдэн удаа гэрээр нь ирж нөхрөө буцааж авахыг шаардан бөөн хэрүүл шуугиан гарсан ч гэлээ, үүнээс олигтой юм юу ч олж долоосонгүй. Тэр ч байтугай, цаашдын хэрүүл уруулаас зайлсхийн түүгээр дахин сүү зөөлгөхөө больж, татгалзсан гэнэ.

	Ингээд тавин рублийн төлөө хомхой сэтгэлтэй, сувьдаг сүү зардаг хүүхэн, зүс царайтай бол зүс царайтай, боловсон бол боловсон нөхрөө алдах нь тэр.

	Ойрмогхон манай Ленинградад нэгэн зэвүү хүрмээр хэрэг болсон юм.

	Эр эм Фарфоровынх асрагчтай байлаа. Хүүхдэдээ асрагч авсан хэрэг. Өөрсдөө хүүхдээ асарч тойлох аргагүй байв. Хоёулаа үйлдвэрт ажилладаг байв.

	Серега Фарфоров өөрөө алба хаадаг, авгай нь ч бас ажилладаг байв. Нөхөр нь сайн цалин авдаг, авгай нь ч гомдолгүй авна.

	Ингээд л ийм байдлын дунд тэднийх хүүхэдтэй болж дээ.

	Хүүхэд шиг хүүхэд төрөлгүй яах вэ, тэгээд л асрагч авах болсон нь мэдээж. Өөрөөр бол ч тэд авахгүй байлаа.

	Түүгээр ч үл барам, тэдэнд асрагч авч байдаг тийм зуршил ч байсангүй. Тэд тэгж ямбалахыг мэддэггүй улс.

	Гэвч энэ удаа мадам Фарфорова ажил төрлөө орхин үйлдвэрлэлээс хөндийрснөөс асрагч олох нь тэдэнд ашигтай байлаа.

	Ингээд л мэдээж тэднийх асрагчтай болох нь тэр.

	Тийм ч их хөгшин биш, тийм ч их залуу биш хүн. Нэг үгээр хэлэхэд, хижээл насны тун муухай авгай ажээ.

	Гэвч муухай царайных нь цаана цайлган сайхан сэтгэл байгааг Фарфоровынхан удалгүй олж харжээ. Тэгээд ямаршуухан өөдгүй эм хормой доороо байлгаж байгааг тэд яагаад ч төсөөлсөнгүй.

	Харин тэд мэдээжээр, ийм царай муутай эхнэрийг хувийн аз жаргал гэж байхгүй, зөвхөн хүүхдэд нь л анхаарал тавиулж байх гэсэндээ зориудаар авсан байлгүй яах вэ.

	Тэгэхдээ танилцуулга бичгийн дагуу авсан юм байж. Ерөөсөө уудаггүй, нас тогтсон, царай зүс муутай хөгшин гэжээ. Хүүхдэд амиа тавьдаг, гараасаа ч буулгадаггүй хүн гэжээ. Хэдийгээр настай боловч ангигүй шинэ нийгэмд бүрэн тохирохоор хөгшин гэжээ.

	Тэдэнд мэдэгдсэн нь ийм байлаа. Гэвч тэд өөрсдийн гэсэн саналтай болоогүй л байв.

	За тэгээд сайх асрагчийг аваад, үнэндээ ч асрагч биш алт юм гэдгийг биеэрээ үзжээ. Тэр дундаа хүүхдэд нь тэр дороо л амиа тавих болжээ. Цаг үргэлж тэврэн, гараасаа салгалгүй, шөнө орой болтол салхинд гарна.

	Фарфоровынхан тэргүүний хүмүүс байсан болохоор үүнийг нь зөрж татгалзсангүй. Цэвэр агаар, зугаалга хүүхдийнх нь бие хасыг чийрэгжүүлж байгааг ойлгож байлаа. Тэгээд «Дураараа л болог. Зугаалж л байг. Тэр тусмаа бид царай зүсийг нь ховор харж байх юм чинь» гэж бодоцгоожээ.

	Тэгтэл ийм нэг явдал гараад ирэх нь тэр.

	Өглөөгүүр, эцэг эх хоёул ажилдаа явж, асрагч хүүхдийг нь тэврээд үнээний сүүтэй угж аваад Ленинградын гудамжаар зугаалахаар гарна.

	Нэгэн өдөр байшингийн зөвлөлийн захиргааны гишүүн Цаплин гудамжаар явж байв.

	Гудамжаар алхан сэтгэл зүрхнийхээ явдлыг ч бодсон байж магадгүй бодлогошрон явж байтал гэнэт гудамжны буланд зэгсэн ядарсан байрын эмэгтэй зогсож байхыг хараадахжээ.

	Тэр навсгар эмэгтэй хүүхэд тэврээд зогсож байх юм гэнэ. Тэгээд хүүхдээр түрээ барин алгаа тосож байлаа.

	Семен Михайлович Цаплин түүнд юм өгч барья ч гэж бодсонгүй, зөвхөн зүгээр л хараад авчээ. Тэгтэл нэг л таньдаг хүн. Фарфоровынхны хүүхдийн асрагч биеэрээ зогсож байх нь тэр.

	Захиргааны гишүүн С. М. Цаплин түүнд энэ талаар юу ч хэлсэнгүй, ер нь юу ч өгөлгүй эргээд гэрээ зүглэжээ.

	Яаж үдэш хүргэснийг мэдэх юм алга, харин үдэш нь Фарфоровт өөрт нь, 

	— Хүндэт нөхөр минь, би гайхахын ихээр гайхаж байна. Та гэрийн ажилчиндаа хөлс мөнгийг нь төлдөггүй юм уу, эсвэл тэр хүн чинь ер юу болоод байгаа юм, би хараахан ойлгохгүй байна. Гэхдээ би танд урьдчилан хэлэх үг байна. Хэрэв та түүнийг зориудаар хүүхдээрээ дулдуйдан гуйлга гуй гэж явуулдаг бол та нар ч ёстой манай пролетарийн байшингийн элэг буруу давхарга мөнөөс мөн гэв.

	Фарфоров мэдээж хэрэг, 

	— Уучлаарай, юуны тухай яриад байна аа? гэж асуув.

	Тэгэхэд нь захиргааны гишүүн юу харснаа болон гудамжинд тийм үзэгдэл ажиглаад сэтгэл нь яаж зовсноо ярилаа.

	Орилоон хашхираан, инээд ханиад гээд элдэв юм болсны эцэст бүх юмны учир олдов.

	Тэгснээ асрагчийг дуудаж ирүүлээд, 

	— Аль вэ, яаж байгаа нь энэ вэ? Та чинь мангуу тэнэг болчихоо юу? Эсвэл тархи толгойд чинь жаахан жиг байна уу? гэхэд нь асрагч авгай, 

	— Миний тэгж зогсоход ч юм уу, замаар яваа өрөвчхөн сэтгэлтэй нэг нь гар дээр юм тавихад муу юм юу ч алга. Та нарын гомдоллоод байгаагийн учрыг ойлгохгүй байна. Хүүхэд ингэлээ гээд хохирч байгаа юм алга. Харин ч хүмүүс эргэн тойронд нь эргэлдээд байгааг харахад зугаатай ч байж болно гэв.

	— Тийм бий, гэвч би хүүхдээ хар нялхаас нь ийм хачин юманд сургая гэж бодохгүй байна. Би таныг ийм муухай юм хийхийг зөвшөөрөхгүй. Миний хүүхдийг тэврээд гуйлга гуйхыг зөвшөөрөхгүй. Тэр дундаа, бид танд үнэ хөлс гомдоолгүй төлдөг, та бол мөр бүтэн, гэдэс цатгалан, юм бүхэн танд байна гэж Фарфоровыг хэлэхэд, 

	— Тэр ч тийм ээ, гэхдээ би бас жаахан юм олох гэсэн юм л даа гэж асрагч хариу хэлэв.

	Мадам Фарфорова хүүхдээ элгэндээ тэврэн байж, 

	— Энэ явдал чинь биднийг зүйрлэшгүй ихээр гомдоож байна. Бид таныг гэрээсээ хөөж явуулна гэв.

	Цаплин тэдний ярианд оролцон хажуугаас нь, 

	— Миний бие захиргааны гишүүний хувьд хэлэхэд, манай пролетарийн байшингийн хар элэгтэй давхарга нь та нар бус, энэ эмэгтэй болох учраас сайх солиотой амьтныг хөөх нь түмэн зөв гэв.

	Нөгөө хөгшин, 

	— Үгүй ер өө, мөн их айлгав аа! Одоо чинь асрагч гэдэг өдрийн од шиг ховорхон байгаа үед намайг булаацалдах нь холгүй авах нь лав. Би танай гөлгийг тэврэн арай чамай гурван рубль л олох мөртөө хүн амьтанд элдвээр зүхүүлснийг яана. Та нар нэгэнт гэрийн эзэд шиг бус өөдгүй амьтад шиг загнаж байгаа болохоор би өөрөө танайхаас явамз гэв.

	Энэ үгийг сонссон Фарфоров уурлаж бачимдсандаа их дуугаар хашхичин, сайх сул биетэй хөгшин авгайн сүнсийг тонилгоё хэмээн завдаж давшилбал захиргааны гишүүн түүнийг хориглосноор барахгүй энэ талаар товчхон үг хэлээд авав. Фарфоров болон түүний эхнэрт хандан:

	— Та нар энэ асрагчаа харцгаа л даа. Энэ хүн бүх л үндсээрээ ноёд хатагтай болон өөрийн эрхгүй боолууд тааран тохирч амьдарч байсан өнгөрсөн үетэй амь бөхтэй зууралдсан этгээд байна. Тэр үеийн амьдралд дасаж заншчихаад ядуу зүдүү байдал, алга тосохыг ямар ч булай юм гэж боддоггүй ажээ. Чухам ийм дээрээс ч та бүхнийг доромжилсон тэрхүү булай зүйлийг хийжээ. Гэхдээ түүнд гар хүрэх хэрэггүй, зүгээр л хөөгөөд явуулчих гэжээ.

	Эхнэр нөхөр Фарфоров ч хэлснээр нь болгож, асрагчийг жигшин хөөжээ.

	Тэр нь явахдаа танилцуулга бичгээ авсангүй, хаашаа ч очсоныг бүү мэд. Гэхдээ мэдээжээр, хаа нэгтээ дахиад л хүүхэд асран түүгээрээ дулдуйдан гомдолгүй хөлс олж байгаа биз ээ.

	 

	
БУДИЛААН

	 

	Хүүхэд бидэнд туйлын хэрэгтэйн тухай мэдээжээр яриад байх хэрэг юу байх билээ.

	Тэдэнгүйгээр улс орон гэдэг тийм жигдхэн оршин тогтохгүй нь мэдээж. Тэд бол бидний халаа мөн. Бид тэдэнд найдаж санаа тавин байдаг билээ. Тэгэх тусмаа томчууд маань бэртэгчин дадлаасаа тийм ч амархан салж чаддаггүй. Харин хүүхдүүд маань өсөж торниод бидний соёлгүй байдлыг заавал засаж байдаг билээ.

	Тэгэхээр бид, хүүхдийг гар дээрээ өргөн, тоос хүргэхгүй үлээж, хамар амыг нь арчиж байх ёстой билээ. Манайх уу, хүнийх үү гэдэг нь хамаагүй.

	Гэтэл чухамдаа, бид үүнийг амьдралд муухан мөрдлөг болгож байгаа юм.

	Новороссийск хүрэхээс өмнө галт тэргэнд бидний нүдэн дээр болсон нэг зэгсэн өвөрмөц явдлыг өгүүлье.

	Тэр вагонд байсан хүмүүс бараг цөмөөрөө л Новороссийск явж байлаа.

	Ингэхэд сайх вагонд явж байсан улсын дунд нэг эмэгтэй байв. Хүүхэдтэй их залуухан хүүхэн байлаа.

	Хүүхдээ тэвэрчээ. Ингээд л хүүхэдтэйгээ явж байлаа.

	Тэр хоёр Новороссийск орохоор яваа ажээ. Нөхөр нь ч бил үү дээ тэнд заводод ажилладаг гэнэ. Тэгээд түүндээ очихоор яваа нь энэ.

	Ингээд нөхөр лүүгээ очиж яваа аж. Бүх л юм байх ёсоороо хүүхдээ тэвэрсэн, сандал дээр баадантай юм, сагс, харагдана. Ийм л байдалтай Новороссийск орж яваа нь энэ.

	Новороссийскт нөхөр лүүгээ явж байгаа нь энэ аж. Харин тэвэрсэн балчир амьтан нь сүрхий чанга дуутай. Яаж ч байсан байдгаараа бархираад салахгүй. Харваас өвчин тусжээ. Замдаа гэдэс нь өвдсөн бололтой. Эсвэл замдаа түүхий нойтон юм идчихсэн ч юм уу, эс бөгөөс ямар нэг эвгүй юм уучихсан байж таарна. Тэгээд л орилоод байгаа нь энэ.

	Нэг үгээр хэлэхэд нялх амьтан. Чухам юунаас болоод, яагаад гэдэс нь өвдөөд байгааг ойлгохгүй нь түмэн зөв. Хэдэн настай юм бол доо? Гуравтай эсвэл хоёртой ч байж болох юм. Хүүхдийг яг амьдрал дээр нь ажиглахгүй л юм бол чухам хэдтэйг нь хэлэхэд төвөгтэй шүү дээ. Зөвхөн октябрьч гэдэг нь л харваас илт. Тийм нэг ув улаан энгэрэвч зүүжээ.

	За ингээд л энэ жаахан амьтан ээжтэйгээ Новороссийск явж байгаа нь энэ. Тэр хоёр Новороссийск явж байгаа нь мэдээж, гэтэл гай болоход замдаа өвдөж орхисон байна. Тохиолдлоор өвдсөндөө болоод л хувь тутамд эвгүйрхэн эмзэглэж, анхааран бөөцийлөхийг шаардана.

	Тэгээд л мэдээжээр муу эхийгээ амсхийлгэхгүй зовооно. Хоёр ч хоног гар дээрээ үргэлж авч яваа ажээ. Дугхийж ч болохгүй. Аяга цай ч ууж чадахгүй явна.

	Лихна өртөөнд зогсохын өмнөхөн сайх эмэгтэй зорчин явагчдаас, 

	— Би та бүхнээс уучлал гуйя, хүүг минь харж байгаач. Би Лихна өртөөн дээр ядахдаа шөл ч болсон олж уухыг бодъё. Гэдэс нуруундаа наалдчих шиг боллоо. Би ийм юм болно гэж санасангүй л дээ. Новороссийск рүү, нөхөртөө очиж яваа царай минь энэ гэв.

	Зорчигчид ч мэдээж, ярьж байгаа хүн рүү харахгүйг хичээн нүүр буруулав. Яана гэнэ ээ, бархирч орилоод амраахгүй байхад бас, түүнийгээ аваач гэж байдаг. Орхичихыг хэн байг гэх вэ гэж бодоцгооно. Ямаршуухан эх вэ гэдгээс болно л доо. Зарим эх ч тэгэхээс сийхгүй л байх.

	Хэдийгээр тийм юм болоогүй ч гэсэн, хайрт эх нь хүүхдийнхээ дэргэд үлдсэн ч гэлээ, энэ бүгд чухам яаж дуусахыг мэдэхгүй байсан зорчигчид гуйлтад нь даруу төлөвхнөөр хандаж, ганц үгээр хэлэхэд татгалзлаа.

	Хүүхдийг нь авч байж чадахгүй гэсэн үг л дээ.

	Далимд хэлэхэд, вагонд нэгэн нөхөр явж байлаа. Хотын хүн бололтой. Саравчтай малгай, нэг тийм гадаадын резиндсэн даавуун цувтай хүн байв. Тэгээд мэдээж сэрүүн шаахайтай байлгүй яах вэ.

	Тэр эр хүмүүст хандан, 

	— Ингэхэд байна шүү, та нарыг харахаас ой гутмаар байна. Өөрөөр хэлбэл, ямар хачин амьтад вэ гэж бодохоос гайхахын ихээр гайхаж байна. Та минь, ингэж дэндүү хайхрамжгүй байж болохгүй ээ. Хүүхэд нь салахгүй зууралдаад, эх нь та нарын дэргэд идэж уухаасаа зовоод байж болох юм, гэтэл бүгдээрээ л энэ олон нийтийн үйлсээс нүүр буруулаад байдаг. Энэ чинь социализмаас шууд татгалзаж байгаа явдал гэж хэлэхэд бусад нь, 

	— Тэгвэл чи наад хүүхдээ хар л даа. Унтлагын вагонд том үг хэлдэг, мөн хэнхэг амьтан гарах нь ээ! гэцгээв.

	— Би хэдийгээр ганц бие эр боловч, бас тэгээд хэчнээн их нойр хүрч байгаа ч гэсэн хүүхдийн асуудлыг ингэж тоохгүй байж чадахгүй ээ гэж нөгөө эр хэлснээ хүүхдийг тэврэн аваад гар хуруугаа хөдөлгөн саатуулж гарав.

	Мэдээж залуу эхнэр баярлаж гялайснаа хэлээд, Лихна өртөөн дээр буулаа.

	Тэгээд өртөөний зуушны газар луу очоод, мөддөө эргэж ирсэнгүй. Галт тэрэг арван минут зогсдог. Гэтэл нөгөө арван минут нь өнгөрдгөөрөө өнгөрөөд, галт тэрэг хөдлөх дохио өглөө. Жижүүр улаан малгайгаар даллав. Гэтэл нөгөө хүүхэн алга л байв...

	Галт тэрэг чичрэн хөдөлж, вагон зам төмөр дээгүүрээ түрчигнэн хурдлахад, нөгөө залуу эх тэр чигээрээ алга болжээ.

	Тэгтэл ч вагонд юм юм л болох нь тэр дээ. Зарим нь шоолж хөхрөн, зарим нь цувааг зогсоох санаатай тоормосноос шүүрч авав.

	Нөгөө сэрүүн шаахайт, хувхай цайгаад унтаж хэвтэх манатай сууж харагдана. Дахиж ам ангайхыг ч хүссэнгүй.

	Нөгөө хүүхдийг өвөр дээрээ суулгаад долоон жорын зөвлөгөө сонсож суув.

	Нэг хүн мөнгөөрөө цахилгаан утас явуулаач гэж зөвлөхөд, бусад нь түүнийг эсэргүүцэж, 

	— Новороссийск хүргээд л өртөөн дээр харуулд өгчих. Тэнд наад хүүхдийг чинь авдаггүй юм бол, ядахдаа үрчлээд авчих л даа гэж зөвлөнө.

	Тэр үеэр нөгөө хүү орилж, бархиран, эмзэглэн ярдаглаж, гараас яагаад ч салахгүй зууралдана.

	Ийнхүү цөхрөлөөр дүүрсэн хоёр цаг өнгөрч, галт тэрэг нэгэн том өртөөн дээр зогслоо. Сэрүүн шаахайтай эр нөгөө хүүхдийг тун эв хавгүй тэвэрсээр тавцан руу бууж, тээврийн харуулд очихоор болов. Гэтэл нөгөө залуу эх вагонд гэнэт орж ирэх нь тэр. Вагонд орж ирэнгээ өөрийгөө цагаатган, 

	— Уучлаарай намайг. Халуун шөл уучихсан чинь дорхноо шөлөндөө цохиулж, тамир тэнхээ алдраад ирдэг юм байна. Тэгэхээр нь би зориуд хажуугийн вагонд орж, жаахан дуг хийчихлээ. Би хоёр хоног нүд аньсангүй. Тэгээд энэ вагонд орж ирсэн бол дугхийнэ гэдэг юу л бол гэж ярилаа.

	Тэгээд хүүхдээ авч, дахиад л бөөцийлж эхлэв.

	Нөгөө сэрүүн шаахайтай эр, 

	— Нөхөр минь, та ч зэгсэн бодлогогүй юм хийлээ шүү! Гэвч та нэгэнт унтсанаас хойш би таны байдалд орж тааралгүй яах вэ. Хүүхэд бол бидний халаа юм шүү дээ. Би тэднийг харахаасаа дургүйцэхгүй гэлээ.

	Тэгтэл ч вагон дүүрэн хөгжилтэй инээд хадах нь тэр.

	Сэрүүн шаахайт, 

	— Гэхдээ мэдээж урьдчилан сануулах хэрэгтэй байсан юм. Гэтэл би энэ хоёр цагт юу эс бодов доо. Энэ л таны зүгээс тааруухан юм боллоо гэв.

	Дахиад л вагонд хөгжилтэй инээд хадав.

	Ингээд л бүх юм ерөнхийдөө эсэн мэнд өнгөрсөн юм.

	 

	1932 он

	 

	
ХУЛГАЙ

	 

	Манайд хулгай бий. Гэвч ямар ч байсан нэг л цөөхөн.

	Хэн нэг нь ялаа эдэлж хүмүүжээд дахин хулгай хийнэ гэж ярихгүй. Зарим нэгийг нь бараа таваарын шилэлт сонголт хангахгүй байдаг аж. Нөгөө зарим нь том том хувийн өмчтөн, саятан олж харахгүй болохоор одоо улсын өмчөөс шомбодчихдог аж.

	Гэхдээ мэдээжийн хэрэг, урьд өмнө хулгай хийж байсан шигээр хийхгүй л дээ.

	Өнөө цагт, орчин үе гэдгийг ойлгохгүй тэнэгүүд л хулгай хийж байгаа юм.

	Тэгэхэд олон хүн орчин үе гэдгийг маш сайн ойлгоод хэдийн хамгийн шинэ чиглэл урсгалыг өөрийн болгон эзэмшиж байна шүү дээ.

	Жишээ нь саявтар манай хоршоонд хулгай гарлаа. Тэгэхээр энэ хулгайн хэргийн цаана наад зах нь гүн ухааны үзэл бодол харагдаж байгаа биз дээ.

	Чухам юу болсныг өгүүлье.

	Хоршоо. Ерөнхийдөө дэлгүүр. Нээлттэй хуваарилагч гэсэн үг.

	Мэдээжээр бараа таваар ихтэй байлгүй яах вэ? Экспортын нугас цонхон дээр нь тавьсан байна. Хульд загас, гахай (уучлаарай, гулууз махыг нь хэлж байгаа юм) бяслаг, идэж уух юмнаас гэхэд ийм байна. Эд бараанаас гэвэл бас ч олон төрөл. Эмэгтэй хүний оймс, сам шүүр гэх мэтчилэн.

	Энэ бүгдийг элбэг дэлбэг овоолон, үзмэрийн цонхон дээр чамлалтгүй өржээ.

	Мэдээжийн хэрэг, энэ нь хэн нэгний харааг татдаг байлгүй яах вэ.

	Товчоор өгүүлбээс: нэг этгээд шөнийн цагаар арын хаалгаар дэлгүүрт ороод дураараа дургичихсан байв.

	Хамгийн гол нь манаач босгон дээрээ унтаад ямар ч юм ажиглаагүй ажээ.

	— Үнэндээ энэ шөнө зүүдлэх нь ч зүүдэлсэн л дээ. Гэхдээ тийм гойд хачин юм сонсоогүй шүү гэнэ.

	Гэхдээ сайх хулгай илрэнгүүт жигтэйхэн айж сүйд болжээ. Дэлгүүр дундуур цааш нааш гүйж, хүн болгонтой зууралдана. Битгий л хөөдчихөж үзээрэй гэж гуйж сандачна.

	Эрхлэгч нь түүнд, 

	— Чиний ажил жижиг шүү дээ. Унтсаны чинь төлөө мэдээж толгойг чинь илэхгүй нь лав, гэвч ял тулгадаг нь юу л бол. Тэгэхээр чи бүү айж сандар. Хүн амьтны хөлд тээглэж; орь дуу тавьж, ажилчдын сэтгэлийг бүү үймүүлээд бай. Гэртээ очиж, нойроо аваач гэв.

	Гэвч манаач явсангүй. Хажууд нь зогссон хэвээр сандарч тэвдэнэ.

	Түүнийг тэвдүүлж байгаа гол юм нь ийм их юм хулгайд алдсанд байлаа.

	— Энийг чинь л би яагаад ч ойлгохгүй байна. Би хэзээ ч гэсэн их сэргэг тэгээд хөлөө үүдний дагуу жийж унтдаг. Миний дээгүүрээс хоёр тампуу элсэн чихэр аваад гарна гэж байж боломгүй юм даа. Энэ л надад их хачин санагдаж байна гэхэд эрхлэгч нь, 

	— Нам унтчихсан байж, чонын бэлтрэг! Хэчнээн их юм аваад явчихаа бол гэхээс аймаар! гэв.

	— Их юм авч явж чадаагүй ээ. Тэгсэн бол би сэрэлгүй яах вэ дээ, энэ чинь гэж манаач хэлэв.

	— Одоохон акт тавиад чамайг ямаршуухан эргүү амьтан болохыг, улсад ямар их хохирол учруулсныг чинь харамз гэж эрхлэгч нь хэлэв.

	Тэгээд л цагдаагийн газрын хүн байлцуулан акт гаргаж эхлэв. Тоог нь дуудаж гарлаа. Тоолж дүгнэн, багцаалж гаргана гээд олон ажил болов.

	Хөөрхий манаач зүхэж шагшран, уйлах нь холгүй юм болов. Улсын хөрөнгөнд хар бууж, унтчихсандаа өөртөө зэвүүцэж байгаа нь илэрхий.

	Эрхлэгч, 

	— За бичээрэй: «Арван пуд4 ёотон, зуун жаран хайрцаг папирос тамхи. Эмэгтэй хүний оймс хоёр толгой. Найман цагариг хиам... хэмээн хэлж бичүүлэхэд манаач хэлэх тоолонд нь дороо дэвхэцнэ.

	Гэтэл мөнгө хураагч хүүхэн, 

	— Кассаас, зуун гучин хоёр рублийн мөнгөн тэмдэгт, гурван бэхийн харандаа, хайч алга болчхож, бичээрэй гэв.

	Үүнийг дуулсан манаач хэнгэнэтэл санаа алдан хуухирч, бохисхийх нь асар их хохирлоос болж жигтэйхэн сэтгэл зовж байгаа нь илт.

	Эрхлэгч цагдаад хандан, 

	— Энэ манаачийг зайлуулаадхаач! Хий дэмий хуухирч садаа болохоос өөр юм алга гэлээ.

	— Аль вэ, ах гуай, гэртээ харь! Хэрэгтэй үед нь таныг дуудамз гэж цагдаа хэлэв.

	Энэ үед данс хөтлөгч арын тасалгаанаас, 

	— Хананд хүзүүний торгон алчуур өлгөөтэй байсан чинь одоо алга. Тэмдэглэхийг гуйя. Би хохирлоо төлүүлэхийг шаардаж байна гэж орилов.

	Гэтэл манаач гэнэт:

	— Өө өөдгүй новш! Би хүзүүний алчуурыг нь аваагүй. Тэгээд найман цагариг хиам гэнэ шүү, энэ чинь ёстой элэг барьж байгаа хэрэг! Хоёр цагаригийг л авсан юм гэж хэлэх нь тэр.

	Тэгтэл ч дэлгүүрт дорхноо аймаар нам гүм болов.

	— Нохой долоо! Үнэнээ хэлье. Би хулгайлсан юм. Гэвч би бас ч гэж шулуун шударга хүн юм шүү. Тэгээд ч энэ та нарын гаргаж байгаа акт эгдүү хөдөлгөн, зэвүү хүргэж байна. Би илүү юм бичихийг яавч зөвшөөрөхгүй шүү гэлээ.

	— Энэ чинь яахаараа ийм болдог билээ! Ах гуай та тэгэхээр дэлгүүрт орчихсон байх нь ээ? гэж цагдаа асуув.

	— Би орсон юм аа. Гэхдээ би тэр мөнгөн тэмдэгт, хайч, бас тэр муу хүзүүний алчуурт нь хүрээ ч үгүй. Мэдмээр байгаа юм бол, миний бие хагас тампуу элсэн чихэр, нэг толгой эмэгтэй хүний оймс, хоёр цагариг хиам л авсан. Тэгээд надаар халхавчлан ийм луйвар хийхийг би зөвшөөрөхгүй. Би улсын эрх ашгийг хамгаалах манаанд зогсож байгаа хүн. Тэгээд энд болж байгаа юм зөвлөлтийн иргэн миний зэвүүг хүргэж байна. Миний нэрээр, ямар ичгүүргүйгээр нэмж бичнэ вэ? гэж манаач дуржигнуулав.

	Эрхлэгч тэр даруй, 

	— Мэдээжээр бид алдаж болно шүү дээ. Гэхдээ бид шалгана аа. Бага л юм хулгайд алдсан байвал би баяртай байна. Одоо бид бүгдийг нь хэмжиж, жигнээдэхье гэв.

	Мөнгө хураагч хүүхэн, 

	— Пардоон5 мөнгөн тэмдэгт хайрцгийн буланд орчихсон байжээ. Мөнгөн тэмдэгт аваагүй байна. Харин хайч л алга гэв.

	— Ээ чааваас, ичдэггүй нүүр өөд нь нулимах юм сан. Би хайчийг нь аваагүй. Аль вэ! Олигтойхон эрээч, чөгчийсөн золиг минь! Эсвэл би чамайг кассаас чинь чирээд гаргачихъя гэж манаач хашхичив.

	— Өө нээрэн тийм байна, хайчаа оллоо. Кассын араар уначхаад байсан юм байж гэж мөнгө хураагч хэллээ.

	— Хүзүүний алчуур ч олдлоо. Хажуугийн халаасанд байж л дээ гэж данс хөтлөгч хэлэв. Эрхлэгч ч, 

	— За тэгэхээр, актаа дахин сийрүүлье. Элсэн чихэр үнэхээр хагас шуудай дутаж байна гэв.

	Манаач:

	— Хиамаа тоолооч! Эс бөгөөс би яаж ч магадгүй хүн шүү. Тэгж ярих дээр хүрвэл ч надад гэрч бий шүү, Нюша гуай байгаа юм чинь гэлээ.

	Удсан ч үгүй, бараагаа тоолж, тулгахад, яг манаачийн хэлсэн юм л алга болсон байлаа.

	Түүнийг тууж аваад, цагдаагийн хэсэгт аваачив. Нюша хөгшнийг ч бас барьжээ. Нөгөө бараагаа тэднийд нуусан байжээ.

	За тэгээд, энд хэдэн мөнгөний юм хулгай хийсэн байтал мянгаар тоологдохоор өсгөсөн байхыг нь хараа биз дээ.

	Энд л орчин үеийн шаламгай сэргэлэн байдал болон нөгөө одоо үед түүнгүйгээр яагаад ч болохгүй гэлцдэг гүн ухааны үзэл бодлын бүтээлч үсрэлт мэдэгдэж байгаа биз дээ.

	Одоо үүнгүйгээр зөвхөн тэнэгүүд л хулгай хийж байна. Тэгээд дорхноо л баригдана.

	 

	1933 он

	 

	
УСАН ҮЛГЭРИЙН ЖҮЖИГ

	 

	Москвагийн нэгэн киноны ажилтан албаны хэргээр Ленинградад иржээ.

	Тэгээд «Европа» зочид буудалд буув.

	Сайхан, тохитой өрөөнд оржээ. Хоёр ортой, бие угаах онгоцтой, хивс дэвссэн, уран зураг өлгөсөн. Ер нь манай хүн хүмүүстэй уулзан, цагийг тохь тухтай өнгөрүүлэхэд тун зохистой байсныг хэлэх юун.

	Ерөнхийдөө найз нөхөд, танилууд нь цувж эхлэх нь тэр.

	Тэгээд л ямагт байдагчлан орж ирсэн зарим найз нөхөд нь усанд орно. Олон хүн бие угаах онгоцгүй байранд суудаг болохоор аргагүй шүү дээ. Халуун усны газар бүх хүн очно гэж байхгүй, ер нь ч тэгээд хүн сайх ахуйн үйлчилгээг мартдаг л даа. Гэтэл энд ийм сайхан завшаан гарч ирж байна. Найз дээрээ очиж, элдэв дэмий юм ярилцан гүн ухаанаар цэц булаалдаж, суугаад дараа нь тэндээ хирээ угаагаад авна шүү дээ. Түүгээр ч барахгүй ус нь халуун байдгийг яана. Сангийн даавуу хэрэгсэл бий.

	Иймээс ч нааш цааш явж байгаа найз нөхөд нь гарч ирэхэд олон хүн баярладаг ажээ.

	Товчоор хэлэхэд Москвагаас ирсэн хүн маань тав хоноод л найз нарынхаа иймэрхүү барагддаггүй урсгалаас залхаж иржээ.

	Гэвч аюул нүүрлэсэн сүүлийн мөч хүртэл биеэ барин тэсээд байжээ.

	Нэгэн үдэш зургаан танил нь зэрэг шахам ирсэн байна.

	Элдэв долоон юм ярилцангаа, тэр дорхноо л усанд орох жижигхэн дараалал гараад ирэх нь тэр.

	Гурав нь бушуухан угаачхаад, аяга цай уугаад яваад өгчээ.

	Харин дөрөв дэх нь хөгшин хатагтай байлаа. Явуулын хүний хамаатан тэр авгай дэндүү удаан усанд оржээ. Тэр бүү хэл хувцас хунараасаа ч угаав бололтой.

	Москвагийн хүн болон хүлээж байгаа хүмүүс нь дугхийгээд автал удаан оржээ. Бараг нэг цаг гаруй уснаас гарсангүй.

	Гэвч манай Москвагийн хүний нагац эгч нь байсан болохоор, мань эр найз нараа түүнд ямар нэг юм хэлэхийг зөвшөөрсөнгүй.

	Товчоор хэлэхэд авгайг уснаас гарахад хэдийн шөнө дунд өнгөрчихсөн байлаа.

	Нэг танил нь хүлээж цөхрөөд гэртээ харьчихав.

	Харин нөгөөдөх нь болох гайхмаар тэсвэртэй, уваагүй эр, юу ч боллоо гэсэн өнөөдөр л ямар ч байсан усанд орж, маргааш гэхэд ямар учраас ч юм хирээсээ салсан байх минь хэмээн зүтгэжээ.

	Тэгээд сайх эр нагацыг нь явтал хүлээв. Онгоцыг нь угааж цэвэрлэчхээд халуун ус тавив. Тэгээд онгоц усаар дүүрэхийг хүлээж, түшлэггүй буйдан дээр хэвтэв. Тэгтэл учиргүй ядарсандаа болоод унтаж орхижээ. Москвагийн хүн, бас буйдан дээрээ зүүрмэглээдхэв.

	Ус онгоцыг дүүрмэгц гадагшаа хальж, хоромхон зуур өрөөг аваад зогссонгүй доод давхар луу нэвчлээ. Гэвч доод давхарт нь зочлох танхим байсан болохоор ганц ч хүнгүй байснаас аюулыг тэр дор нь ажигласангүй.

	Товчоор хэлэхэд хоёр найз, хачин бүгчимдэн, уур савссанаас болж сэржээ. Сүүлд хэлснээр нь бол москвагийн хүн зүгээр ч үгүй, Гаград байна гэж зүүдэлж байсан гэдэг.

	Харин түүний сэрэхэд, өрөөг нь ус авчихсан, шаахай, сонин болон элдэв модон эдлэл хөвж байгаа харагджээ.

	Мэдээжээр халуун уснаас болоод цоргоо хаахын тулд шалзалмаар усан дундуур туучихаас зүрхшээснээс үерийг шуудхан зогсоочхож чадсангүй. Мань хоёр буйдан дээрээ суучхаад уур савсан буй усанд хөлөө дүрчхэж даанч зүрхлэхгүй байлаа.

	Гэвч дараа нь москвагийн хүний айж тэвдсэн найз яаж ийгээд сандал зөөж, нэгээс нь нөгөөд харайсаар усны өрөөнд хүрч цоргыг нь хаажээ.

	Цоргоо дөнгөж хаачхаад байтал, ус хаашаа ч юм урсан алга болж, өрөөнд нь буудлын эрхлэгч гүйхээрээ орж ирэв.

	Халуун усны өрөө болон доод давхрыг нь явж харангаа буудлын эрхлэгч, дуудагдаж ирсэн инженер хоёр ямар нэг юм зөвлөн ярилцана.

	Харин манай найзуудын хооронд, хэнийх нь буруу болох, хохирлыг хэн нь төлөх тухай ширүүхэн маргаан дэгджээ.

	Явуулын хүний найз айснаасаа амьсгаа нь бөглөрчих дөхөн, дөчин рублийг бол яаж ийгээд төлчихнө, харин түүнээс илүү гарсныг нь гаднын улсыг хөнгөн хуумгайгаар усанд оруулсан өрөөний эзэн л төлөх юм байгаа биз гэжээ.

	Тэгтэл ч буудлынхан хажууд нь байгаагүй бол харамсалтайгаар төгсөж мэдэх хэрүүл гарах нь тэр.

	Москвагийн хүн буудлын эрхлэгчээс чичгэнэсэн хоолойгоор, 

	— Хохирол хэдий хэрийн юм байх бол? гэж асуулаа.

	Эрхлэгч булзааруулсан маягтай, 

	— Ийм юм л даа. Доод талын танхимд, нэг эртний баримал, гурван сахиулсан тэнгэр эвдэрсэн байна. Энэ ч зардлыг ихээхэн нэмэгдүүлнэ дээ гэв.

	Сахиулсан тэнгэрийн баримал эвдэрснийг дуулаад явуулын хүний найз үнэхээр чичирч эхлэв.

	Москвагийн хүн, буудлын эрхлэгчийг гунигтай нүдээр ширтэн байж, 

	— Тэр сахиулсан тэнгэр нь хэр зэрэг эвдэрсэн юм бол доо? гэж сулхан дуугарлаа.

	— Засварлахад ч долоо найман мянгыг л гаргах болов уу даа гэж бид бодож байна гэж инженер хэллээ.

	Сайх мөнгөний тоо москвагийн хүнийг бүрмөсөн тамирдуулж, юу ч болж буйг ойлгохоо байсан амьтан буйдан дээр ойчоод өглөө.

	Найз нь харин өөрийнхөө өөдгүй мууг харуулж адгийн амьтан шигээр загнан зугтааж нуугдахыг оролдов. Гэлээ ч явуулын эрийн хүч султай ч үнэнч гарт баригдах нь тэр.

	Москвагаас ирсэн хүн үгээ зөөж ядан, 

	— Хоёр мянгаар болохгүй юу? Ядлаа гэхэд, тэр сахиулсан тэнгэрийг надад тохох хэрэггүй. Ийм зочид буудалд байлгадаг цаг одоо биш шүү дээ гэж эрхлэгчид хэлэв.

	Буудлын дарга, 

	— Та дэмий бухимдаж, наймаалалдаад байх юм даа. Бид танаас хохирлыг нэхээгүй биз дээ, энэ чинь гэв.

	Энэ үгийг сонссон явуулын хүний найз, зүүдэлж байна уу гэж бодоод нүдээ анив.

	Гэтэл буудлын эрхлэгч үргэлжлүүлэн, 

	— Бид тан дээр ямар ч буруу тохохгүй. Энд манай техникийн дутуу харсан, цалгар байдал байгаа юм. Бид ус гоожих талаар муу тооцоолсонд л манай техникийн сул тал байсан байна гэв.

	Инженер ч тэр дор нь шинжлэх ухааны тайлбарыг хэлж өгөв. Бие угаах онгоц руу зааж байгаад л, 

	— Онгоц усаар дүүрэх тусам ус нь урсаж байх ёстой нүх онгоцны энэ дээд талд байдгийг харж байгаа биз дээ. Шинжлэх ухааны үндэстэй үнэн зөв тооцоогоор бол ус хальж урсах ёсгүй юм. Гэтэл бид энд гоомойдсоноо харуулж, энэ нүх маань, та бүхний харж байгаачлан гоожиж байгаа усыг шингээн гоожуулж чадсангүй. Тэгэхээр бид танаас тохь тухыг тань алдуулсандаа уучлал гуйж байна. Цаашдаа ийм алдаа гаргахгүй. Бид засаж залруулах болно. Манай алдарт орчин цагт, ийм техникийн дутагдал байх ёсгүй гэв.

	Сайх үгийг сонссон найз нь буудлын захиргаа болон хувь заяандаа баярлаж талархсанаа үзүүлэхийн тулд өвдөг сөгдөх гэхэд нь москвагийн хүн үүний нь зөвшөөрсөнгүй.

	Буудлын даргад хандан, 

	— Мэдээжээр өөрөөр яаж ч байх вэ дээ. Гэхдээ шөнийн шаахай авах юмгүй болж, чемодан шал норсны хохирлыг надад хэн төлж өгөх болж байна гэдгийг хэлж өгөөч. Танай техникийн сул талаас болж чемоданд байгаа юм ч авахын аргагүй болсон байж магадгүй гэхэд нь буудлын дарга, 

	— Өргөдөл гаргачих, манайх хохирлыг төлөмз гэлээ.

	Маргааш нь москвагийн хүн норсон чемоданыхаа төлбөрт дөчин зургаан рубль авчээ.

	Москвагийн хүний найз нь бас орчин үеийн техникийн дутагдлыг далимдуулан бага боловч мөнгө шомбодъё хэмээн тохиолдлыг ашиглаад авахаар шийдтэл шөнө бусдын өрөөнд байх эрхгүй учир энэ бүтсэнгүй. Тийм учраас явуулын хүний танил, өөрөөсөө мөнгө гарган, норж үрчийсэн костюмаа оёдолчинд индүүдүүлжээ.

	Сайх индүүдсэн костюмтайгаа, дараа өдөр нь зочид буудалд дахин ирээд, москвагийн хүн жигтэйхэн дурамжхан, тэр бүү хэл уурласныг ч үл хайхран усанд орж авсан гэнэ.

ОРУУЛАХГҮЙ

	 

	Ийм нэртэй зураг байдаг. Ямар нэгэн нэртэй зураач л зурсан юм даг. Чухам хэнийг нь санахгүй байна. «Оруулахгүй» гэдэг нэртэй юм даг.

	Ямар үйл явдал үзүүлснийг хэлье. Шар айргийн газар, Шар айргийн газрын үүдний дэргэд нэгэн эмэгтэй зогсжээ. Тэгээд гараа байдгаар нь алдлан нөхрөө тийш нь оруулахгүй байна.

	Харваас сархад зооглохдоо хувиа тавихгүй байрын нөхөр нь түрэн орох гэж эхнэрээ замаас зайлуулчих санаатай зүтгэж байна.

	Тэгээд хажууд нь, айж сандарсан бололтой жаахан хүүхдийг дүрсэлжээ. Хүүхэн бүхий л байдгаараа «оруулахгүй» гэж байгаа нь илт. Нүүр царайд нь гомдож, гунин, сэтгэл зовсон байдал илэрхий. Үс нь сам хүргээгүй юм уу гэлтэй сагсайн унжжээ. Ойр хавьд нь эл хуль. Нэг ч хүн алга. Хэн ч сайх явдлыг анхаарч сонирхсон нь үгүй.

	Хувьсгалын өмнөх үеийн маш хүчтэй зураг. Тухайн эриний цаг үеийг мөн мэргэн олж гаргажээ. Үзэгч энэ зургаар дамжуулан, ямар арчаагаа алдсан архичин нөхрүүд байсныг, эхнэрүүд яаж тааруухан амьдрах аядаж байсныг, сүүлчийн ганц рублиэ уух гэсэн нөхрөө оруулахгүй байгаа хүүхнийг дуртай үедээ гарч ирээд хөөчхөж чадах архины мухлагийн жудаггүй эзний яаж мөнгө олдог байсныг үнэмших ажээ.

	Энэ утгаар, хувьсгалын өмнөх үеийн бийрийн мастер үүргээ муугүй гүйцэтгэн хүч хүрэхийн хэрээр үнэн мөний хормыг хуудуугүй гарган үзүүлжээ.

	Түүхийн ямар ч цаг үед эл зургийг сонирхох нь нэгийг бодогдуулам сургамжтайг хэлэх юун.

	Жишээ болгоход манай энэ үед сайх зургийг сайтар ажиглавал гол чухал ялгааг олж харна.

	Манайд мэдээжээр гомдолгүй уудаг л даа. Боломж гарангуут л улаан зээрд болно гэгчээр хөнтөрч өгнө. Гэхдээ, дашрамд хэлэхэд харьцангуйгаар урьдынхтай адилхан уухгүй л дээ. Ухаан тавиад уначихсан согтуу хүнийг улам улам цөөхөн харах вий.

	Хуучин бол хишиг өдөр ч юм уу, эсвэл аль нэг дүйцэн өдөр явж байхад хэвтэж байгаа хүн дээр шууд гишгэчих нь холгүй байдаг сан. Тэгээд хашаа цэвэрлэгч болон цагдаа нар тэдний учрыг олно. Нэг юм мэдээ орж, цагдаагийн газар луу хөл дээрээ яваад оччихоор болгохын тулд чихийг нь үрчин, хамарт нь жацын охитой шил барина. Тэнд нэг юм оччихсон байхад ч хөөрхийсийг харанхуй жижиг өрөөнд түлээ шиг дээр дээрээс нь хаялна даа.

	Одоо мэдээжээр, ийм юм бараг байхгүй болжээ. Хэрэв тэгээд ямар нэг нөхөр манайд уначихсан байдаг юм аа гэхэд, тэр дор нь л «Түргэн тусламжийн» тэрэг ёслолын байдалтай боловсноор дэргэд нь очоод, түүнийг санаандгүй гэнэт өвдсөн хүн шиг л эрүүлжүүлэхэд хүргээд өгчихнө. Тэнд очсон хойно иод түрхэж, шинжлэх ухааны зорилгоор гэдэс дотрыг нь угаана. Нэмэрт нь өглөө нь ямар нэг лекц уншиж өгнө гээч. Тэгээд энэ бүх эмчилгээ, үйлчилгээнийхээ төлөө арав ч юм уу хорин рубль авна. Мэдээж, танайд яадгийг мэдэхгүй юм, харин манайд, Ленинградад бол ингэдэг.

	Тэгэхээр би өнгөрсөн үеэс ялгаа байна гэдгийг л яриад байгаа хэрэг. Тэр бүү хэл энэ шалтгаар уух хэрэгтэй байгаа юм.

	Эхнэр хүүхнүүдийн хувьд гэхэд, тэд нэлээд өсөж чадваржжээ. Нөгөө зураг дээрх шиг хүүхнийг олно гэхэд юу л бол.

	Нөхөр нь хамаагүй уугаад байдаг юм аа гэхэд, юуны өмнө, байрны асуудал л саад болдоггүй юм бол салж орхино. Хэрэв хүүхэн нь нөхөртөө хайртай бол нөхрийнхөө татагдаад байгаа газар цуг очиж, тэнд нь боловсноор хамт цаг нөхцөөнө.

	Ичих нүүрээ барсан нэгэнд нь бол «оруулахгүй» мэтийн хүчгүй үгс ямар ч нөлөө үзүүлэхгүй. Ийм хүмүүст ямар нэгэн илүү, орчин үеийн юм хэрэгтэй.

	Саявтар бид (нөгөө зураач шиг л) үнэн мөний хормыг зураглая хэмээн биднийг зоригжуулсан нэгэн зүйлтэй учирч билээ.

	Выборгийн орчмоор явж байлаа. Тэгтэл гэнэт явган хүний замаар явж байгаа хориод хүн цөм халаг хоохой бололцохыг хардаг юм байна. Зарим нь эгдүү нь хүрсэн, нэг зарим нь яршиг цаашаа хэмээн гар савж байгаа харагдана. Нөгөө зарим нь хөхөрнө.

	Гэнэт явган хүний замаар ирж яваа нэгэн эрийг харав. Ажлын жирийн хөх хувцас өмсөж, саравчтай малгай духдуулжээ.

	Тэгтэл ч сайх эрийг согтуу юм гэдгийг цөм харлаа. Энд тэнд гишгэх ажээ. Гуйвж байна. Хоёр тийшээ айхавтар хазайж ирнэ.

	Тэгтэл согтуу эр гартаа хүүхэд тэвэрснийг цөмөөрөө анзаарчээ. Гуравтай ч юм уу, жижиг хүүхэд тэвэрчээ. Хөөрхөн өхөөрдмөөр амьтан байлаа. Буржгар үстэй юм. Шигтгээ хамартай. Инээж байгаа гэж жигтэйхэн. Харваас зугаатай байгаа нь илт. Тэврүүлчхээд ингэж савлах нь үнэхээр сайхан байгаа бололтой. Согтуу хүнд өргүүлчхээд л ингэж савлаж байна гэдгээ мэдээж ойлгосонгүй. Тоглож байна гэж бодож ч байгаа бололтой.

	Сайх хачин цувааны хажууд нэг эмэгтэй явна. Нэг гараараа хажуугаараа өнгөрөгсдийг зайчлан зайлуулж, нөгөөгөөрөө байсхийгээд л хуруугаа гозгонуулан хүүг саатуулна. Ингэх нь согтуу эрд тэврүүлсэн жаалыг улам ч зугаацуулж байгаа нь илт ажээ.

	Тэгээд л эргэн тойронд нь хүмүүс дургүйцэн дуу алдах сонстоно. Ийм булай юм харсандаа дургүйцэж зэвүүцсэн хэдэн авгай хүүхэн, хүүхэд ойчиж болохоор барахгүй хэмхэрч болохыг харчхаад согтуу хүнийг хүүхэд тэврэн ийнхүү явахаа боль хэмээн орилолдож эхлэв. Нөгөөдөх нь ойлгож байгаа шинжгүй гуйвж дайвалзан урагшилна.

	Хажууд нь яваа хүүхэн үүнд эгдүүцэхгүйгээр барахгүй жаал хүүг зугаацуулан алхална. Хаанаас нь ч харсан сайх хүүхэн жаал хүүхдийн эх, согтуугийн эхнэр гэдэг нь илт. Тэгсэн мөртөө ингэж явдаг.

	Тэгтэл нэг залуухан эмэгтэй ийм юмыг цаашид харах тэсвэр алдагдаад, цагдаа руу гүйж очин, дагуулаад ирлээ.

	Тэгээд цөмөөрөө л ам амандаа өрсөлдөн шуугьж, цагдаад согтуу мангар амьтан хүүхэд алчих гээд байхад, эх нь санаатай солиотой юм зоргоор нь тавин эрэмшүүлж буйг, ийм явдлыг өөгшүүлэхгүй байх хэрэгтэйг хэлэв.

	Цагдаа нөгөө хоёрт ёсолбол цаадуул нь зогслоо.

	Тэгтэл гэнэт сайх эхнэр гар өргөн цөмөөрөө чимээгүй байгаач хэмээн дохив. Орилж хашхирах намдмагц дараах зүйлийг учирлалаа:

	— Нөхөд өө, энэ манай хүүхдийг тэвэрч байгаа согтуу хүн бол миний нөхөр байгаа юм. Яг одоо архинаас гарах эмчилгээ хийлгэж байгаа юм. Тэгээд бас ч гэж зарим нааштай амжилт харагдаад байгаа юм шүү. Гэвч одоохондоо хорьхон удаа очоод байна. Эмч бол хорин таван удаа эмчилгээ хийлгэх хэрэгтэй гэсэн юм л даа. Тэгэхээр нөгөө муу зуршлаасаа бүрмөсөн салчхаагүй байгаа хүн. Тэгээд сүүлийн үед миний дотроос нь татан гаргаж хүч хүрэхгүй шар айргийн газар өдөр болгон суугаад байгаа юм. Би тэндээс чирээд гаргачхаж чадахгүй болохоор манай хүн хаатал нь суухаас сийхгүй учир, би хүүгээсээ л тусламж авах юм. Нөхөр маань жаалдаа амин голоосоо хайртай. Хүүгээ тэврээд гуанз руу орохоор нөхөр маань шал өөр болж, хүүгээ тэвэрч аваад л гэр лүүгээ явдаг юм. Хүүхдийг нь авах гээд үз л дээ, цаадах чинь буцаж очоод дахиад л ууж эхэлнэ. Би өөрөө хажууд нь яваа болохоор хүүхдээ унагатал ч хаашаа юм, таварцаглаж унахад хүрвэл би хүүхдээ бардаагаар шүүрээд авч амжина. Мэдээжээр, юм болгонд л аз үзэн, сэтгэл түгших хэрэг гардаг, гэхдээ үүнд муу нь юу байх вэ. Хэрэв нөхөр маань ихээр уугаад байвал, өөртөө ч, хүүхдэдээ ч, нийгэмд ч улам их хор болно шүү дээ. Та бүхний хууль ёсны шаардлага, дургүйцэл эгдүүцлийн чинь хариуд миний хэлж чадах юм энэ л байна даа.

	Сайх учирласан үгийг сонсоод олон хүн гайхсандаа гараа алдлав. Зарим нэг нь алга ташин, тэдэнд зам тавьж, зай гаргаж өглөө.

	Ярианы үед тогтож чадахгүй салхинд ганхах тариан түрүү шиг найган байсан сайх согтуу эцэг их л додигор замаа хөөн алхлав.

	Тэгэхэд нь цөмөөрөө жаал хүүг жигтэйхэн эвлэгхэн болгоомжтой тэвэрч байгаад нь үнэмшин итгэв.

	Дахиад л нөгөө хүүхэн хажууд нь гарч жаал хүүг «хуруугаа гозгонуулан» инээлгэж явлаа.

	Сайх хэргийн талаар ямар шийдвэр гаргахаа мэдэхгүй байгаа цагдаа ёсолсноо санаа алдаад, 

	— Бүх юм ёсоороо... явуулахаас л биш гэв.

	Цугласан олны дотроос нэг нь, 

	— Бүх юм ёсоороо, согтуу хүн алга гэж нэмж хэллээ.

	Тэгтэл ч цөмөөрөө инээд алдацгаан, хувь хувийн ажил төрлөө хөөн тарж одоцгоох нь тэр.

	 

	1937 он

	 


АРГАГҮЙН ЭРХЭНД БУУСАН НЬ

	 

	Яагаад ч юм зарим хүмүүс амарч чаддаггүй.

	Бүх амралтаа сэтгэл дэнслэн өнгөрөөнө. Жишээлбэл, асрагч авгай, эзгүй хойгуур нь хүүхдийг нь гараасаа унагачих вий хэмээн зовно.

	Бусад нь болохоор сувилгааны газар ирчхээд, хоёр долоо хоног ухаан нь гарчихсан амьтан шиг дүйнгэтэн явна. Өөр газар оронд ч юм уу, байр сууцад яагаад ч дасахгүй ажээ.

	Гурав дахь хэсэг нь болохоор ер нь хийх юмгүй байж үнэхээр чадахгүй. Хийж, хөдлөхгүй болчихоороо цөхрөнгөө барж, турж эцэн, ханиалгаж бүгшүүлэн, гутрангуй амьтан болон хувирна.

	Дөрөв дэх хэсэг нь газар хөдөлбөл яана гэж айна.

	Тав дахь хэсэг нь болохоор амралтынх нь үеэр ажил дээр нь «муу юм хийчих» байх гэсэн совинд автагдана.

	Амьдралд иймэрхүү юм үнэхээр байдаг болохоор энэ хэсгийн хүмүүсийг ойлгож ядах юу байх вэ. Зарим хүн он жилээр ажилдаа суугаад байхад нь юу ч болдоггүй. Гэтэл амралтад явсан хойгуур нь нэг юм заавал болно гээч.

	Ийм болохоор олон хүн байраасаа хөдлөх дургүй байдаг агаад гадагш гаралгүй амрахыг илүүд үзнэ.

	Гэвч зөвхөн дээр дурдсан хүмүүс ч бус, хэрэв ерөнхийд нь цөмийг нь ажиглавал, олонх хүн амарч чаддаггүйг харж болно.

	Тун саявтархан бид Хар далайн эрэгт очих хэрэг гарсан юм.

	Бид Севастополиос Ялта руу автобусаар явлаа л даа.

	Зам гэдэг нь хэчнээн сайхан болохыг хэлэх юун. Анх удаа явж байгаа зарим нөхөд маань бүр дуу алдан явав. Үнэндээ ч эргэн тойронд даанч уран сайхан ажээ. Доор Хар далай, зүүн гарт уулс сүндэрлэж, хөх тэнгэрт өрнөдийн нар шарна. Зэрлэг онгондуу ч гэлээ цаг ямагт энд байх юм сан гэж хүсмээр байгаль энэ ажгуу.

	Ингээд л бид сэтгэл сэргээм сайхан замаар явж байгаа нь энэ. Тэгтэл гэнэт дугуй хагарах нь тэр.

	Тэгээд л элээ халаг болцгоов. Зорчигчид унаанаас бууж, хараал ерөөл тавин, гасалцгааж, ийм өөдгүй дугуйтай явж байдаг хэмээн жолоочийг загнав.

	Ялангуяа нэгэн хатагтай жигтэйхэн урам нь хугарч, жолоочтой эгээтэй л барилцаж авсангүй. Жолоочид омогдон, 

	— Би таны талаар гомдол бичнэ. Бид амрахаар явж байна. Бидэнд цаг болгон үнэтэй. Тэгтэл та биднийг дэмий хүлээхэд хүргэж байдаг. Та мэдээжээр шинэ дугуйгаа уучхаад, биднийг хуучнаараа зөөж байж таарна. Наад хөсрий муу дугуйгаараа энэ эгц ганга руу хөмрүүлчхээгүйд чинь л баярлаж байна. Тэгсэн бол мөн сайхан амралт болох байлаа гэж дуржигнуулав. Жолооч түүнд, 

	— Зайлаад өгөхөө мэддэг ч болоосой! Тэгэхгүй бол би засвараа олигтой хийж чадахгүй, бид дахиад л осолд орно доо. Мэдэх гэж хүсээд байгаа бол, замд гарахад миний дугуй сайнаараа байсан юм. Гэтэл та нар цоо шинэхэн дугуй байлаа ч ялгаагүй, хага үсрэхээр элдэв шуудай, сав боодол дүүртэл нь чихчих юм. Холдоод аль, гэрэл харанхуйлчхаад байна гэлээ.

	Жолоочийн сайх үг хатагтайг байдгаар нь эгдүүцүүлжээ. Тэр бүү хэл үгээ хэлж чадахгүй ээрч байв. Тэгтэл ч бусад зорчигчид авгайг санаа сэтгэлээр дэмжин жолоочид үг хаяж эхлэв.

	Гэнэт нэг махлаг бүдүүн зорчигч бусдадаа:

	— Аль вэ, та минь. Би та бүгдийг хараад, цэвэр зөвлөлтийн иргэний хувьд, бүгдийн чинь төлөө сэтгэл зовж байна. Ялангуяа энэ гонгиносон чарлаа авгайг бүр гайхах юм гэхэд нөгөө хатагтай хариу өгөхөөр завдтал өөдөөс нь хэлрүүн:

	— Сонс л доо, мадам. Та амралтад явж байна. Миний ойлгож байгаагаар бол мэдрэлээ тайвшруулан, биеийн жингээ ганц хоёр килограммаар нэмэх гэж л яваа биз дээ. За тэгэхээр, амралтаа шууд эндээс эхлээч... Бид ингээд аргагүйн эрхэнд газарт буулаа. Та энэ хормыг ашигла. Эргэн тойрон гайхмаар ганган байгаль байна. За тэр хараач, уулын дээгүүр гүйж яваа үнэг биш үү. Бүр үнэг биш нохой байдаг юм аа гэхэд л сонин байгаа биз дээ. Энэ уулаар жаахан зугаал л даа. Та нэг л унтуу бараг л хүн болгонтой түр тар хийчхээд байх хүн юм, тэгэхээр олноос хөндийхөн шиг ганцаараа байгаад үз л дээ. Танд хачин их ашиг тустай байх вий. Та ингэхийн оронд яаж байна даа? Та уучлаарай, хашхичиж омогдоод л, хайран биеэ зовоож, ингэснээсээ болж сулхан биеэсээ хэдийн килограммыг алдсан нь магадтай гэхэд жолооч, 

	— Энэ хүн килограммыг алдсан байж, би үүнээс болоод гурван килограммыг алдчихаад байна. Ингээд бодоод үз дээ гэв.

	Нөгөө бүдүүн эр, 

	— Бусад зорчигчдыг ч гэсэн хар л даа. Бүгдээрээ л яахаараа зогсчхов хэмээн халаг хоохой болж, дургүйцэж байх юм. Түймэрт хөөгдсөн юм шиг л яарцгаасан улс байна. Гэтэл эдний маань дунд уушгины өвчтэй, мэдрэлийн ядаргаатай, яаж мэдэх вэ бүр хагалгаа хийлгэсэн хүн байгаа л байх. Тэдэнд бол, бүр нарны анагаах туяан дор хэвтэж, нааш цааш хөдлөн цэцэг навч түүх ч юм уу, эсвэл зүгээр чулуу сандайлсан шигээ зэрлэг онгон байгалийг сонирхож байвал ашигтай л байх... Эсвэл намайг харцгаа л даа. Би жолоочийг элдэв үгээр хараах ч юм уу, дугуй хагарлаа хэмээн дургүйцэн урвалзаж байна уу? Түүгээр барахгүй, харин ч улам хөгжилтэй байна. Ганц хоёр цаг ч болсон байгальтай ингэж хөөрөлдөх болсондоо их баярлаж байна шүү. Би амралт гэдгийг ингэж л ойлгодог хүн. Ингээд цөмөөрөө над шиг байцгаа л даа гэв.

	Мадам ч ёстой шатав бололтой. Сайх санаа амар эртэй нэгийгээ үзсэн ч яах вэ гэмээр болж ирэв. Гэвч яахын аргагүй ухаалаг юм ярьж байгаа болохоор үг дуугүй холдон, амралтад очоод шөнийн ширээн дээр тавихаар багваахай цэцэг түүж эхлэв.

	Бусад зорчигч ч жолоочоос холдлоо. Хэд нь уул руу явав. Зарим нь замын хажууд суугаад эргэн тойрныхоо үзэмжийг сонирхож гарав. Нэг залуу хүүхэн захиа бичиж байгаа харагдана.

	Эргэн тойрон амгалан тайван нам гүм ажээ.

	Би нөгөө бүдүүн эр лүү очоод, 

	— Гарыг тань атгахыг зөвшөөрнө үү. Бид бүхэн дотроос та илүү ухаалгаараа аргагүй ялгарлаа. Та амралтын асуудалд ёстой гүн ухааны маягаар хандлаа. Тантай танилцахдаа ч таатай байна гэв.

	Тэгээд бид хоёр тавтай хөөрөлдөж, би улам дотносох гэсэндээ хаашаа амрахаар явж байгааг нь асуулаа.

	Нөгөө хүн маань, 

	— Үгүй дээ, би амарч яваа хүн биш. Би энэ далайн эрэгт ажилладаг юм. Тэгээд ийм халуунд бодоод үз л дээ, тэнд нэг комисст тооллого мооллого юу юу ч гэнэ вэ, чөтгөр бүү мэд юм руу очиж яваа царай минь энэ! гэлээ.

	— Тэгэхээр чинь, та яараагүй хүн байх нь ээ гэхэд жуумалзсанаа, 

	— Үгүй ээ, би яарах нь ч яарч байна. Гэвч аргагүйн эрхэнд унаанаас бууж таарснаас хойш, байгальд ойртож суулаа гээд муу нь юу байх вэ. Тэд, тэндээ намайг хүлээж л байг. Осол гэдэг ямар хэлээд ирэх юм биш гэв.

	— Та чинь амралтыг ухуулж ятган гүн ухааныг энэ тэрхэн газар түгээж явдаг юм уу гэвэл, 

	— Үгүй ээ, үнэнээ хэлэхэд би баярласан болохоор чин сэтгэлээсээ ухуулсан юм шүү. Өөрөөр хэлбэл, одоо очингуутаа л баахан тоо баримт, мөнгө төгрөг, орлого зарлагад дарагдаад эхэлнэ. Бодохоос дур гутна. Гэтэл энд ийм тэнгэрлэг гоо сайхан байгаль, өмнөдийн гоо үзэмж байна гэв.

	Энэ үеэр жолооч засвараа дуусгаад дохио хангинуулав. Зорчигчид ч унаа руугаа ухасхийн, удсан ч үгүй бид Крымийн сувд болсон Ялтыг зүглэх нь тэр.

	 

	1937 он

	 


ХОЙЛГЫН БУДААЛГА

	 

	Саявтархан нэг сайн хүн өөд болсон юм.

	Мэдээжээр хүний анхааралд өртдөггүй ажилтан байлаа л даа. Гэвч хүмүүсийн ярьдагчлан, хорвоогийн амьдралыг орхимогц л, сайн хүн, ажлаа арван хуруу шигээ мэддэг байсан болохоор түүний тухай олон юм ярилцдаг болжээ.

	Цөмөөрөө л ам амандаа магтан, түүний сайныг үхсэн хойно нь тэмдэглэх болов.

	Цэвэр боловсон хувцасладаг байсныг нь бүгдээрээ шуугьцгаана. Суурь машинаа хэчнээн ёсоор нь байлгадаг байсныг, шороо тоосыг нь үлээж, эрэг болгоны нь хөвөнгөөр арчдаг байсан гэлцэнэ.

	Түүн дээрээ бас хэзээ ямагт зарчимч хүн байсан аж.

	Жишээ нь, өнгөрдөг зун өвджээ. Ногооны газар дээрээ бие нь эвгүйрхсэн гэнэ. Амралтын өдөр ногооныхоо газар дээр очоод юм хийж байж л дээ. Жимс ногоогоо тордож байж. Тэгтэл гэнэтхэн бие нь эвгүйрхэх нь тэр. Тархи толгой нь эргээд ойччихжээ.

	Түүний оронд өөр хүн байсан бол «Аль вэ, бамбайн дусаалга!» гэх юм уу, эсвэл «Профессор дуудаадхаач!» гэж орилох байлаа. Харин тэр нь эрүүл мэнддээ санаа зовсонгүй. Уначхаад «Өө чааваас, шан дээр ойчоод, лууван дарчих шиг боллоо доо» гэж хэлж байжээ.

	Эмч дуудахаар явах гэтэл, ажиллах хүчнийг ажлаас нь хөндийрүүлэхийг зөвшөөрсөнгүй.

	Гэвч ямар ч байсан түүнийг гэрт нь хүргэж өгөөд, тэндээ сайн эмч нарын хяналтад хоёр сар хяраатай өвчтэй хэвтжээ.

	Мэдээжээр оршуулах ёслолыг хөлтэй хийв. Гашуудлын ая хөгжимд уянгална. Хамт ажилладаг олон хүн түүнийг оршуулгын газар үдэн гаргав.

	Маш сайхан үг хэлцгээв. Түүнийг магтан, хорвоод ямаршуухан сайн хүмүүс байдгийг гайхан шагширна.

	Тэгээд хүмүүс тарахын өмнөхөн бэлэвсэн эхнэрийн хажууд зогсож байсан талийгаачийн сайн найз нарын нэг нь, 

	— Найз нөхрийнхөө дурсгалыг хүндэтгэхийг хүссэн хүмүүсийг талийгаачийн бэлэвсэн эхнэр, гэртээ цай уухыг гуйж байна гэлээ.

	Үдэж гаргагсдын дунд, талийгаачтай цуг ажилладаг байсан М. гэдэг нэгэн хүн байжээ. Мэдээжээр сайх М. талийгаачийг тэгтлээ сайн таньдаггүй хүн байв. Ажил дээрээ хэд хэдэн удаа харсан аж.

	Тэгээд одоо бэлэвсэн эхнэрийг гэрээрээ орохыг урихаар нь хүлээж аваад, мөн л тийшээ очихоор болов. Чин сэтгэлээсээ гэж л очсон хэрэг. Түүнд цаана наана элдвийг бодсон юм байсангүй. Тэр идэж уухын тул очсон юм биш. Түүгээр ч барахгүй, одоо юун хоол ундтай манатай үе шүү дээ. Тэр хүн зүгээр л ёсыг бодож очсон хэрэг. «Ийм сайхан хүн байж, очдог хэрэг ээ, садан төрлүүдийнх нь дурсахыг сонсож, дулаан газар жаахан сууя байз» хэмээн боджээ.

	За тэгээд нэгэн хэсэг хүмүүстэй хамт явжээ.

	Бүгдээрээ л гэрт нь орцгоож гэнэ. Мэдээж, ширээ ч зассан харагдана. Хоол ундыг янз бүрээр нь өржээ.

	Бүгд л хувцсаа тайлахад нь манай М. ч бас малгай, пальтогоо тайлав. Уй гашууд автсан төрөл садны нь дундуур явж, дурсамж яриаг нь сонсож байлаа.

	Гэнэт хоолны өрөөнд байсан түүн дээр гурван хүн хүрч ирээд, 

	— Энд ойрын хамаатнууд цуглараад байна. Тэдний дунд та гаднын хүн болж таарлаа. Талийгаачийн эхнэр таны орж ирснийг ичгүүргүй явдал гэж үзэж байна. Пальтогоо өмсөөд, энэ байраас гараад аль гэлээ.

	Нөгөө эр үүнийг дуулаад мэдээж эвгүйрхсэн бөгөөд тэдэнд учирлаж гарав. Энд чин сэтгэлийн дуудлагаар ирснээс биш өөр юунаас ч болж ирээгүй гэдгээ хэлэв.

	Нөгөө гурвын нэг нь, 

	— Таны сэтгэлийг мэдэж байна аа, ийшээ чихэж авах гэж л ирээ биз, үүгээрээ та талийгаачийг доромжилсон байна. Эндээс бушуухан гараадах, эс бөгөөс та найз нөхөд, хамаатан садны урмыг улам гутааж байна гэж хэлээд пальтог нь авчирч, мөрөнд нь тохов.

	Нөгөө нэг нь саравчтай малгайг нь хоёр гараараа чихэн, чихийг нь мужийтал доош нь даран өмсгөжээ.

	Үгүй ээ, мэдээжээр тэд түүнд гар хүрсэнгүй, тэр бүү хэл тэдний хэн нь ч түүнд гар хүрсэнгүй. Тэгэхээр энэ утгаар бол бүх юм ямар нэг хэмжээгээр боловсон өнгөрчээ. Гэхдээ тэд түүний гараас барьж аван үүдний өрөөнд аваачжээ. Үүдний тасалгаанд бэлэвсэн эхнэрийн талын хамаатнууд түүнийг жаахан шавдуулж, тэдний нэг нь бүр өвдгөөрөө ялимгүй цохиод авсан гэнэ. Энэ нь манай хүнд биеийг нь өвтгөхөөс илүүгээр санаа сэтгэлийн хувьд хүнд байжээ.

	Ерөнхийдөө, манай хүн юу болж байгааг ч сайн ойлгосонгүй, халаглан гомдсон амьтан шатан дээр гараад ирсэн байжээ.

	Тэгээд гурван ч хоног санаа нь амран тайвширч чадсангүй.

	Ингээд өчигдөр орой над дээр ирээд, тохиолдсон явдлыг учрыг олж өгөөч гэж гуйв.

	Урам хугарсан амьтан гомдсондоо болоод эрүү нь чичрэн, нүдэнд нь нулимс цийлгэнэж байлаа.

	Тэр сайх явдлыг надад яриад энэ талаар миний юу бодож буйг асуув.

	Би бодож байгаад:

	— Чиний хувьд гэвэл, хонгор найз минь, чи жаахан алдаа хийжээ. Чи тийшээ чин сэтгэлээсээ очсон гэдэгт чинь би итгэж байна. Гэтэл талийгаачийн эхнэр, зөвхөн ойр дотнын, нөхрийгөө сайн мэддэг хүмүүсийг ир гэсэн юм байна л даа. За тэгэхээр, хэрэв завод чинь чамайг түүнийг дурсан хүндэтгэх үдэшлэгт урьчхаад, тэндээс чамайг хөөн гаргаж, гаднын хүн хэмээсэн бол, энэ ч ёстой гайхалтай юм болох байлаа. Иймэрхүү нарийн юмыг ямагт ялган салгадаг байх хэрэгтэй. Гэвч тэдний дунд чамтай бүдүүлэг харьцсан байна, боловсон биш гэж би хэлэх байна. Чиний малгайг өмсүүлсэн тэр хүн бол ерөөсөө л гахай юм гэлээ.

	Өмнөөс хараад сууж байсан М. бүр жаахан баярлаад ирэв. Тэгснээ, 

	— Намайг чухам ямар утгаар гаднын хүн гэснийг нь би одоо л ойлгож авлаа. Бусад нь бол яах вэ гомдох юм алга гэхэд нь би гарыг нь атгалаа.

	Түүнд номоо дурсгаад, бид хоёр сайн найзууд болон салцгаав.

	Явсных нь дараа би, түүнийг тийм бүдүүлгээр хөөсөн тэр хүмүүс мэдээжээр, машинтайгаа тун зөөлөн харьцаж байгаа даа хэмээн бодов. Мэдээж хямгадан гамнаж, бөмбийлөн байгаа даа. Ямар ч байсан шатан дээр л гаргаад хаячихгүй, зөөхдөө хайрцаг дээр нь «Шидэж болохгүй!» ч юм уу, эсвэл «Болгоомжтой!» гэж бичиж таарна.

	Тэгэнгээ би бас хүн дээр шохойгоор ямар нэг юм биччихэд муу нь юу байх вэ гэж бодлоо. Ямар нэгэн «Шаазан!» «Зөөлхөн хүр» гэсэн дэвэргэсэн үг бичиж болох юм. Учир нь хүн бол хүнээс л хойш, машин түүнд үйлчилдэг болохоор ямар нэр хэмжээгээр хүн нь машинаасаа яагаад ч дутахгүй байж таарна.

	Тэгээд энэ явдлын талаар бодож байгаад, энэхүү шог найрууллыг сургамж болгон бичье гэж шийдсэн юм. Ингээд тэр маань таны өмнө байгаа нь энэ дээ.

	 

	1937 он

	
НЭР ТӨРИЙН ҮҮРЭГ

	Манай байшингийн оршин суугчид саяын сонгуулийн компанит ажилд иргэний өндөр ухамсартайгаараа шалгарсан юм.

	Даан ялангуяа байрын дарга, өөрийнхөө сайн талыг дурайтал үзүүлэв.

	Сонгогчдын нэрийг шалган тулгаж, идэвхгүй үлбэгэр суугчдыг бужигнуулан идэвхжүүлж, сонгуультай холбоотой бүх л нарийн ширийн зүйлд санаа тавин цуцашгүй ажиллаж байлаа.

	Манай байшинд гурван хэвтрийн хүн байв.

	Гэвч хөлөө булгалсан нэгийг нь эмнэлэгт хэвтүүлж, тэнд саналыг нь өгүүлэхээр болгов.

	Нөгөө нэг, хоолойн архаг өвчтэй хүүхэн мэдээж мөдхөн өвчин нь илаарь болж, ямар ч байсан орноосоо босож таарав.

	Ингээд эцэст нь гурав дахь нь үе мөчний өвчтэй хөгшин байв.

	Ерөнхийдөө сайх хөгшин, бие сайтай хүн байсан авч хөл нь даанч горьдлогогүй болсон байлаа. Өрөөн дотроо тулууртай арай ядан хөдлөх боловч, сүүлийн хоёр ч жил гадагшаа гарч зүрхлээгүй байлаа.

	Манай дарга түүнтэй биеэрээ уулзан лагшин ямар байгааг асуугаад нэгэнт явж чадахгүй болохоор сонгуулийн хуудсаа хайрцагт хийх иргэний үүргээ гүйцэтгэж чадахгүйд нь хөгшинтэй хамт гаслан байлаа. Дарга түүнд, 

	— Эмээ минь, та эмнэлэгт хэвтэж байсан бол таныг орондоо байхад тусгай сонгуулийн хайрцаг аваачиж өгөх сөн. Харин энд болохоор яах ч арга алга даа. Та энэ удаа, манай нөхөрсөг гэр бүлийн гаднах хүн болж байгааг харахаас гунигтай байна гэв.

	Хөгшин хариу барьж, 

	— Энэ иргэний үүргээ биелүүлдэг сэн бол, залуу минь хөл газар хүрэмгүй баярлах сан. Би өөрөө үүнээсээ болж гуньж гутах юм, үүргээ биелүүлэх сэн гэж бодох юм. Нэмж хэлэхэд, орноос босохгүй хэвтэнэ гэдэг уйдаж үхмээр юм байна. Дандаа л хэвтэхээс цаашгүй, алганы чинээхэн үүл ч харахгүй юм. Тэгээд л, заримдаа хөгшин хүн суулгачихсан түрж явдаг тусгай тэргийг ямар их мөрөөддөг гэж бодно оо, гэв.

	— Тийм тэрэг ч яваандаа олж болно. Бид таныг автомобилиор авч явбал бүр ч илүү юм болно. Би хөлсний тэрэг ч юм уу, эсвэл эндхийн, манай нэг жолоочтой тохиролцож байгаад таныг санал хураах байранд хачин сайхан хүргээд өгөмз гэж дарга хэллээ.

	— Амьдралдаа анх удаа машинаар явбал ч хөл газар хүрэхгүй баярлана л даа, гэвч шатаар явна гэдэг чинь л надад давдаггүй даваа байна. Энэ шатнаас чинь болоод л би гадаа гарч чадахгүй байгаа хүн шүү дээ.

	— Эмээ минь, энэ ёстой юу ч биш. Би хоёр залуу авчрамз тэд таныг өд шиг өргөөд л дөрвөн давхраас буулгачихна гэж даргыг хэлэхэд эмгэн, 

	— Намайг доош нь буулгачхаад харин дээш нь гаргаж өгөхгүй болчихгүй л байгаасай билээ. Ямар ч байдаг байлаа гэсэн үүнд л зовоод байна. Үүнээс болоод нөгөө баяр хөөр маань ч алга болчихно. Мартчих ч юм уу, эсвэл та үүнийг бодохтой манатай болчихно шүү дээ гэв.

	— Тэгвэл би үүнийг бас л бодолцъё. Арга ядахдаа, би таныг ганц гар дээрээ хорин давхарт ч болов гаргачхаж дөнгөнө.

	— Тэгвэл нэг ийм юм байна: радиогоор, сонгуулийн байранд нэрээ будилаантай эсэхийг нь нягтлахын тул өөрийн биеэр очих хэрэгтэй, хэрэв ингэхгүй бол саналаа өгч болохгүй гэж ярьж байна билээ. Өнөөдөр ч юм уу маргааш тийшээ очицгооё л доо гэж эмгэнийг өгүүлэхэд дарга, 

	— Үгүй ерөө, эмээ минь, та ч сонгуулийн талаар муугүй мэдлэгтэй хүн байна шүү. Өөрийн шамдуу сануулгаар иргэний ухамсраа харуулж байна гээч. За яах вэ, маргааш танд машин олж өгье гэлээ.

	Тэгээд маргааш нь манай дарга орцынх нь үүдэнд машинтай ирэв. Түдэлгүй манай суугчдаас хоёр залуу хөгшнийг доош буухад нь туслалцав.

	Хагас цаг эмгэнийг хотоор зугаацуулжээ. Манай эмгэн ч үгээр илэрхийлэхийн аргагүйгээр баяр хөөр болох нь тэр.

	Дараа нь сонгуулийн байраар орж, бүх юмыг ёсоор нь нягталжээ. Тэгээд удсан ч үгүй хөгшнийг гэрт нь хүргэсэн аж.

	Эмгэн тэднээс салахдаа, 

	— Маргааш ч юм уу эсвэл нөгөөдөр дахин явах хэрэг гарвал миний бие бэлэн байна гэв.

	Хоёр залуугийн нэг, механик угаалгын газарт ажилладаг нь даргад, 

	— Энэ сүүлчийн үг нь намайг бүр зовоочихлоо. Эмгэнд зөвхөн зугаалж явах нь сонирхолтой байгаа байх гэж айх юм. Тэгээд сонгуульд бол идэвхгүй байж болох юм гэхэд нь дарга нэлээн хүйтэн өнгөөр, 

	— Тэр бүр тавин хувиар зугаалгыг сонирхож байлаа гэхэд, хэлсэнд нь тийм муу юм алга. Хөгшин хүн машинаар зугаалж яагаад болохгүй байх вэ? гэжээ.

	Угаалгын газрын ажилчин, 

	— Хэрэв толгойд нь зуун хувиар зугаалах гэдэг байвал яана? гэж асуухад, дарга ширүүнээр, 

	— Үгүй, энэ бол байж болохгүй. Гол нь тасраагүй ямар ч амьд амьтан, нийгмийнхээ амьдралыг жаахан ч атугай сонирхож таарна. Манай эмгэн бол цагтаа гэр бүлийн хөдөлмөрч гишүүн байсан хүн, түүнийг элдвээр бодоод байх хэрэггүй. Ойрын үед бид түүнийг машинаар дахин давхиулаад, харин арван хоёр сарын арван хоёронд санал хураалтад авчирна. Энэ бол бидний нэр төрийн хэрэг гэлээ.

	Ингэхэд нь сайх яриаг сонсож суусан бүх суугчид «Зүйтэй!» хэмээн дуу алдацгаав.

	Механик угаалгын газрын ажилчин ч, 

	— Би санал нийлж байна хэмээн дуугарав.

	Өр нимгэнтэй нэг хүүхэн, 

	— Бид сар болгон эмгэнийг зугаацуулж байвал яасан юм бэ? гэж нэмж хэлэв.

	— Гэвч үүнийг харан байж болъё гэж дарга хэллээ. Тэгээд бүх суугч, бие биедээ сэтгэл ханамжтайгаар таран одвой.

	 

	1937 он

	 


ХӨГЖИЛТЭЙ ТОГЛООМ

	 

	Саявтар би ресторанд хоол идчихээд дараа нь биллиардын өрөөгөөр ороод гарлаа л даа. Ясан бөмбөг яаж өнхрөхийг харъя гэж бодсон юм.

	Хэлэх үггүй сонирхолтой тоглоом. Хүнийг элдэв гай зовлонгоос холдуулдаг тоглоом. Зарим нэг нь бүр, биллиард бол эр зориг, харааны баримжаа чадлыг хөгжүүлдэг гэж үздэг. Харин эмч нар болохоор, энэ тоглоом холбирхой зантай эрэгтэйчүүдэд туйлын ашигтай гэж баталцгаадаг.

	Мэдэхгүй юм даа. Тэгж бодохгүй л байна. Зарим холбирхой эрчүүд биллиард тоглонгоо, дараа нь гэртээ арайхийн мөлхөж харихаар болтлоо шар айраг гүзээлэхийг нь яана. Тэгэхээр сэтгэл тогтворгүй, урам хугарсан эрчүүдэд ашигтай гэдэг нь юу л бол.

	Харааны баримжаа сайжруулдгийнх нь хувьд, юу ч гэмээр юм бэ дээ. Манай байшингийн нэг нөхрийг хам тоглогч нь цохихдоо шагайж байгаа нь энэ гээд цохиураар нүдийг нь дэлсчихсэн юм. Тэгээд хэдийгээр нөгөө нөхөр сохроогүй ч гэлээ жаахан хялардуу болсон шүү. Харааны баримжааны хөгжилт гэвэл энэ байна даа. Хэрэв тэр хүн одоо нөгөө нүдээ дэлсүүлчихвэл хөөрхий амьтан ерөөсөө харааны баримжаагүй болох нь байна шүү дээ.

	Тэгэхээр ер нь, ашиг тусын хувьд, ёстой л нөгөө зангууны үлгэр гэгчээр юм байж таарлаа.

	Гэхдээ мэдээж зугаатай тоглоом билээ. Ялангуяа «сонирхолтой» тоглож байгаа үед ч харууштай эд дээ.

	Мэдээж одоо мөнгөөр тоглох нь өдрийн од шиг болжээ. Гэхдээ л ямар нэг өвөрмөц юм бодож олно гээч. Зарим нь хожигдсоноо биллиардын ширээн доогуур мөлхүүлнэ. Зарим нь нэг хоёр шил шар айраг авхуулна. Эсвэл тоглосон цагаа төлүүлэхээр болгоно.

	Ингээд энэ удаа намайг биллиардын өрөөнд ороход жигтэйхэн инээд хүрмээр юм нүдэнд тусдаг юм байна.

	Нэгэн хожсон нөхөр, хам тоглогч сахалтай эрийг ясан бөмбөгтэй хамт ширээн доогуур мөлхүүлж байх юм. Бүх ясан бөмбөгийг халаас болгонд нь чихээд, хоёр гарт нь нэг нэгийг бариулж, дээрээс нь нэмж нэг бөмбөгийг эрүүн доор нь хавчуулжээ. Хожигдсон эр амьтны инээд наадам болон биллиардын ширээн доогуур иймэрхүү маягаар мөлхөж байх юм.

	Дахин тоглосныхоо дараа нөгөө хождог эр сахалтыгаа дахин ясан бөмбөгөөр түрүүчийн адил ачаалж өгөөд дээрээс нь нэмж, цохиурыг нь аманд нь зуулгав.

	Нөгөө хөөрхий эр дахиад л цугласан хүмүүсийн элгээ хөштөл инээлдэх шуугиан доор мөлхөх нь тэр.

	Дахин тоглох болоход тэд чухам яаж торгохоо мэдэхгүй сандарцгаав.

	Сахалт нь, 

	— Жаахан хөнгөхөн юм аль л даа, тэгсэн тэгээгүй намайг бүр сульдаачихлаа шүү дээ гэж байна.

	Үнэндээ ч бүр царай алдаад, сахал нь унжчихжээ.

	Хождог эр нь, 

	— Гэхдээ л, тэнэг минь, би чамайг торгуулийн ачаар биллиардад хачин сайхан сургаж байгаа биз дээ гэв.

	Хождог эрийн найз бас тэнд байжээ. Тэр нь, 

	— Би бодож оллоо. Хэрэв хожигдох юм бол ингэе: нөгөө ясан бөмбөгтэйгөө ширээн доогуур мөлхөг, бид дээрээс нь нэмээд шар айрагтай хайрцаг хөлөөс нь уячихъя. Тэгээд ийм маягаар ширээн доогуур мөлхөг л дөө гэв.

	— Ёстой догь! Энэ ч ёстой гоёхон юм болно доо! хэмээн хождог эр инээж байгаад хэлэв.

	Сахалт гомдоллосон шинжтэй, 

	— Хэрвээ хайрцаг чинь шар айрагтай байх юм бол би тоглохоо болилоо. Хоосон хайрцаг ч гэх нь ээ чирнэ гэдэг хэцүү байна гэв.

	Гэхдээ л мань эрийг дахин хожигдонгуут нь олны инээдэм дундуур сахалт эр нөгөө ясан бөмбөгнүүдээ дайж, аманд нь цохиур зуулгаад хөлөөс нь хайрцаг уяв. Хождогийн найз дээрээс нь нэмж ширээн доогуур мөлхөхийг нь шавдуулах гэсэндээ цохиураар сахалтыг нудчин байв.

	Хожсон эр сандал дээр сунаж тусан элгээ хөштөл хөхөрч тамир нь барагдахдаа хуухиран байлаа.

	Сахалт эр биллиардын ширээн доороос яадгаа алдсан амьтан гарч ирлээ. Тойрч зогссон улсыг мансуурсан нүдээр тойруулан хараад, нэг хэсэгтээ хөдөлсөн ч үгүй. Дараа нь халааснуудаасаа бөмбөгнүүдийг гаргаж, хөлөөсөө хайрцагтай шар айргийг салгангаа дахин тоглохгүй гэдгээ хэлж суув.

	Хожсон эр нулимсаа гартал инээжээ. Тэгээд, 

	— За, хонгор Егоров минь, дахиад нэг тоглочихъё. Би өөр нэг хөгжилтэй юм сэдлээ гэв. Нөгөөдөх нь:

	— За, та юу сэдээ вэ? гэж асуулаа.

	Хожсон эр инээддээ хахаж цацан:

	— За аль вэ, хонгор Егоров минь, сахлаар чинь тоглоё. Чиний наад өтгөн сахалд би хэдийнээсээ дургүй. Хожвол сахлыг чинь тайрамз. Болж байна уу? гэж хэллээ.

	— Үгүй, сахлаар бол ч тоглохгүй шүү, эс бөгөөс надад эхлээд дөчин оноо өгчих гэж сахалт хариуллаа.

	Ерөнхийдөө нөгөөдөх маань дахиад хожигдов. Хэн ч сэхээ авч чадаагүй байтал хожсон эр хоолны хутга шүүрч аваад, урагшгүй хам тоглогчийнхоо өтгөн сахлыг тайрч гарав.

	Танхимд тэр чигээрээ элгээ хөштөл инээлдлээ.

	Тэгтэл тэнд байгсдын нэг нь хождог эр лүү очоод, 

	— Ийм торгууль зөвшөөрч байдаг таны хам тоглогч тэнэг эр бололтой. Харин та үүнийг нь далимдуулан олон нийтийн газар хүнийг элэг доог болгож байна гэж хэлэв.

	Хождогийн найз нь, 

	— Харин танд ер ямар пад байна? Өөрөө сайн дураараа зөвшөөрч байгаа юм чинь гэлээ.

	Хождог эр ядарсан дуугаар хам тоглогчдоо:

	— Егоров, нааш ир дээ. Олон нийтэд, бүх торгуулийг сайн дураараа зөвшөөрснөө хэлээдэх гэв.

	Өрөөсөн гараараа тайруулчихсан сахлаа дарсан хам тоглогч нь, 

	— Мэдээжээр сайн дураараа байлгүй яах вэ, Иван Борисович гэж дуугарлаа.

	Хожсон эр цугласан олонд хандан, 

	— Зарим нь жолоочоо хүйтэнд гурван цаг хүлээлгэдэг шүү дээ. Харин би бол хүмүүстэй хүнлэг харьцдаг. Энэ бол манай байгууллагын жолооч байгаа юм. Би харин үргэлж дулаахан газар байлгадаг. Би энэ хүнийг дээрэлхэх нь бүү хэл, нөхөр журмын хувиар биллиард тоглодог юм. Үүнийг сургангаа, ялимгүй хашраадаг юм л даа. Тэгээд одоо намайг юунд нь өө сэв эрж, гоочлоод байгааг ойлгохгүй л байна шүү гэж ярилаа.

	Нөгөө жолооч, 

	— Энд, та нарын дотор үсчин байж болно оо доо. Сахлыг минь тэгшилж өгөхийг гуйх байна гэв.

	Олны дотроос нэг хүн гарч ирэнгээ халааснаасаа хайч гаргаад, 

	— Таны сахлыг тэгшлэхдээ чин сэтгэлээсээ баярлаж байна. Хэрэв та хүсвэл наадахыг чинь яг Чарли Чаплиных шиг болгоод өгье гэв.

	Үсчин жолоочтой мунгинаж байх хооронд би хожигддоггүй эрд дөхөж очоод, 

	— Би энэ хүнийг таны жолооч гэж мэдсэнгүй. Таны найз л юм байх гэж бодлоо. Би таныг ийм юм хийхийг зөвшөөрөхгүй байх сан гэхэд мань эр жаахан эмээсэн бололтой, 

	— Та хэн гээч болж байна? гэлээ.

	— Би таны тухай өгүүлэл бичнэ дээ гэвэл нөгөө эр бүр зүрх алдсан шинжтэй, 

	— Тэгвэл би танд овог нэрээ хэлэхгүй гэж байх юм.

	Би хариуд нь, 

	— Би зөвхөн болсон явдлыг бичээд л дээрээс нь энэ бол зэгсэн булиа, улаан шар үстэй Иван Борисович гэдэг хүн байлаа гээд л нэмчихье. Мэдээж, таны энэ маяглаж байгаа чинь бүтэж болох юм, гэвч бүтлээ ч таны өөдгүй сэтгэл нийтлэлийн өмнө зарсхийг хэмээн хэлэв.

	Хождогийн найз, өгүүллэгийн тухай сонсонгоо тэр дорхноо сүүлээ хавчин алга болоод өгчээ.

	Хождог эр баахан омгорхон, шар айраг залгилж, бүгдийг тоох юм даанч алга хэмээн хашхичив.

	Жолоочийн сахлыг тэгшлээд өгтөл бүр залуухан ганган эр болоод явчих нь тэр. Би бүр шог найрууллаа тийм ч их айхавтар маягаар бичихгүй гэж шийдэж билээ.

	Ингээд л гэртээ ирээд бичсэн минь энэ дээ. Одоо та бүхэн түүнийг уншиж, ийм улангассан тоглоомчид, тийм нүдэнд хүйтэн улаан үстэй хүн дайралддаг байх нь ээ гэж мэдээжээр гайхаж байгаа биз ээ.

РОЗА-МАРИЯ

	 

	Ф. суурины нэгэн суугч нөхөр Лебедев гэгч хүүхдэдээ загалмай зүүлгэхээр болжээ.

	Уг нь шашин шүтлэгийн эсрэг явж ирсэн хүн байв. Цагтаа сүмд орж байсангүй. Ер нь сүм, дугантай холбоотой юм юу ч хийж явсангүй. Харин тэр бүү хэл, бурхангүйчүүдийн дугуйланд явж байжээ.

	Гэвч сайх эр саявтар охинтой болжээ. Тэгээд л түүндээ загалмай зүүлгэн ёс гүйцэтгэе хэмээн бодох нь тэр.

	Чухамдаа гэвэл, сайх зүрх муутай ээж болох эхнэр нь, түүний холын хараагүй хадмууд нь мань эрийг турхирсан хэрэг. Эхнэрээр нь зогсохгүй, хадмууд нь л сайх хэргийн голыг хийжээ. Тэд л чааваас, загалмай зүүлгэхгүй бол их муу юм болно доо, өсөж өндийх ч юм уу, эсвэл хүн болохоо байлаа гэхэд энэ чинь, загалмай зүүлгээгүй байвал юу болох вэ хэмээн үглэж гарчээ.

	Харин Лебедев охиндоо загалмай зүүлгэхийг огт хүссэнгүй. Гэлээ гэхдээ яншаад болохгүй болохоор нь жаахан наашлав. Ингээд зөрж байсан ч гэсэн зөвшөөрснөө хэлжээ. Цаадуулдаа ийн өгүүлрүүн:

	— За яах вэ. Загалмай зүүлгэ. Харин ингэснээс болоод элдэв хов жив гарах вий. Би бол ертөнцийг үзэх үзлээ чөлөөтэй хэрэглэх нь эргэлзээгүй л дээ. Гэхдээ л ямар ч байсан элдэв яриа гарч, нөгөөдөх чинь охиндоо загалмай зүүлгэн, сүм дуганд очсон байна, нагац нь цагтаа ахлах хашаа цэвэрлэгч байсан нь талаар биш байж гээд л юу юу гэх бол доо.

	Ингээд л хадмууд нь, охиныг загалмай зүүлгэхээр хар ламтай хэлэлцэн тогтох нь тэр. Цаадах нь таван рублиэр үүнийг бүтээх болж өдөр цагаа тохирчээ.

	Энэ үеэр эр эм хоёр охиноо иргэний гэр бүлийн товчоонд Роза нэрээр бүртгүүлж, хүүхдийн төрснийг гэрчилсэн гэрчилгээ болон бас бус юм авч, нөгөө тохиролцсон өдөр нь сүмд загалмай зүүлгэхээр очжээ.

	Тэр өдөр өөр нэг хүүхдэд бас загалмай зүүлгэх ёслол болж байв. Манай хүмүүс ч ээлжээ хүлээнгээ болж байгааг харж зогслоо.

	Лебедев маань угаас шашин шүтлэгийн эсрэг хүн болохоор сүм хийдийн юманд шүүмжлэлтэйгээр ханддагийн учир дуугүй зогсож байж чадсангүй нь мэдээж. Зүгээр зогсоод л, дув дуугүй хараад байж чадсангүй, лам багшийг элдвээр ёжлон хатгаж эхлэв.

	Ламыг юу ч хийлээ гэсэн Лебедев ёжтойгоор мушилзан, ямар нэг хорсолтой үг хэлэн саад болон дамшиглана. Нэг үгээр хэлэхэд түүнийг өөнтөглөж ёжилно.

	«Үгүй тэр, гуншгинаад эхэллээ...» ч гэх юм уу, эсвэл «Үгүй мөн бодож олов оо...» гэж хэлнэ. Эсвэл ламын улаан шар үсийг харж байснаа гэнэтхэн «Хутагт гэгээний дотор улаан шар үстэй хүн байхгүй сэн билээ... Харин энэ чинь улаан шар үстэй юм гээч...» гэнэ.

	Энэ сүүлчийн үгнээс болоод хамаатнууд нь тэрүүхэндээ инээлдээд авахад нь лам багш ёслолоо таслан бүх хүмүүсийг ууртай харж байлаа.

	Тэгээд манай хүний хүүхдийн ээлж ирэхэд Лебедев баахан хэрээс хэтэрч, ламтныг хэдийнээ нөгөө ёжтой хорон үгээрээ шууд дайрч эхэллээ.

	Тэр бүү хэл хэдийгээр тоглосон өнгөтэй ч гэлээ хамаагүй чангаар, 

	— Загалмай зүүлгэснээс чинь болоод хүүхэд ханиад авчих вий, сайхан мэдээрэй сахалт минь. Тэгвэл сүмийг чинь шатаагаад хаячихна шүү гэхэд нь энэ үгийг сонссон ламтны гар нь хүртэл салганаж ирэв.

	Тэр бээр Лебедевт өгүүлрүүн:

	— Ингэхэд би таныг ойлгохгүй байна. Хэрэв та намайг өдөж ёжлох гэж ирсэн юм бол би таныг гайхаж байна. Юу болохыг та бодож болгоож байна уу? Таны охиныг гар дээрээ өргөөд байх яг тэр хоромд ариутган цэвэрлэх ерөөл уншлагын оронд сэтгэлд минь таны эсрэг, та ч төсөөлөхийн аргагүй өс хонзон, билэнч хараал оволзож байна. Тэгээд таны охинд амьдралын ямар замыг санаандаа өгч буйг ойлгооч. Бүх л амьдралдаа өвдөж зовох ч юм уу, эсвэл бүр байчхаад хэлгүй дүлий болчихыг хэн байг гэх вэ.

	— Чи хүүхдэд минь муу юм хийвэл сүмийг чинь үнсэн товрог болгоод, буржгар үсийг чинь зулгаагаад хаячихна гэдгийг болгоогоорой гэж Лебедев хэллээ.

	Ламтан хариуд нь, 

	— Наад гөлгөө өлгийд нь боогоод сүмээс зайлаад аль. Би чамд тэр тавтын дэвсгэрийг чинь буцаагаад өгөмз. Ийм балай юм сонсож байснаас, сайнаар салцгаасан маань дээр гэв.

	Тэгтэл ч хамаатан садан нь Лебедевийг угзчин, наад амаа жаахан хамхи, тэсэж үз, сүмээс гараад л дураараа дурги, ламтныг бүү хатгаад бай, эс тэгвэл бидэнд муу юм болж, охиныг шалан дээр унагаах нь байна шүү, тэр хараач гар нь салганаж, өвдөг нь чичирч байгааг хэмээн үглэцгээлээ.

	Хэдийгээр Лебедевийн дотор эсрэг тэсрэг харшилдаан буцалж байвч биеэ барин ламд элдвийг хэлсэнгүй. Зөвхөн л, 

	— За, за яах вэ, одоо больё. Урт дэлт минь тэр ариун загалмай зүүлгэх ёслолоо явуулаадах гэв.

	Ингээд ламтан уншлагаа эхэллээ. Тэгж байснаа Лебедевт хандан, 

	— Нэрийг нь хэн гэх вэ? Хүүхдэдээ ямар нэр өгсөн бэ? гэж асуув.

	— Бид Роза гэдэг нэр өгсөн гэж Лебедев хэллээ.

	Ламтан хариуд нь, 

	— Та нар наашаа ирж надад ямар их гай тарив даа. Та намайг дайрч доромжилсон чинь багадаад, одоо бүр хүүхдэдээ өгдөг ёстой нэр өгөөгүй чинь харагдаж байх шив дээ. Роза гэдэг чинь жүүдийн нэр, энэ нэрээр би загалмай зүүлгэж чадахгүй. Өлгийд нь боогоод, эндээс зайлж үз гэв.

	Лебедев самгардан хачин болж, 

	— Үгүй ер өө. Нэг бол хүүхдийг өвдөж зовооно ч гэх шиг, нэг бол бүр загалмай зүүлгэхээс татгалзаж байх шив дээ. Энэ бол «Роза» (сарнай) гэдэг цэцэг, ургамлаас гарсан нэр шүү дээ. Жишээ нь хоршооллын мөнгө хураагч, Розалия Семеновна гэвэл өөр хэрэг л дээ. Түүнийг би маргахгүй ээ, жүүдийн нэр юм чинь. Харин та энэ нэрээр загалмай зүүлгэхээс татгалзаж болохгүй гэв.

	— Хүүхдээ өлгийд дөө. Би ер нь наадахад чинь загалмай зүүлгэж чадашгүй нь. Миний ариун номд ийм нэр байхгүй гэлээ.

	Хамаатан садан нь хар ламд, 

	— Бид гэр бүлийн бүртгэх товчоонд ийм нэрээр бүртгүүлсэн юм л даа. Та юунд сандраад байгаа юм гэв.

	— Би та нарт хэлээ биз дээ. Энэ хар лам чинь ямар амьтан байна даа. Энэ хүн иргэний гэр бүлийн товчооны эсрэг байна. Ингээд одоо, ямаршуухан өөдгүй улс төрийн санаа бодолтой хүн болох нь бүхэнд илхэн байна гэж Лебедев хэллээ.

	Тэднийхэн явахгүй, хүүхдээ ч өлгийдөхгүй байгааг хараад лам номын хувцсаа тайлж эхлэв. Хоргүй жанчаа тайллаа. Тэгтэл дотуураа жирийн өмд, өндөр түрийтэй гуталтай болохыг нь бүгдээрээ харав.

	Бурхан шүтээнд харш иймэрхүү байдалтайгаар шүтээн рүү очин, лааг унтрааж гарав. Тэгээд цомон доторх рашааныг асгахаар завдав.

	Энэ үеэр сүмд нэгэн явуулын хүн байжээ. Хоршооллын ажлыг шалгах хэргээр энд ирсэн юм байж л дээ. Тэгээд хийх юмгүйдээ зүгээр л зугаа болгон сүмд юу болж байдгийг сонирхох гэж зориуд орж ирсэн юм санж.

	Одоо явуулын хүн ам нээж, 

	— Би хэдийгээр зан үйлийн эсрэг байдаг ч гэлээ, эндхийн хүмүүсийн харанхуйг гайхаж байна. Нэгэнт л нялх хүүхдийн өлгийг задлаад эх эцэг нь загалмай зүүлгэчих юм сан гэж байдгаараа хүсээд байгаагаас хойш, ямар ч юм боллоо гэсэн түүнийг нь биелүүлэх л хэрэгтэй дээ. Тэгээд энд бий болсон байдлаас гарахын тулд хүүхдийг хоёр нэрээр дуудахыг санал болгож байна. Жишээ нь, та нарт Роза, энд бол яах вэ Мария л болог. Тэгээд нийлүүлчихээр «Роза-Мария» болно. Тэр бүү хэл, Европт ийм нэр байдгийг гэрчилсэн хошин дуурь байдаг шүү дээ гэв.

	— Миний номд тийм давхар нэр байхгүй. Та намайг ер нь яах гээд байна аа, ингэхэд. Хэрэв хүсээд байгаа юм бол Мария л гэж дуудъя. Харин Роза гэдгийг чинь санаандаа ч хэлэхгүй шүү гэж хар лам хэллээ.

	— За яах вэ, чөтгөр ав чамайг. Яах вэ Мария гэвэл гэж л байг. Харин дараа нь бид учрыг нь олъё хэмээн Лебедев хэллээ.

	Ламтан дахин жанчаа нөмөрч, түргэхэн шиг таван минутын дотор л номын бүх ажиллагааг дуусгав.

	Лебедев нөгөө явуулын хүнтэй ярилцаж байсны ачаар ламын хөдөлж аягласныг егөөдөж, ёжилсонгүй. Ингээд л бүх юм амар тайван номоороо өнгөрлөө.

	Гэвч энэ асуудлын талаар шуугиан бүү гараасай хэмээсэн Лебедевийн горьдлого талаар болжээ. Тэр бүү хэл тэр явдал нь хэвлэлд хүртэл гарсныг хар л даа.

	Гэхдээ хоосонгүй шүү. Хэрэв чиний ертөнцийг үзэх үзэл соёрхохгүй аваас сүмд бүү оч. Харин нэгэнт хүрээд ирсэн бол биеэ аятайхан авч, ламтныг элдэв тэнэг үгээр бүү дургүйг нь хүргэ.

	 

	1938 он

	 


ӨВЧНИЙ ТҮҮХ

	 

	Шулуухан хэлэхэд би өвдвөл гэртээ л хэвтэхийг илүүд үздэг хүн.

	Мэдээж, эмнэлэгт саруулхан, боловсон гэдгийн тухайд хэлэх үг алга л даа. Тэгээд хоол ундны өл шимийн хувьд эмнэлэгт илүү бодолцдог байж болох л юм. Гэвч, өөрийн гэрт өвс сүрэл ч хоолой давна гэсэн үг байдаг.

	Харин намайг гэдэсний хижиг хүрэхээр эмнэлэгт авааччихсан юм. Гэрийнхэн маань үүгээр миний айхавтар зовуурийг хөнгөлнө гэж боджээ.

	Гэтэл хөөрхий, ямар ч юм нь надад таалагдсангүй нэгэн тусгай эмнэлэгт таарсан болохоор тэд маань санаандаа хүрч чадсангүй.

	Өвчтөнийг авчрангуутаа л юу ч болсон дэвтэрт бүртгэж байх хооронд өвчтөн ханан дээр байгаа «Хүүрийг 3-4 хүртэл өгнө» гэсэн зурагт хуудсыг гэнэтхэн уншдаг юм байна.

	Бусад өвчтөн яадгийг мэдэхгүй юм, харин би сайх уриаг хараад хөл гуйваад явчхаж билээ. Гол нь би их халуунтай байсан агаад ерөнхийдөө дөнгөж нэг амьсгаатай амьтан, амьсгаа тасарчих эгзэгтэй үе дээрээ ч байсан байж магадгүй атал гэнэт ийм юм уншина гэдэг ямар вэ дээ.

	Намайг бүртгэж байгаа эрэгтэйд, 

	— Нөхөр бага эмч ээ, та нар чинь ийм муу ёрын юм өлгөдөг нь юу вэ? Ямар ч байсан өвчтэй хүн үүнийг чинь уншаад баймаар санагдахгүй л байх гэвэл нөгөө бага эмч буюу «туслах оточ» намайг ингэж хэлсэнд ихэд гайхаж, 

	— Хараач хөөе, өвчтэй, бас тэгээд арай ядан хөдөлж байж, бас халуунаасаа болоод амаар нь уур савсах нь холгүй байж, бүр өөрийн шүүмжлэл тавьж байдаг. Хэрэв та илаарь болоод ирэх юм бол тэр шүүмжлэх мүүмжлэх чинь юу л бол, хэрэв тэгэхгүй аваас, бид үнэхээр гурваас дөрвийн хооронд таныг энд бичсэн байдлаар өгнө дөө, тэгэхэд л та мэдэх вий гэх нь тэр.

	Би сайх туслахтай үг сөргөлдмөөр санагдсан авч гучин ес найм хүртэл халуурч байсан болохоор хэрэлдэхээ болив.

	Би зөвхөн л, 

	— Чагнуур минь, сайхан мэдээрэй, чи намайг эдгээд ирэхээр наад увайгүй зангийнхаа хариуг авна даа гайгүй. Өвчтөн хүн ийм үг дуулж болдог юм гэж үү? Энэ чинь тэдний тамирыг сэтгэл санааны хувьд барагдуулж байна гэвэл, бага эмч хүнд өвчтөн өөрсөдтэй нь ийм чөлөөтэй харьцсанд гайхаж, тэр дороо яриагаа таслав.

	Тэгтэл сувилагч бүсгүй гүйж ирээд, 

	— Аль вэ, өвчтөн, угаалгын газар луу явна аа гэв.

	Гэвч энэ үгнээс нь болоод бие мөн л зарсхийв.

	— Угаалгын газар гэхийнхээ оронд усанд ордог онгоц ч гэдэг болоосой. Ингэвэл сонсоход чихэнд чимэгтэй, өвчтөний сэтгэлийг сэргээнэ шүү дээ. Би бол угаалгаж байдаг морь биш гэчхэв.

	Сувилагч хүүхэн, 

	— Өвчтэй ч гэсэн бас элдэв нарийн юм ажиглаж байдаг. Юм болгонд хошуу дүрээд, та ч эдгэхгүй шинжтэй хүн байна даа гэв.

	Тэгээд намайг усанд ордог газар аваачин хувцсаа тайч гэлээ.

	Би хувцсаа тайлах аядаж байтал, гэнэт бие угаах онгоцон дотор хэдийнээ нэг хүний толгой шоволзож байгааг хардаг юм байна.

	Би сувилагчид, 

	— Та нар намайг эмэгтэйчүүдийн усанд ордог газар аваад ирээ юу, нохойнууд аа? Энд чинь хэдийн нэг хүн усанд орж байна шүү дээ гэвэл сувилагч, 

	— Тийм ээ, нэг өвчтэй эмгэн л энд сууж байна. Та түүнийг бүү тоо. Их халуунтай, юу ч болж байсан хайхрахгүй. Тэгэхээр та сандралгүй хувцсаа тайл. Тэгэх хооронд чинь би эмгэнийг онгоцноос гаргаад танд шинэ ус гоожуулаад өгөмз гэв.

	— Эмгэн хайхардаггүй юм байж, гэвч би хайхарч байж болно оо доо. Тэгээд надад, тэр онгоцонд сэлж байгаа юмыг чинь харахаас даанч эвгүй байна гэлээ.

	Гэнэт нөгөө туслах оточ орж ирээд, 

	— Би анх удаагаа л ийм цамаан, маягтай өвчтөнийг үзэж байна. Энэ ичгүүргүй амьтанд юу ч таалагдахгүй, өөрт нь л муу даа. Амьсгаа хурааж байгаа хөгшин усанд орж байхад, энэ бас гомдол гаргаж байдаг. Хөөрхий амьтан дөч хүртэл халуунтай, юу ч болж байсан тоох ч үгүй, яавал яаг хэмээн бодож байж таарна. Ер нь тэгээд ямар ч байсан та харагдлаа гээд түүнийг энэ хорвоод таван минут илүү саатуулчихгүй л байх. Би ер нь өвчтөн маань манайд ухаангүй үедээ ирэхэд л илүү дуртай. Үгүй ядахдаа бүх юм санаанд нь таарч, бүгдэд сэтгэл ханамжтай байж, элдэв шинжлэх ухаанаар үг зөрөөд байхгүй гэж ярьж гарав.

	Тэгтэл усанд орж байсан эмгэн дуугарч, 

	— Намайг уснаас гаргаадхаач, эсвэл би өөрөө одоо гарч очоод бүгдийг чинь болгоод өгье гэв.

	Тэгтэл ч тэд эмгэнийг уснаас гарган намайг хувцсаа тайчихыг тушаав.

	Намайг хувцсаа тайчиж байх хооронд, дорхноо л халуун ус гоожуулаад, түүнд ор хэмээн зарлигдлаа.

	Миний ааш аягийг мэдэж байгаа болохоор нөгөө хэрүүл өдөн ам булаалддагаа хэдийн больчхоод аль болохоор ам даган, за зүй болно. Харин зөвхөн, усанд орсны дараа надад хамаагүй томдсон дотуур хувцас өгдөг юм байна. Би тэднийг өсөрхсөндөө л зориуд биед таарахгүй том хувцас өглөө хэмээн бодож байсан авч, дараа нь энэ маань тэнд гэм биш зан болсон жирийн явдал юм байна гэдгийг харсан юм. Тэнд ёс шиг жижиг биетэй өвчтөнүүд нь халхайж дэлхийсэн цамцтай, том биетэй нэг нь чадайсан юмтай байдаг ажээ.

	Тэр бүү хэл миний өмд цамц бусдынхаас овоо нь байв. Миний цамцанд эмнэлгийн тэмдэг ханцуй дээр байсан нь тийм эвгүй харагдахгүй агаад харин бусдынх бол зарим нь нуруундаа, нөгөө хэсэг нь цээжиндээ байх нь хүний эрхэм зэргийг ёс суртахууны талаар гутаах ажээ.

	Халуун маань улам нэмэгдсэн болохоор би энэ талаар үг өдөж сөргөсөн ч үгүй.

	Намайг янз бүрийн өвчтэй гучаад хүн хэвтсэн нэгэн багавтар тасагт хэвтүүлчихдэг юм байна. Зарим нь харваас хүнд өвчтэй нь илт. Бас зарим нь эдгэж байгаа бололтой. Исгэрч байгаа хүн ч харагдана. Даам нүүж байгаа хүн ч байна. Бас зарим нь тасгаар тэнэн, орны толгой дээр бичсэнийг үсэглэн унших аядна. Би сувилагчид, 

	— Би ухаан солиотой хүмүүст зориулсан эмнэлэгт хэвтчихсэн юм биш байгаа даа, та хэлээдхээч. Жил болгон л эмнэлэгт хэвтэхдээ ийм юмтай хаана ч дайралдаж яваагүй юм байна. Хаана л бол хаана чимээ аниргүй, дэг журамтай байдаг сан, харин танайх зах зээлээс ялгаа алга гэлээ.

	Нөгөөдөх чинь өөдөөс, 

	— Та чинь тусгай тасагт хэвтүүлж, ялаа, нохой бөөс үргээж байх харуул гарга гэж зарлиг буулгах юм биш биз гэдэг юм байна.

	Би ерөнхий эмч нь ирэг хэмээн орь дуу тавивал, харин оронд нь нөгөө бага эмч биеэрээ палхийтэл ороод ирдэг юм байна. Би гэдэг хүн даанч сульдчихсан байжээ. Түүнийг харангуутаа л бүрмөсөн ухаан тавих нь тэр.

	Зөвхөн бодвоос, эргэлзээгүй гурав хоногийн хойно ухаан орсон байж таарна.

	Сувилагч надад саймшран, 

	— Та ч ёстой долоон голтой хүн юм аа. Танд амсаж үзээгүй юм гэж алга, хөөрхий. Тэр байтугай, таныг бид онгорхой цонхны дэргэд санаандгүй хэвтүүлснийг яана. Гэтэл та харин илаарь болоод ирдэг байгаа. Ингээд одоо, та хажуугийн өвчтөнөөс халдвар авчихдаггүй юм бол ч, эдгэсэнд чинь ёстой л чин сэтгэлийн баяр хүргэхээс өөр яах вэ гэж байна.

	Юу боловч миний бие өвчинд цаашид нэрмүүлсэнгүй, зөвхөн яг гардгийнхаа даваан дээр, бүгшүүлдэг ханиад гээч хүүхдийн өвчин авсан юм.

	Сувилагч маань, 

	— Та энэ хажуугийнхаа байшингаас л халдвар авснаас зайлахгүй. Тэнд манай хүүхдийн хэсэг байдаг юм. Та мэдээжээр бүгшүүлдэг ханиадтай хүүхдийн идсэн аяга тавгаас л цалгайдаж байгаад идчихэж л дээ. Тэгээд л үүнээсээ болоод өвдөх нь энэ гэж хэлсэн юм.

	Ерөнхийдөө, бие маань ч удалгүй өвчнөө дийлж, би дахин илаарьшиж эхэлсэн юм даг. Түдэлгүй намайг эмнэлгээс гаргаж, би гэртээ харилаа.

	Одоо бол би гэртээ өвддөг шүү.

	 

	1938 он

	 


ВАЛЯ

	 

	Саявтархан би трамвайгаар явангаа, мөнгө хураагч бүсгүйг бахдан харж байлаа.

	Ажил хэргээ тун эвлэгхэн өхөөрдмөөр гүйцэтгэх юм.

	Бүх юм нь сайхан бүтнэ. Хөнгөн шалмаг, нүдэнд дулаан, үүнээс илүү яах вэ гэмээр.

	Буудлыг эелдэгхэн зарлана. Бүхнийг анхааралтай ажиглан анхаарна. Бүгдтэй сайхан зантай, эелдгээр үг хэлэлцэнэ. Хөгшин хүнийг тохойноос нь дэмнэн, залуустай хошин үг хаялцана. Үнэхээр харахад нүд булаам бахтай.

	Өөрөө ч, өөлмөөргүй хөөрхөн бүсгүй байв. Цэвэрхэн нямбай хувцаслажээ. Нүд нь од лугаа адил гялалзана. Хөгжилтэй, инээд муутай, хүнд санаа тавьсан, жижиг сажиг зүйлийг ч болов орхилгүй, юм бүгдийг сонирхох ажээ.

	Өөр мөнгө хураагч бол юм асуухад өөдөөс адран зорчигчдыг бараг л өшиглөх нь холгүй хялалздаг билээ. Гэтэл энэ нэг л гайхамшигтайг хэлэх юун. Үнэхээр хаяанд буй ирээдүйн дүр зургийг харах ажгуу.

	Ийнхүү сайх ажлыг бахдан харангаа сэтгэл өег сайхан болоод ирлээ.

	Бүх зорчигчид бас л тун сэтгэл таатай явж байгаа нь нүдэнд илт. Ёстой сайхан ажил хүнд ийнхүү аятайхан сайн нөлөө үзүүлдэг ажгуу.

	Миний буух цаг аль хэдийн болчихсон ч гэсэн, би маанаг юм шиг л мөнгө хураагчийг ангайн харсаар буулгүй явж байлаа. Нүүр дүүрэн малийтлаа инээж явсныг нь яана.

	Тэгээд хажууд маань нэгэн хижээл авгай суусныг харав. Тэр хүн ч бас хэрэг дээрээ мөнгө хураагчийн зүг байн байн бахдан харж байх юм.

	Дараа нь сайх эхнэр надад хандан, 

	— Хэрэв би андуураагүй бол та ч бас энэ нүдэнд дулаан мөнгө хураагчийн ажлыг хараад бахархаж байна аа даа. Би ч мөн яг тан шиг бодолтой байгааг бодоод үзээч. Би таныг чухам хэн болохыг мэдэхгүй юм, гэвч надад нэг санал байна. Энэ мөнгө хураагчийн зан аалийг ямар нэг аргаар сайшаан тэмдэглэе л дээ. Хөдөлмөрийнх нь дэвтэрт магтаж бичсэн ч яадаг юм. Түүний энэ ашиг тустай тээврийн үйл ажлыг сайшаахын тулд юу хийхээ минут хүлээзнэн бодоцгооё л доо. Энэ бүсгүйн хувьд цаашид чухам ингэж ажиллах хэрэгтэй гэсэн сайн дурсамж, урамшуулал болно гэж хэллээ.

	Би ч хариуд нь, 

	— Тантай бүрэн санал нийлж байна. Тэгээд таны бодсоныг ч мөн бүрэн дүүрэн дэмжиж байна гэлээ.

	Нөгөө хижээл хүүхэн, 

	— Миний хувьд бол би районы зөвлөлийн гишүүн хүн л дээ. Хэлснийг минь анхааралтай хүлээж авна уу л гэхээс ёс төдий хандахгүй л дээ гэж байна.

	— Өө их сайн. Мөнгө хураагч бүсгүйгээс үүнийг яаж хийвэл илүүтэй болохыг асууцгаая л даа гэхэд хүүхэн, 

	— Үгүй ээ. Эхлээд нэр овгийг нь, эсвэл дугаарыг нь асууя. Тэгээд л, ийм барин тавин явдал байна гээд баярлаж гялайлаа, ингэж л ажиллах хэрэгтэй энэ тэр гээд хэвлэлд тэмдэглэл гаргая л даа гэв.

	Нөгөө эхнэр суудлаасаа босож, бидний сонирхож байгаа юмыг мөнгө хураагчаас асуухаар зэхэв. Гэвч энэ үед мөнгө хураагч бүсгүй буудал дээр буугаад нэгэн согтуу хүнтэй хамт явж байгаа зорчигчтой учирлан ярьж байлаа. Эргэлт дээр нөхрөө ойчуулчихгүйн тулд сайн барьж явахыг цаадхад нь зөвлөж байна.

	Захирамжаа өгчхөөд мөнгө хураагч бүсгүй вагонд орж ирэхэд миний хажууд сууж байсан хүүхэн, сэтгэл нь хөдөлсөндөө болоод ялимгүй чичгэнэсэн хоолойгоор, мөнгө хураагчаас нэр овгоо, чиглэл, хувийн дугаараа хэлж өгөхийг хүслээ.

	Тэгтэл ч сэхээ орж амжаагүй байтал аянга буух нь тэр.

	Нүдэнд дулаахан мөнгө хураагч бүсгүйн маань царай хувьсхийгээд явчхав. Эхлээд улайж ирснээ дараа нь хувхай цайж, тэгснээ гэнэтхэн, 

	— Миний нэр чамд ямар хамаа байна? Өөрт хамаагүй юманд хуруу дүрээд байхдаа яадаг юм, хөгшин боохолдой минь? Эсвэл согтуу хүн суулгасныг буруу гэх гээд байгаа юм уу? Тэгвэл би чамд хэлээд өгье, хөгшин зөнөг минь, тэрэгний дугуй доор орчхож мэдэх жаахан халсан хүнийг гудамжинд үлдээснээс чамайг вагонд суулгаагүй нь дээр байсан юм, мэдэв үү гэж хашхичив.

	Сандран мэгдсэн районы зөвлөлийн гишүүн, 

	— Ийм юм л даа, чухмыг хэлэхэд бид... хэмээн амандаа бувтнахад нь би өлгөн аваад, 

	— Нөхөр мөнгө хураагч, сонс л доо... Та биднийг ойлгосонгүй л дээ... гэтэл мөнгө хураагч, 

	— Үгүй ер, чамд бас юу хэрэгтэй байна? Чи муу луйварчин юундаа дүрэмдээд байгаа юм? Та нар шиг ийм хүний цус сорогч өөдгүй юмнууд, явах мөрөөрөө явахгүй өө сэв эрж гоочлоод л, гомдол эрээчихийг нь яана. Бүх юманд л сэтгэл ханамжгүй, дурамжхан байна шүү. Бүгдээрээ л хүний ул шагайхыг нь яана... Үнэхээр ажиллах арга алга гэж байна.

	Нөгөө хижээл хүүхэн бид хоёр хэлэх үг ч олдохгүй болтлоо мэгдэх нь тэр. Зорчигчдын нэг нь мөнгө хураагчид, 

	— Та юундаа ингэж хий дэмий уурлан бачимдаж, хайран биеэ зовооно вэ. Та эднийг ойлгосонгүй. Энэ хоёр харин ч таны ажлыг урамшуулан, таныг магтан сайшаах санаатай байсан улс гэж хэлэнгүүт, мөнгө хураагч бүсгүй ичингүйрэн аягүйцсэнээ, 

	— Өө, яадаг билээ, уучлаарай! Зорчигч болгон л арслан бар шиг санагддаг болчих юм байна шүү дээ. Хүн болгон буруу тийш нь мушгих гээд байдаг л даа гэж байна.

	Нөгөө хижээл эмэгтэй мөрөө хавчсанаа, 

	— Одоо бол би яахаа ч мэдэхгүй л байна. Нэг талаас тээврийн ач тустай ажил үйлсийг сайшаан тэмдэглэмээр санагдсан юм л даа. Харин нөгөө талаас энэ бүсгүй намайг элдвээр хашхичин загнаж, үүгээрээ бас үргэлж сайхан ааштай байж чаддаггүй гэдгээ харууллаа шүү дээ гэж хэлэв.

	Тэгээд вагоноос нэлээд дурамжхан байдалтай буугаад явчхав. Миний бие ч гэсэн, мөнгө хураагчийн ач тустай үйлийг бахадсан өнгөөр хэвлэлд бичиж чадаагүйдээ халаглан байлаа.

	Мөнгө хураагч бүсгүйн овог нэрийг би мэдэхгүй. Миний асуултад тэр бээр өхөөрдмөөр инээмсэглэн байж, — Намайг Валя гэдэг. Харин бүтэн нэрээ би танд хэлэхгүй ээ, нөхөр маань их хартай гэж билээ.

	Тэгэхээр би энэ хошин өгүүлэлдээ, мөнгө хураагчийн ач тустай хөдөлмөрийг нэр овоггүйгээр сайшаан тэмдэглэж байгаа маань энэ.

	Баяр хүргэе, хонгор Валя минь! Зорчигч болгон бар байдаггүй юм шүү.

	 

	1939 он

	 


СҮҮЛЧИЙН ЭВГҮЙ ЯВДАЛ

	 

	Энэ удаад нас эцэслэсэн хүмүүсийн амьдралын хэцүү төвөгтэй тохиолдлын тухай хүүрнэхийг болгооно уу.

	Энэ маань болсон явдал болохоор бид өгүүлэлдээ, амьд үлдсэнийг нь санамсаргүй гомдоочихгүйн тул хэтэрхий их инээд наадамтай зүйл оруулахыг хүсэхгүй байна.

	Гэхдээ л энэ явдал зарим талаар инээдэмтэй учир, хүссэн ч, хүсээгүй ч инээж болох учир бид уншигчдаасаа урьдчилан, амьд болон нас эцэслэсэн хүмүүсийн харьцааны хувьд өөрийн эрхгүйгээр ая, дангүй байдал гаргасандаа хүлцэл өчье.

	Мэдээжээр, сайх болсон явдал эхний утгаараа ямар ч инээд хүрмээр юм үгүй байв. Харин ч, нэгэн том бус ажилтан, манай үеийн цог жавхлан дунд аминдаа нэг их товойгоогүй хүн нас барсан юм л даа.

	Тэгээд нөгөө л байдагчлан, амьсгаа хураасны нь дараа ажлаа гүйцэтгэсээр байгаад л ертөнцөөс халилаа, бид ямар хүнээ алдав даа, түүнийг алдсан нь бидэнд ямар их гарз вэ, та минь гээд л нэмж чимэн, гоёор ярьж гарах нь тэр.

	Амьд ахуй цагт нь түүнд хэн ч иймэрхүү юм хэлж байсангүй агаад ойр хавийнхаа хүмүүсийн дунд элдэв ярианы бай болно гэдгээ санасан ч үгүй хадан гэртээ мордсон нь мэдээж ойлгомжтой билээ.

	Хэрэв тэр үхээгүй сэн бол сайх элдэв гоё яриа юу болж эргэх байсныг бүү мэд шүү дээ. Нөгөө ойр хавийнхан нь хөөрхий амьтныг, хөлөөр нь шилийг нь дарна гэгчээр л юм болж таарах байсан вий.

	Гэвч эргэлт буцалтгүй амьсгаа хураасан болохоор ийнхүү бүх юм сайхан болох нь энэ.

	Нэг талаар нөхөд минь, үхэх сайхан, нөгөө талаар мерси6 үүнээс илүүгээр яах вэ. Та бүхний чин сэтгэлийн талархалгүйгээр яаж ийгээд болж л таарна.

	Товчоор өгүүлэхэд, талийгаачийн ажиллаж байсан байгууллагад ажлын дараа яриа болж, сайх яриан дээр талийгаачийн амьдралын олон сэтгэл догдлуулам зүйлийг дурсан ярьцгаажээ.

	Дараа нь дарга өөрийн биеэр үг хэлэв. Уран илтгэгчийн хүчээр яриагаа нүдэндээ нулимс гүйлгэтэл жигтэйхэн сэтгэл хөдөлгөм болгожээ. Нүдэндээ нулимс цийлгэнүүлэн байж талийгаачийг хэрээс хэтэртэл магтаж гарав.

	Тэгэнгүүт, сэтгэл оргилуулсан үгс урсаж гарах нь тэр. Хүн бүр л ам булаалдан өрсөж, үнэнч нөхөр, эцэг, ах, дүүгээ алдсанаа батлахыг оролдов.

	Тэдэн дундаас гэнэтхэн нэгэн хүн чанга дуугаар, бусад ажилтан нар ч өөрийгөө тийнхүү хөдөөлүүлэхийг эрмэлзэхүйц болгохын тул хөлтэйхөн шиг оршуулбал таарна гэж хашхирав.

	Бүгдээрээ л энэ зөв хэмээн хэллээ. Дарга ч хөдөөлүүлэх ажлыг албаны зардлаар гүйцэтгэнэ гэж хэлэв.

	Тэгтэл өөр нэг хүн босож ирээд, уг нь ийм содон хүмүүсийг, хүнгүй гудамжаар чимээ имээгүй авч явснаас хөгжимтэй оршуулах хэрэгтэй юм гэв.

	Ингэтэл талийгаачийн садан, түүний төрсөн ач хүү Колесников гэгч нулимсаа арчин арчин суудлаасаа босож өгүүлрүүн:

	— Бурхан минь, хэчнээн ч олон жил би авгатайгаа нэг сууцад хамт амьдрав даа! Бид дандаа ам мурийдаг байсан гэж хэлэхгүй ээ, гэхдээ л авгынхаа ямаршуухан хүн болохыг боддоггүй байсан болохоор сайнтай муутай л амьдарч явлаа. Гэтэл одоо, та бүхнийг энэ тухай дурсахад, та бүхний үг болгон зүрхийг минь халуун төмрөөр хайрах шиг болох юм. Ай хөөрхий, муу авгыгаа олигтойхон шиг өргөх минь ч яав даа! Одоо үүнээсээ болж бүхэл амьдралдаа зовж явах болно. Миний мэддэг, зургаан бүрээ нэг бөмбөртэй үлээвэр хөгжим байдаг Ногоон гудамж руу явахаас хойргоших юм надад алга. Бид энэ гуулин хөгжмийнхнийг авгад маань ямар нэг тустай ая тоглуулахаар урьцгаая гэв.

	Тэгтэл ч цөмөөрөө зөвшөөрч, зүйтэй, үлээвэр хөгжмийг урь, ингэснээрээ чи авгадаа хуншгүй загнаж байсныхаа зарим хагасыг ч боловч цагаатгаж байгаа хэрэг гэцгээв.

	Товчоор өгүүлбээс, хоёр хоногийн дараа оршуулах ёслол болжээ. Олон ч цэцэг, олон ч хүн байв. Хөгжимчид ч үнэхээр муугүй тоглож, гудамжаар явагсдын анхаарлыг татна, тэд «Хэнийг хөдөөлүүлж байгаа юм бэ?» гэж асууцгаана.

	Нөгөө авгын ач хүү, явдал дундаа дарга руу хүрч очоод, нам дуугаар, 

	— Би энэ үлээвэр хөгжмийг урилаа л даа, гэвч эд нар мөдхөн Хуучин Орос руу айлчлан тоглохоор явах учир, яг оршуулгын дараа л мөнгөө төл гэдэг болзол тавиад байгаа юм. Элдэв яршиг түвэг удалгүйгээр төлчихийн тулд яадагшуу юм билээ? гэхэд дарга өөдөөс нь, 

	— Энэ чинь, хөгжмийг чи төлөх юм биш үү? гэж асуулаа.

	Ач хүү ингэж асуусанд нь гайхсанаар барахгүй бүр айчхав.

	— Та нар чинь өөрсдөө сангийн мөнгөөр хөдөөлүүлнэ гэж ярьсан шүү дээ. Харин миний бие бол зөвхөн хөгжим урихаар л гүйж очсон.

	— Тийм бол тийм л байж, гэхдээ хөгжмийг төсөвтөө урьдчилан бодолцоогүй юм байна. Энүүхэндээ гэхэд, нэг жижиг, шалихгүй хүн үхсэн байдаг, тэгтэл бид ум хумгүй л хөгжим урьчихсан байдаг! Үгүй ээ, би тэгж чадашгүй нь, ингэчихвэл зөвлөл намайг баллаад хаячихна.

	Даргатай хамт явж байсан улсууд ч бас, 

	— Ер нь эцсийн эцэст, албан газар гэдэг маань үхсэн хүн болгоны зардлыг төлж чадахгүй шүү дээ. Харин ч тэгэхдээ хүрвэл ачааны тэрэг болон оршуулгын бас бус зүйлийг төлсөнд л баярлаж яв. Нэгэнт авга чинь хойно, чи өөрөө хөгжмийг даа гэцгээв.

	— Болиоч дээ, та минь галзуурав уу? Би хаанаасаа хоёр зуун рубль олох юм? гэж ач хүүг хэлэхэд дарга, 

	— Тэгвэл хамаатан саднуудтайгаа хамсаж байгаад, яаж ийгээд хэцүү байдлаасаа салж үз гэв.

	Яадгаа алдсан ач хүү, явдал дундаа талийгаачийн эхнэр лүү гүйж хүрээд, болж байгаа явдлыг илтгэж гэнэ.

	Бэлэвсэн эхнэр улам ихээр орилон уухилж, илүү дутуу юм төлөхөөс татгалзлаа.

	Колесников хүмүүсийн дундуур зайчлан зүтгэж хөгжимчид дээр очоод, хэрэг явдал будилан одоо чухам хэн төлөх нь мэдэгдэхгүй байгаа учир хөгжмөө дуугаргахыг зогсоогооч гэж хэллээ.

	Зэрэгцэж явж байсан хөгжимчид жаахан сандраад ирэв. Тэдний ахлагч нь Колесниковт хандан, 

	— Хөгжмөө бид зогсоохгүй ээ, дуустал нь тоглочхоод л дараа нь шүүхээр дамжуулан захиалсан хүнээс хөлс нэхнэ дээ гэснээ гуулин цангаа дахин дэлдэж маргааныг зогсоов.

	Тэгэхэд нь Колесников дахин дарга руу очихоор завдсан боловч цаадах нь эвгүй юм болохыг гадарлачхаад машиндаа суугаад чимээгүйхэн яваад өгөв.

	Ийнхүү сандарч үймсэн нь цуваанд явж байсан хүмүүсийг гайхахад хүргэжээ. Дарга гэнэтхэн явж бэлэвсэн эхнэр чангаар уухилан орилсон нь хүмүүсийг бүр ч цочирдуулжээ. Хоорондоо ярилцан шивгэнэлдэж, юу болсныг асуугаад зогссонгүй хэн нэг нь даргыг цалинг нь буулгах асуудлаар яаралтай дууджээ гэсэн цуурхал тараав.

	Ер нь л оршуулгын газар баахан эмх замбараагүй байдалтай очицгоов. Оршуулах ёслолыг үг хэлсэн ч үгүй хачин түргэн гүйцэтгэжээ. Тэгээд цөмөөрөө баахан сэтгэл дундуур тарцгаажээ. Тэр бүү хэл, зарим нь амьд ахуй цагийнх нь элдэв шалихгүй юмыг дурсан талийгаачийг муулж хараажээ.

	Маргааш нь талийгаач авгын ач хүү даргыг шалсаар байгаад, цаадах нь асуудлыг зөвлөлтэйгөө зөвлөе гэдэг ам өгчээ. Чингэхийн чацуу дарга, зөвлөлийн зорилго нь амьд хүнд санаа тавих явдал болохоос үхсэн хүнтэй орооцолдох биш болохоор хэрэг бүтнэ гэдэг юу л бол доо гэдгийг хэлээд авчээ.

	Ямар ч болтугай «шовгороо» авахын тулд үнэндээ юунд ч торж саатахгүй шинжтэй хөгжимчдөөс салахын тул Колесников юу ч болсон драпан пальтогоо заржээ.

	Ач хүү пальтогоо хоёр зуун жаран рублиэр худалдсан гэнэ. Хөгжимчдийн хөлсийг төлөөд жаран рубль өөрт нь үлдэж. Энэ мөнгөөрөө сайх авгын ач хүү гурав дахь өдрөө ууж байгаа нь энэ. Энэ байдал дарга тэргүүтэй албан байгууллага тийм ч хариуцлагатай бус гэдгийг хэлээд өгч байгаа юм.

	Сайх авгын ач зэгсэн халчхаад над дээр ирж, нулимсаа арчин байж түүний хувьд яаж бодсон ч сүүлчийнх нь бус энэ эвгүй явдлыг ярьсан юм.

	Авгынх нь хувьд энэ ялимгүй эвгүй явдал бол сүүлчийнх нь байжээ. Тэр нь ч сайн болжээ.

	 

	1939 он

	 


ХОРИН ЖИЛИЙН ХОЙНО

	 

	Энэхүү инээдэмт явдлыг ярихын өмнө, та бид эхлээд бараг л өнгөрсөн зуун руу очих хэрэг гарав.

	1913 онд Винница хотод ямар үйл явдал болсныг харъя л даа.

	Винница хот бол бэсрэгхэн, цэцэг навч болсон хот. Тэнд тоо томшгүй олон цэцэглэгтэй гэж ярилцдаг. Хөөрхөн жижиг байшингуудтай. Мөн тэрүүхэндээ чамбайхан түргэн урсгалт голтой.

	Энэ хот бусад хотоос олон замын зөрлөг газар гэдгээрээ алдартай Жмеринка өртөөнөөс холгүй байдгаараа ялгагдах ажээ.

	Энэхүү том бус авч цуутай хотхонд хорин гурван жилийн өмнө, нэгэн зэгсэн баян худалдаачны хүү амьдарч байжээ.

	Тэнд бас цагтаа дунд сургууль төгссөн ажээ. Дараа нь инженер ч болоод авч. Гэвч аавыгаа нас барсны дараа тэр шинжлэх ухаан ч юм уу, техникийн мөр хөөсөнгүй, харин дарсны олон фирмийн нийлүүлэгч асан эцгийнхээ ажлыг үргэлжлүүлэх болжээ.

	Ингээд сайх худалдаачны хүүгийн ажил үйлс мөн л муугүй бүтээд ирэв. Санаа сэтгэл нь ч сайхан байлаа. Удалгүй хоёр давхар сайхан байшин англи маягаар бариулаад авчээ. Жаахан байзнасхийгээд гэрлээд ч амжжээ.

	Дунд сургууль төгсөөд удаагүй байгаа нутгийн нэг бүсгүйг эхнэр болгон авчээ.

	Бумбайсан хацартай, одон мэт гялалзсан нүдтэй энэхүү хөөрхөн бор бүсгүйг Муза гэдэг байлаа.

	Ээж нь румын хүн байсан бил үү дээ. Тийм болоод ч ийм өмнөдийн гоо үзэсгэлэнгээрээ ялгардаг байж болох юм.

	Сайх эр эхнэртээ ухаанаа тавьдгийг нь яана. Өрөөг нь тусгай, янзтай элдэв тавилгаар дүүргэжээ. Ханыг нь торгомсог эдээр бүржээ. Хаалганых нь оронд түрэг сувс унжуулжээ. Бэлэг болгон хоёр жижигхэн тоть өгчээ. Элдэв янзын нэхмэл сүлжмэл, хивс хивсэнцрийг хаанаасаа ч юм олж авчирчээ. Тэгээд, эхнэрийнх нь өрөө дорно зүгийн маягтай цацар гэмээр харагдах болов.

	Ийнхүү залуу эхнэр нь бүтэн гүйцэд биш ч гэлээ сэтгэл ханамжтай байдаг байв.

	Тэр нь нөхөртөө тэгтлээ сайн биш байжээ. Хөрөнгөнд нь болж суусан ч байж болох л доо. Тэр нь ямар нэг нуруу туруу сайтай уян налархай эр хүнтэй учрахыг битүүхэндээ мөрөөддөг байв. Харин нөхөр нь нэлээд бүдүүн, бас жаахан муруй ташаатай хүн байжээ. Муу дээр муухай нэмэр гэгчээр хөл нь бас биедээ хэмжээ зохицоогүй богинохон ажээ. Ерөнхийдөө царай зүсээрээ нөхөр нь түүний сэтгэлийн мөрөөдөл болсон хүн яав ч биш байж.

	Нөхөр нь хүчний харьцаагаар гэх үү дээ, үүнийг ойлгодог байв. Эхнэрээ эрхлүүлэн өхөөрдөж, тосонд бөмбөрүүлж, торгонд ороодог байлаа. Залуу эхнэрээ анхаарал халамж, хяналтгүй удаан хугацаагаар үлдээхээс айхдаа ажил хэргийн томилолтоор явахдаа тун ч хойргошдог байв.

	Тэр нь эхнэрээ цаг ямагт л эх хүн байж, хүүхдүүдийг нь хөхүүлэн өсгөж байгаасай билээ гэж хүснэ. Үүгээр л түүнийг өөртөө хадгалахыг хүссэн хэрэг л дээ.

	Гэвч нэг охин хүүхэд гаргаж өгчхөөд яагаад ч юм дахин цааш нь үргэлжлүүлж чадсангүй. Үүнээс болоод байхгүй үеэр минь өөр нэгэнд сэтгэлтэй болчих вий гэж нөхөр нь улам ч айх болжээ.

	Авгай нь ч мэдээж ганцаар үлдэнгүүтээ уйтгарлан гансарч, өмнө зүгийн зүрхэнд нь, хэн нэгэн хүнийг нэгэн сэтгэлийг барин дурлан хайрлаж, урьд хожид байгаагүй аз жаргалыг амсуулах юм сан гэдэг хүсэл ноцон авай.

	Ингээд нэгэн удаа хуучин танилтайгаа уулзах нь тэр. Дээр үеэс таньдаг ч, мэддэг ч байжээ. Дунд сургуулийн сурагч, нуруундаа үүрдэг цүнхтэй байхынх нь танил гэнэ.

	Гэвч одоо бол оюутан болчхоод дээд сургуулийн нэг ангийг дуусгаад байгаа нь энэ ажээ. Амралтаараа ээж дээрээ, Винница хотод ирсэн байж.

	Одоо бол нөгөө жижигхэн, ялимгүй жаахан батгатай жаал хүү биш болж, нуруу туруу сайтай, чийрэг сайхан оюутан болсон байлаа. Саша Ф. гэнэ.

	Наамал бүргэдтэй товч, тасамтай өмд өмсөн гял цал хувцасласан нь ч соньхон. Бэлэн цэцэн үгтэй, хөгжилтэй түүнийг гартаа нарийхан ташуур барьж явахыг нь харсан тосгоны энгийн охид байтугай нь царай зүсэнд нь хөл алдмаар ажээ.

	Тэд нэгэн үдэшлэг дээр уулзаад л, бараг хоёулаа нэг зэрэг учиртайхан юм бодоод авчээ.

	Оюутан дахин уулзаж учиръя хэмээн гал дөлтэй зурвас бичин, цонхных нь доор хэдэн цагаар зогсдог болжээ.

	Тэгээд уулзаж учирдаг ч болов. Нөхөр нь ч удалгүй айгаад байсан юм нь тохиолдсоныг үнэмшиж авав.

	Саша Ф.-г гэртээ хүлээж авахгүй гэж үзэв. Босгоо алхахыг хорьж, тэр бүү хэл залуу авгайнх нь амар тайвныг алдагдуулахаа болихгүй бол ална гэж сүрдүүлжээ.

	Гэвч энэ сүрдүүлэг бөх зүрхтэй залуу эрийг айлгасангүй. Хуучнаараа л залуу эхнэртэй нууцхан уулздаг байлаа. Залуу эхнэрийн толгойг эргүүлж гүйцээд, таван настай охинтой сайх хүүхэн анх удаагаа хайр дурлал гэж юу байдгийг ойлгожээ.

	Залуу эхнэр бараг ухаанаа тавин, түүнтэйгээ учраагүй өдрөө алдаж байгаад тооцно.

	Аймшиггүйгээр тэднийд ирж, хэдэн цагаар тэндээс гаралгүй, түүнтэй хамт амьдрах шинэ амьдралаа мөрөөдөн санааширна.

	Гэвч оюутан нь сургуулиа хараахан дүүргээгүй, гуяа ганзагалсан эр байв. Тэгээд ч хүүхэнд хамаагүй өөрөөр байж болохгүйн учир зүйг сэнхэртэл нь хэлж өгнө.

	Эцэст нь, залуу нас гэдгийг мартчихсан түүний эх болох ахимаг бөгтөр авгай, залуу хүүхний ирэхийг зэгсэн хүйтэн хүлээж авдаг байжээ. Сэтгэлт бүсгүйг хүү дээрээ ирэхэд нь дургүйцдэгээ нуудаг ч үгүй байв. Түүгээр ч зогсохгүй түүнийг гэртээ авчрахыг хүүдээ хоригложээ.

	Энэ хайр нь явсаар бөөн зовлон гунигаар төгсөнө хэмээн айдаг байсан юм санж.

	Энэ саад тэдний дүрэлзсэн хайр сэтгэлийг намдааж чадсангүй.

	Муза, нөхрөө байнга ажлаар явж байдаг учир манайхаар очиж байгаач дээ гэж оюутныг ятгана.

	Тэр нь үүнийг эвгүй хэмээн удтал цааргалсаар байгаад нэгэн удаа бодлогогүй юм хийж буйдаа сэтгэл нь түгшсээр тэднийд яваад очжээ.

	Залуу эхнэр нөхрөө Харьковт байгаа хэмээн түүнийг тайтгарууллаа.

	Болзсон ёсоороо өглөө ирсэн юм санж. Ай хөөрхий, энэ өглөө түүний амьдралд хэрхэн хадгалагдан үлдсэнийг өгүүлсүгэй.

	Зуны сайхан өглөө байлаа. Нээлттэй цонхоор өнгийн цэцэгсийн сайхан үнэр анхилна. Эхнэрийн өрөөг чимсэн толь, болор эдлэлд нарны туяа өнгө булаалдан наадна.

	Түүнд ухаангүй хайртай залуухан бор гоо бүсгүй Муза түүнийг нэг тийм огторгуйн өнгөт торгон палаажтай угтан авчээ.

	Түүний дэлгэсэн гарт тэврүүлэнгээ оюутан, аз жаргалаасаа болж ухаан тавихын наагуурхан юм болжээ.

	Нөгөөдөх нь ч галзуу солиотой юм шиг түүнийг тас тэвэрнэ. Тэгээд л тав зургаан цагийн турш озон үнсэлдэж гарчээ. Энэ нь урьд өмнө байгаагүй, гайхалтай сайхны учир бүсгүй бүр ухаан тавих шахсаныг хэлэх юун.

	Эх нь болох хөгшин румын авгай хоёр ч удаа дээш гарч, ханыг нь зөөлөн тогшин, тэднийг одоо ухаан орж салж үзээч хэмээн учирлан гуйсан боловч тэдэнд салах хүч даанч байсангүй.

	Эцэст нь тэд аргагүйн эрхэнд нэг юм салж хагацахаар болов.

	Эвтэйеэ тэврэлдсээр өрөөн дотуур явангаа гэрэлт ирээдүйнхээ тухай үг солилцон байв.

	Бүсгүй гэнэт тоглоомоор, одоо нөхөр ороод ирвэл чи юу хийх вэ гэж залуугаас асуулаа.

	Залуу задгай энгэр заам, сандал дээр хаялсан эвхээ зах, зангиа руугаа заан инээгээд, аймхай биш ч гэлээ мэдээж бүсгүйг эвгүй байдалд оруулахыг огтоос үл хүснэ гэдгээ хэлэв. Тэгээд цэцэрлэг рүү харсан цонхоор харснаа, юуны тул угийн тамирчин билээ энэ модоор доошоо буух ч ёстой тоглоом байна аа гэв.

	Залуу эхнэр үүнээс өөр илүү баатарлаг, илүү зориг зүрхтэй юм сонсохыг хүсэж байсан нь харваас илт ч гэлээ, түүний хэрсүү ухаалгийг магтав.

	Тийнхүү өрөөгөөр холхиж байснаа ширээн дээрх задалчихсан цахилгаан нүдэнд нь гэнэт тусав. Нөхрөөс нь явуулсан цахилгаан агаад лхагва гарагт очихоо мэдэгдээд, амьсгаа хураатлаа тэсгэлгүй хайртай байхаа илэрхийлэн, түмэнтээ үнсье гэсэн үгтэй ажээ.

	— Чамд яасан ч хайртай юм гэж Саша хардангуй хэлээд цахилгааныг дургүйцсэн шинжтэй эгүүлэн шидсэнээ төдхөн шүүрч аваад дахин уншиж, баахан түгшсэн байртайгаар, — Хүүе, өнөөдөр чинь лхагва гараг биз дээ. Тэгэхээр одоо ирэх нь ээ гэв.

	Муза тийм гэлээ. Харьковын галт тэрэг орой ирэх болохоор айж сандраад байх юмгүй гэдгийг ч хэлэв.

	Залуу түүнийг бодлогогүй юм гээд, нөхөр чинь машинаар ч юм уу, өөр нэг галт тэргээр хэзээ л бол хэзээ хүрээд ирэхийг хэн байг гэх вэ гэж хэллээ.

	Тэгээд явахаар болов. Гэвч салж хагацна гэхээс дахиад л харамсалтай санагдана. Тэгээд дахиад л хөгшин румын авгайн үнхэлцгийг хагалчих дөхөн озон үнгэлдэж эхлэв.

	Гэнэт доод давхарт хонх дуугарах, хүн ярилцах сонстов. Нөгөө таван настай охины дуу хадан «Аав ирлээ» гэж жингэнэтэл хашхирах сонсогдлоо.

	Муза жигтэйхэн хувхай цайгаад явчхав. Гараа байдгаар нь базлан, 

	— Тэнгэр минь. Илья иржээ... Чамайг алчихна даа... гэлээ.

	Саша Ф. чичгэнэсэн гарыг нь үнсээд цонхны тавиур дээр үсрэн гарч, цонхоор модны мөчрийг татангаа сармагчин шиг үсрэн зүүгдлээ.

	Муза халаг хоохой болон шогшрон хоцров.

	Оюутан залуу биеийн хүчийг үзүүлэн, мөчрөөс зуурсан хэвээрээ доошлон, газарт үсрэн буув.

	Тэгээд цонхон дээрээ хөдлөлгүй зогсож байгаа хүүхэнд гараар далласнаа, бөөрөлзгөнийн бутан дунд орж алга болов.

	Бөөрөлзгөнө дундуур гараад хашаанд хүрч, хувцас хунараа янзлан засаж байгаад гэнэтхэн эвхээ зах, зангиа, саравчтай малгай, ташуураа хүүхний өрөөнд орхисноо мэджээ.

	Нөхөр нь одоо сандал дээр хамаагүй хаялсан тэдгээр зүйлийг нь олж харна гэж бодохоос духаар нь хүйтэн хөлс бурзайгаад ирэв.

	Жигтэйхэн сэтгэл зовж, болгоомжгүйдлээ хэмээн биеэ хараасаар дахин бөөрөлзгөнийн бутан дундуур явсаар байшин руу очив. Хүүхэнд, нөгөө юмсаа нууж далдлаарай хэмээн сануулж ч юм уу, эсвэл боломж байвал доош нь чулуудчих гэж хашхирахаар завдтал өрөөнд нь хэдийн эх нь, охин нь, асрагч бүсгүй, нөхөр нь болон өөр хэн нэгэн хүн байхыг цонхоор нь зүрх нь цохилон айсан амьтан харлаа.

	Саша, одоохон хэрэг бишдэж орилоон хашхираан хэрүүл уруул болохыг сонсохоос айсандаа бушуухан буцан дэгдэж, хашааг нь даваад гэр лүүгээ зүглэв.

	Гудамж руугаа орж ирээд, одоо нөгөө эмгэнэлт явдал гарцаагүй болж байгаа газар луу буцаж очъё хэмээн санаа байсан ч сачий нь хүрсэнгүй.

	Буцаж очих нь инээдэмтэй тэнэг хэрэг болох юм шиг санагджээ. Муза орхисон зүйлийг нь шүүгээнд хийж амжсан байж таарна хэмээн өөрийгөө тайвшруулж явлаа.

	Гэртээ хувхай цайж, мэгдсэн амьтан ирэхэд хөгшин эх нь юу болсныг шахаж хэлүүлэх гэж ядлаа. Гэвч нууцаа алдахгүй гэсэндээ, дээд сургуульд нь яаралтай дуудсан учир ийнхүү сэтгэл хөдлөн, мэгдээд байна хэмээн хэлжээ.

	Сайх санамсаргүйгээр худал хэлсэн нь цаашдаа хэрхвэл зохихыг заагаад өгсөн байна. Саша гэнэтхэн л чемоданаа зэхэн, ээжтэйгээ салах ёс гүйцэтгэчхээд, тэр өдөртөө Москва руу гарчээ.

	Ер нь Винницад хоёр долоо хоног байх л хугацаа үлдсэн байж. Гэхдээ яах вэ, нийслэлд баахан эртхэн очиж, баахан эртхэн хичээлдээ орлоо гэхэд муу нь юу байх вэ. Үгүй шүү, тэр аймхай эр байсангүй харин байдгаа дэлгэж, баригдсан нууц амрагийн тоонд орохыг хүссэнгүй.

	Залуу эхнэрийн хувь заяаны төлөө мэдээж айж, санаа зовж байсан ч, нөхөр нь Музаг хоёргүй сэтгэлээр хайрладаг болохоор бүгдийг нь уучилж, бүх юм мартагдана гэж өөрийгөө тайвшруулж авай.

	Явахынхаа өмнө уран үгийг урсган энхрийлсэн захиа бичээд хатаасан алтан лицэх цэцгийн хамт дугтуйлсан боловч уурлаж хилэгнэсэн нөхрийнх нь гарт орчих вий гэж эмээхдээ явуулаагүй ажээ.

	Гэвч Москвад ирчхээд сэтгэл зовон шаналахдаа удсан ч үгүй нэгэн найздаа Винница руу захиа бичжээ. Муза чухам юу болсныг мэдээд, түүнд халуун мэнд дамжуулангаа хаягийг нь өгөөд, хэдхэн үг ч болсон бичээч хэмээн эелдгээр гуйхыг найзаасаа хүсжээ.

	Гэвч найз нь яагаад ч юм хариу ирүүлсэнгүй. Музагаас ч ямар нэг мэдээгүй хэвээрээ л байв.

	Дараа нь Винницаас ирсэн нэгэн хүнээс санамсаргүй явж байгаад Музагийн гэр оронд бүх юм амар мэнд, салж сарнисан юмгүй, нөхөр нь урьдынхаараа авгайгаа унаж тусан эрхлүүлдэг гэдгийг мэдэж авчээ.

	Энэ мэдээ Сашаг тайвшруулсан хэдий боловч хажуугаар нь нөгөө залуу эхнэрийг хайрлан хүсэх нь дахин гал дөл шиг ноцдог юм байна. Зургийг нь харагдахаар газар тавьж, хар нүдэт борхон хайртынхаа өхөөрдөм дүрийг удаанаар ширтэн хардаг байлаа.

	Тэр үеэр л хичээл нь эхэлжээ. Дээд сургуулийн төгсөх анги гэдэг тоглоом биш хэрэг нь мэдээж. Тэгээд Саша толгой дээш татах завгүй номдоо шамдаж гарав.

	Шинэ жилийн амралтаар Винницад очих санаатай байсан боловч ангийнхаа нэг бүсгүйтэй санаандгүй нөхөцчихөөд Москвагаас явж чадсангүй.

	Хавар нь шалгалтаас болж сульдсан амьтан өвдөөд айргийн сувилалд явуулжээ. Зун нь болохоор ээж нь хагалгаа хийлгэхээр Москвад ирээд, түүнийгээ даасангүй нас эцэслэжээ.

	Намар нь Саша Винница явъюу гэтэл германы дайн эхэлж, залуу инженерийг саперын ангид цэрэгт татжээ.

	Чухам яагаад гэдгийг би та нарт хэлж чадахгүй ч гэлээ, Саша Ф. зовж шаналан, хайрлаж дурласаар авч эхний хэдэн жилд хонгор хөөрхөн Музатайгаа уулзаж чадсангүй.

	Зөвхөн хувьсгалын эхэн үед л арайхийн Винницад хүрч очжээ.

	Төрсөн хотдоо жигтэйхэн сэтгэл хөдлөн догдолсон амьтан эгэн ирэх нь энэ. Ирсэн өдрөө л, Музаг орон байшин, ажил төрлөө зөнд нь орхиод охин нөхөр хоёроо дагуулан саявтархан Киев яваад өгснийг сонсон цөхрөнгөө барах нь тэр.

	Энэ ойлгомжтой хэрэг. Хувьсгал баяжин хөлжсөн худалдаачныг өршөөхгүй байсан гэдэг нь гарцаагүй юм. Тэгээд ч мань эр олон түмний хилэнгээс зайлан одохыг яаравчилжээ.

	Саша тэр даруй хойноос нь Киев рүү очсон боловч тэндээс цаадуул нь Одесс, бүр Ростов ч юм уу явчихсаныг дуулжээ.

	Саша Одесс явах санаатай байсан авч Одессын зам иргэний дайны фронтоор таслагдсаныг мэдэж авчээ.

	Тэгэхэд л залуу эр тэдний мөрийг алдаж буйгаа ойлгожээ. Залуу эхнэрийг дахин харахаасаа өнгөрсөн ч байж болох юм. Тэгээд л зургаан настай хүүхэд шиг учир зүггүй уйлж гарав. Зургийг нь байн байн үнсэн, амьдралынхаа сүүлчийн өдрийг хүртэл хонгор Музадаа хайртай байна гэж өөртөө ам алдав.

	Тэгээд Москвад эгэн ирж, тэндээ амьдрах болжээ.

	Иргэний дайны буун дуу аль хэдийнээ пижигнэхээ больж, хот тосгонд шинэ амьдрал ялан дийлж эхэллээ.

	Саша Ф. инженер гэдгийг бид дурдсан. Тэгээд Москвад ажилладаг болов. Хэдийнээ гэр бүлтэй болон одоо хоёр хөөрхөн хүүхэдтэй болсноос гадна, тун удахгүй гурав дахь хүүхэд нь гарах гэж байгаа ажээ.

	Гэвч янаг сэтгэлийн явдалд анхныхаа дурлалд үнэнч хэвээр үлджээ.

	Зургийг нь бичгийн ширээн дээрээ шүтээн мэт залж, залуу халуун насаа дурсан санангаа хонгор дүрийг нь удтал ширтэн харж, гунигтайгаар санаа алдан байж «Өө чааваас, энэ бүсгүйтэй амьдран жаргахад болохгүй нь юу ч үгүй байлаа, хөөрхий» хэмээн дуу алдана.

	Өөрийн сэтгэлийн бүх л хүчийг ажилдаа зориулжээ. Зэгсэн нэр хүндтэй, гарамгай инженер болжээ. Жилийн өмнө, үр ашигтай ажилласны учир тушаалаар сайшаагдсан байна.

	Өнгөрсөн жилийн зун жаахан өвдөж, сувилуулахаар шийдсэн аж. Дөчин насан дээрээ зүрх нь нэг л бишдэж, үе үе хатгуулан өвтгөх болжээ.

	Түүнийг Кисловодскад хоёр сар амраахаар шагнаж, найман сард эмчлэн сувилуулах санаатай тийшээ очжээ.

	Кисловодск энэ талаар гайхамшигтай сувиллын газар л даа. Тэндхийн нарзан рашаан цусны эргэлтийг сайжруулан, мэдрэлийн ядаргааг арилгах гайхамшигтай.

	Хоёр сарын турш нарзантай онгоцонд орж, уул хадаар яван, муудсан зүрхээ чийрэгжүүлж байлаа.

	Бие нь гайхалтай сэргэн чийрэгжиж, залуу насны ааг амтагдан бодлогогүй юм хийх нь ээ ч чадахаар болоод иржээ. Гэвч дур татагдчихаар ганц ч эмэгтэйг харсангүй. Тэгээд одоо сувиллын газрыг дуртайяа орхин явах болов.

	Явах өдрөө цэцэрлэгт хүрээлэнгээр орж, явах дуртай байсан газартайгаа салах ёс гүйцэтгэхээр явав. Нарзаны гудмаар дайраад гарчээ. Өгсөн аяга нарзаныг ихэд сэтгэл хөдлөн балгангаа зугаалж байгаа улсыг харж зогслоо.

	Гэнэт гар нь салгалаад явчхав. Аяга атгасан хуруунууд нь өөрийн эрхгүй суларч, шилэн аяга чулуун шалан дээр ойчин будаа болов.

	Өмнө нь хоёрхон алхмын зайд Муза Н. нөхөртэйгөө зогсож байх нь тэр.

	Булгийн хажууд зогсоод мөн л нарзан ууж байжээ.

	Саша түүнийг дахин нэг сайн хараад авахдаа зүрх нь зогсчих шиг болов. Урьдынхаараа л гоо үзэсгэлэнтэй, сэтгэл булаам хэвээр боловч ихэд мариалжээ.

	Ээ хөөрхий, нөгөө гоолигхон, үзэсгэлэнт борхон бүсгүй хаана байна аа! Түүний дэндүү тарган бие, хоёр давхар эрүү, сүр бараатай бие хас нь одоо Музыг буурьтай оворжуу, шалхгардуу болгон харагдуулна. Зөвхөн алаг нүд нь л урьдынхаараа од мэт гялалзан нөгөө л залуу халуунаараа янзтайхан гялалзах ажээ.

	Гараасаа шилэн аяга алдсан хүнийг хальт харангуутаа дотор нь палхийгээд явчхав.

	Сэтгэл зүрхний ийм тохиол амьдралд байдаг, түүний гар нь мөн салгалж, хуруу нь суларч, чулуун шалан дээр шилэн аяга унан будаа боллоо.

	Хажууд нь зогсож байсан ахимагдуу насны, зэгсэн тарган муруй ташаатай, пиджакийнхаа энгэрт инженерийн тэмдэгтэй нөхөр нь юу болоод байгаагийн учрыг олохгүй гайхан харна.

	Тэгснээ, гэнэт гараа савчин, 

	— Тэнгэр минь, Муза аа! Энэ чинь манай Винницын хүндэт найз Александр Семенович байна шүү дээ хэмээн дуу алдлаа.

	Саша Ф. түүн рүү очин гар барьж, сэтгэл нь хөдөлсөн, хорин жилийн өмнөх дурсамжаа санан инээж хөхрөлдөн сүйд болцгоож, ам булаалдан уулзав.

	— Александр Семенович, хонгор минь, та тэгэхэд хаашаа ор сураггүй алга болчихсон бэ?... Би таныг үнэндээ жаахан хардах нь ч хардсан л даа, гэвч Муза бид хоёр таныг яваад өгөхөөр их гуньсан шүү... гэж нөхөр нь хэллээ.

	Муза инээмсэглэн байж, 

	— Үнэндээ, Саша, та тэгэхэд хаашаа алга болоод өгсөн юм бэ? гэж асуув.

	Александр Семенович юу ч хэлж, юу ч бодохоо мэдэхгүй сандарсан зогсоно.

	Нөхөр нь инээмсэглэсэн хэвээр үргэлжлүүлэн, 

	— Үгүй нээрэн энэ чинь, та явж бидэнд бөөн түвэг удсан юм байна шүү, одоо саналаа. Намайг яагаад таныг гэртээ оруулахаас тэгтлээ дургүйцэн татгалзав гэж ирээд л Муза гурван сарын турш намайг хөрөөдөж өгсөн дөө... Өнгөрсөн юм, үнэмшинэ үү, байна уу, Муза уйлж унжин бид хоёр ээж дээр чинь очиж, таны тухай сурагласан шүү... Та тэгэхэд чухам яасан болж байна? гэв.

	Муза мишилзэн, 

	— Үнэндээ энэ чинь, Саша та салах ёс гүйцэтгэлгүй явдаг чинь муу л даа... Ядахдаа захиа бичдэг байгаа даа гэж байна.

	Саша мэгдсэндээ, 

	— Тэнгэр минь... Яаж ингэж... Би бичсэн л дээ... би мэдэхгүй юм... Би бодохдоо... хэмээн бувтнав.

	Нөхөр нь чанга хөхөрч, 

	— Чөтгөр алгад. Тантай харддаг байсан юм. Гэвч одоо бол Александр Семенович минь, би өөрөө танд: «Хонгор найз минь, авгайг минь эргүүлээч» гэж хэлэх сэн дээ хэмээв.

	Гурвуул үс нь бууралтан мариа суун бүдүүрч, сэтгэл санаа нь гундаж байгааг егөөдөлцөн хөхрөлдөв.

	Гэнэт нөхөр нь, 

	— Найз нар минь, жаахан хүлээж бай, төвийн сонин ирлээ, амжихгүй нь гэж айж байна... гээд явахад тэд хоёулхнаа үлдлээ.

	Эхнэр инээмсэглэн байж, 

	— Тийм шүү, Саша, таны зүгээс энэ ч муухай л юм болсон... гэж хэлэхэд Саша сэтгэл нь хөдөлсөндөө учрыг ойлгосонгүй.

	— Би, нөхөр чинь цөмийг нь мэдсэн байх гэж бодсон юм... Таныг нэмж зовоогоод яах вэ гэж бодсон юм л даа... Би танд хэчнээн хайртай байсныг минь итгэ л дээ... гэж хэлэв.

	Тэгтэл хүүхэн гэнэт үнэн сэтгэлээсээ хөхөрлөө. Цаадах нь юу гэж бодохоо мэдэхгүй алмайртал нь хөхрөв.

	— Та юундаа инээгээ вэ? гэж ширүүхэн асуувал хүүхэн эг маггүй хөхрөнгөө, 

	— Сонс л доо... Тэгэхэд чинь байна шүү... тэр таныг манайд байдаг өдөр... Нөхөр минь биш байсан юм аа... гэж арай ядан хэлэв.

	— Яагаад нөхөр чинь биш гэж? хэмээн Саша айсандаа дуу алдвал, 

	— Тийм дээ, тийм. Цахилгаан ирсэн юм байхгүй юу даа. Тэр замдаа саатлаа гэсэн цахилгаан надад явуулсан юм.

	— Гэвч охин чинь...

	— Охин андуурсан байна билээ... Тэр чинь хонх дуугарах тоолонд л «Аав ирлээ» гэж хашхирдаг байсан юм... Би цонхоор таныг буцаад ирээч гэж солиорсон юм шиг хашхирсныг нь яана... Гэвч та... модноос үсэрч буугаад... дорхноо арилаад өгсөн...

	Тэгээд уруулаа зуун бас л инээмсэглэв. Давхар эрүү, мөр нь чичгэнэнэ.

	— Яахаараа тийм байдаг билээ? Би бодсон л доо... орхисон малгай, зах маань... гэж бувтнахад нь хүүхэн инээхээ больж байснаа багтарч байна уу даа гэж бодмоор дахиад л хөхрөв.

	Тэгээд арай ядан, 

	— Саша, та чинь ингэхэд Москва руу... малгайгүй явсан хэрэг үү? Ядахдаа малгайгаа авах гэж ирдэг байгаа даа гэж дуугарахад нь Саша юу хэлж буйгаа ч үл мэдэн, 

	— Та миний зах, саравчтай малгайг хааш нь хийсэн бэ? гэж асуувал, 

	— За байз, санахгүй байна, хонгор минь, далд хийж, дурсгал болгон хадгалсан санагдана гэв.

	Саша хэдийгээр инээмсэглэсэн дүр үзүүлэхийг хичээвч чадсангүй, хачин хувхай цайсан амьтан, сэтгэл хөдөлснөөсөө болоод салгалан зогслоо.

	Эхнэр түүний ийм байдалтай байгааг гэнэт хараад инээж хөхрөхөө болив.

	— Ингэж учир зүггүй инээснийг минь уучлаарай, Саша... Би танд их хайртай байсан шүү... гэхэд нь гарыг нь барьж авч үнсэнгээ, 

	— Тэнгэр минь... Яахаараа ийм байдаг билээ?... Ямар муухай хошин жүжиг вэ... Би ч бас танд хайртай байсан. Би хэчнээн ч хүлээв дээ... хэмээн бувтнавал хүүхний царай хачин болж, уруул нь өмөлзсөнөө гараа татан авч, 

	— Нөхөр маань айсуй, дараа ярилцамз... гэлээ

	Нөхөр нь сониноо эргүүлэнгээ тэдэн рүү хүрч ирэв.

	Саша цагаа харснаа, 

	— Өө, энэ чинь хэдийн гурав болчхож. Галт тэрэг дөчин минутын дараа хөдөлнө гэж бувтналаа.

	Нөгөө хоёр нь түүний явах болсонд харамсаж гарав. Гэрээр нь орж, хөзөр тоглосон болоосой ч гэлцлээ. Ядахдаа дөнгөж өнөөдөр уулздаг нь ямар харамсалтай юм гэнэ.

	Саша тэдэнтэй хурдхан шиг салах ёс гүйцэтгэчхээд хувхай цайж сандарсан хүн сувилал руугаа явав.

	Хагас цагийн дараа нөгөө л сэтгэл нь хөдлөн тэвдсэн хэвээрээ вагонд суулаа.

	Галт тэрэг хөдлөнгүүт Саша чемоданаа ухаад Музагийн зургийг гаргаж ирлээ. Сайх хайртай дүрийг удтал ширтэн байж, 

	— Яахаараа ийм байдаг билээ?... Яахаараа ийм юм болдог байна? гэж амандаа үглэнэ.

	Гэнэт зүрх сэтгэлд нь хайр дурлал дахин сэргэхийг мэдэрлээ. Тэгэхдээ, энэхүү урьдын туранхай гоолиг бүсгүйд бус, харин рашааны гудамлагт саяхан орхисон авгайд ажээ.

	Инээд нь түүнийг сандраасан байжээ. Түүнээс биш түүнд, сэтгэлийнхээ тухай илүү олныг өгүүлэн энэ бүх он жилүүдэд түүнийг хэрхэн санан, хайрлаж явснаа хэлэх байлаа.

	Тэгээд гэнэт одоо өртөөн дээр буугаад, Кисловодск буцаж болох юм байна шүү дээ гэж бодов.

	Энэ үеэр галт тэрэг Есөнтугт зогсов. Саша буухаар шийдэн яарч сандран юмаа эмхэлж эхлэв. Гэвч галт тэрэг удалгүй дахин хөдөлж, Саша яаж ч чадсангүй хоцров. Онгорхой цонх руу очоод хий дэмий л, 

	— Ээ ямар тэнэг явдал вэ, энэ бүхэн ямар тэнэг юм... гэж үглэн байлаа.

	Дараа нь гэнэтхэн тэдний ямар хотод суудгийг нь ядахдаа мэдэхгүй гэдгээ санаад дотор нь палхийгээд явчхав. Сэтгэл нь хөдлөн дэндүү түргэн салцгаасан болохоор ядахдаа энэ тухай түүнээс асууж амжсангүй.

	Ингээд энэ удаа ч, нөгөө Киевт байсантайгаа адилаар түүнийг алдсанаа ойлгов. Гэхдээ одоо бол үүрд алдсан нь эргэлзээгүй.

	Нүдээр нь нулимс бүрхээд ирэв. Пятигорскт буучихъя хэмээн дахин чемоданаа шүүрч авав.

	Тэгээд л цонх руу очиж, 

	— Энэ бүхэн яасан тэнэг явдал вэ... Ямаршуухан амьдралын хошин жүжиг вэ, энэ чинь... Өтөлж хөгшрөх минь энэ гэж ганцаараа ярьж явав.

	Рашаан Усан дээрээс дахиад л Кисловодск руу буцмаар санагдаад байтал нь ачаа зөөгч чемодан савыг нь шүүрч аваад, 

	— Нөхөр минь, түргэлээрэй. Москвагийн галт тэрэг одоохон хөдөлнө шүү гэхэд нь ачаа зөөгчийг дуулгавартайяа дагажээ.

	Гэлээ ч галт тэргэнд явж байхдаа төвийн сонинд Музаг өөрт нь захиа бичээч гэсэн зарлал хэвлүүлчих юм байна хэмээн өөрийгөө тайтгаруулжээ.

	Энэ түүхийг Александр Семенович Ф. гучин зургаан оны есдүгээр сард надад ярьсан юм. Одоо шинэ он гарч байна, гэвч нөгөө зарлалыг нь би сонинд олж хараагүй л байгаа шүү.

	 

	1937 он

	 


ШӨНИЙН ЯВДАЛ

	 

	Саявтархан, шөнө гудамжаар явж байлаа. Танилындаа очоод буцаж явсан юм.

	Гудамжинд ганц ч хүнгүй. Бүгчим. Хаа нэгтээ тэнгэр нижигнэж байв.

	Гудамжаар ганцаар алхсаар л. Малгайгаа авлаа. Шөнийн сэвшээ салхи тархи сэргээнэ.

	Хүндэт та бүхэн яадгийг бүү мэд, харин би бол шөнийн цагаар гудамжаар санаа амар тэнэх дуртай хүн байгаа юм. Яагаад ч юм нэг л сайхан чөлөөтэй санагддаг юм. Гараа сарвагануулан савчиж болно. Хэн ч чамайг түлхэж ёврохгүй. Санаа амар алхална шүү дээ.

	За тэгээд л гудамжаар алхаж явтал нэг хүн гингэнэхийг сонслоо шүү. Ёолж гингэнэсэн ч юм биш авч нэг л хашхирч орилоод ч байх шиг.

	Тал бүр тийшээ харавч хэн ч байсангүй.

	Чих тавиад чагнатал яах аргагүй гингэнээд байна даа.

	Тэгтэл чинь, гэнэтхэн газар доороос ч юм шиг, ямар ч байсан «Хонгор минь! Хонгор минь!» гэхийг сонслоо. Нэг л хачин юм болоод байх шиг.

	Цонх руу харлаа. Гэр бүлийн хэрүүл уруул болж ч байгаа юм бил үү гэж бодлоо. Тиймэрхүү юм байхыг алийг тэр гэх вэ! Улаан зээрд нөхөр нь эхнэртээ агсарсан ч юм уу, эсвэл эхнэр нь нөхрөө баллаж байж болно доо?..

	Бүх давхрыг гайгүй сайн харлаа. Үгүй шүү, юу ч байдаггүй.

	Гэнэтхэн нэг хүн хуруугаараа шил тогшоод байхыг сонслоо.

	Харлаа, дэлгүүр байна. Тэгээд дэлгүүрийн хоёр хаалганы хооронд сүлжмэл суудалтай сандал дээр нэг хөгшин сууж байгаа харагдана. Харваас манаач бололтой. Дэлгүүрээ манаж байгаа хүн.

	Ойртож очлоо. Тэгээд, 

	— За ах аа, яагаа вэ? гэж асуув.

	Нөгөө манаач доожоогүй хоолойгоор, 

	— Хонгор минь, хэдэн цаг болж байна? гэдэг юм байна.

	— Дөрвөн цаг гэлээ.

	— Ээ чааваас, дахиад хоёр цаг суух нь ээ... Надад ус гоожуулаад өгдөггүй л байгаа даа? Хонгилд байгаа цорго онгойлгоод сэнжтэй аяганд хийчих. Мөн ч цангаж байна даа. Бүгчим гэдэг нь!

	Тэгэнгүүтээ дээд талын хагарсан шилний онгорхойгоор надад сэнжтэй аяга өгөв. Би ч гуйсныг нь биелүүллээ. Тэгээд асуулаа л даа.

	— Та чинь ингэхэд өвдсөн хүн үү, өөрөө ус гоожуулж чадахгүй байгаа юм уу? гэхэд манаач:

	— Өө, би өөрөө гоожуулчихдаг бол ч баяртай байна. Нэг жаахан хөдлөөд нуруугаа тэнийлгэдэг бол ч. Даанч эндээс гарч чадахгүй юм. Би чинь гудамж талаасаа түгжүүлчихсэн хүн гэв.

	— Хэн түгжсэн юм бэ? Та манаач биз дээ? Яахаараа түгждэг байна? гэж би асуулаа.

	— Мэдэхгүй юм даа. Дандаа л цоожилдог юм. Дэлгүүрээс нь яваад, хаа нэгтээ зүүрмэглэх хооронд хулгайч ирээд дэлгүүрийг нь хоосолчихно гэж айгаад байгаа юм. Харин би муу ч, сайн ч хаалганы хооронд суугаад байвал зүүрмэглэлээ ч гэсэн хулгайч намайг өнгөрч чадахгүй юм. Намайг дайрч мөргөхөөр нь би орилж хашхирна. Бүхэл шөнөжингөө хаалганы хооронд сууж байх дотоод дүрэмтэй юм.

	— Мөн ч тэнэг дүрэм байна даа. Түгжээтэй хаалганы цаана сууна гэдэг гомдолтой биз дээ гэвэл, 

	— Надад гомдоллоод байх юм алга... Намайг хулгайчаас хаагаад өгч байгаа болохоор надад бол бүрэн тохитойг нь яана. Би ч тэднээс үнхэлцгээ хагартал айдаг хүн. Тэгээд тэднээс хаалттай болохоор айх юмгүй, санаа амар байх юм гэв.

	— Өө тийм юм бол, аав минь, дэлгүүр дотуураа жаахан холхиж хөлийнхөө чилээг гаргамаар юм даа. Тэгэхгүй бол шөнөжингөө сандал дээрээ чихмэл шиг шомбойж байх хаашаа ч юм. Бөөдий биз дээ?

	— Хонгор минь, юугаа ярина вэ? Би дэлгүүр лүү орж чадна гэж бодно уу? Тийшээ гуяа алгадаад л орчихмоор байна гэтэл намайг тийшээ оруулахгүйн тулд хаалга үүдийг нь давхар цоожоор түгжсэнийг нь яана.

	— Тэгэхээр аав минь, та хоёр цоожтой хаалганы хооронд сууж, харуул манаа хийж байгаа хэрэг үү?

	— Яг тийм л дээ... Харин чи намайг юундаа хоргоогоод байгааг ойлгохгүй байна! Надад ус хийгээд өгчихлөө, одоо гэртээ харь, тэнгэр өршөө. Намайг л унтуулахгүй саад болоод байх юм. Шаазгай шиг шулганаад л гэснээ манаач усаа дуустал нь ууж ханцуйгаараа амаа шувтарснаа, бараалхалт дууслаа гэдгийг мэдэгдэхийг хүссэн бололтой нүдээ анив.

	Би ч замаа хөөлөө. Тэгээд бусад дэлгүүрийн хаалгыг сонирхон харж явлаа. Гэвч нөгөө манаачтай адилхан манаач нэгийг ч харсангүй.

	Гэртээ орой ирлээ. Орондоо удаан хөлбөрөв. Нойр хүрч өгдөггүй. Дэлгүүр лүү хэн нэгэн хүн орох гэвэл тас нясхийн дуу гаргадаг ямар нэгэн цахилгаан хэрэгсэл хийж болдоггүй юм байх даа гэж бодон хэвтэв. Тэгэхгүй бол амьд хүнийг хоёр түгжээтэй хаалганы хооронд чихнэ гэдэг даанч нэг эвгүй гомдолтой санагдана. Ямар ч байлаа гэсэн хүн гэдэг маань амьд амьтан бүгдийн оройн титэм билээ. Гэтэл түүнийг урхи занга лугаа адилаар ан завсраар чихэж байдаг нэг л хачин...

	Дараа нь би, иймэрхүү цахилгаан хэрэгслийг хэдийн зохион бүтээчихсэн нь эргэлзээгүй л дээ гэж бодов. Хөлөө босго алхуулангуут л бөөн дуу чимээ тачигнаад явчих юм шүү дээ. Гэвч нэгэнт л үүнд амьд хүчийг хөлслөн авч байгаа болохоор хараахан эзэмшээгүй, эсвэл өндөр үнэтэй ч юм уу, үгүй бол техникийн нарийн төвөгтэй юм байгаа нь зайлшгүй.

	Дараа нь бодол санаа маань будилан самуурсаар унтаад өгчээ. Тэгээд нөгөө шөнийн манаач маань над руу хүрч ирээд сэнжтэй аягаараа мөр лүү цохиод авч байна гэж зүүдэллээ. Тэгэхдээ болоо ч үгүй «За чи яахаараа манаачтай арцалдаад байгаа юм! Хорхойд хоргүй мөрөөрөө амьдраад л байна. Харуул манаагаа ч хийж байна. Гэтэл чи сагсуурч, хөндлөнгөөс хөлөө гэгч болж байдаг. Бидний ажлыг баллаж байна шүү...» хэмээн зүүдэлж байх юм.

	Дараа нь энэ зүүд маань, ямар нэг хөнгөн хийсвэр, дуу, бүжиг болсон зүүдээр солигдож билээ.

	Тэгээд өглөө нь би зэгсэн сэргэлэн ааш зантай босож ирлээ.

	 

	1940 он

	 


СОРИЛТ

	 

	Манай байранд нөхөр эхнэр, арван хоёр настай хүүтэйгээ ийм нэг айл суудаг байлаа.

	Нөхөр нь үйлдвэрт ажил хийнэ. Эхнэр нь гэр аж ахуйгаа эрхэлнэ. Хүү нь сургуульд суралцана.

	Тэгээд бүх юм гайхамшигтай бүтэхийг нь яана.

	Амралтын өдөр хүүгээ дагуулаад хотын захад аялал хийнэ. Үдэш нь кинонд хамт явах ч юм уу, эсвэл шүдний эмчид очно. Халуун усанд тогтмол орно. Ингээд бас бус юмыг хийнэ л дээ.

	Элдэв онцгой гойд юманд санаархдаггүй эвтэй, гүндүүгүй л айл байлаа.

	Нэгэн сайхан өдөр, нөхөр нь ажлынхаа дараа гэртээ орох гээд шатаар өгсөж явжээ. Тэгтэл гэнэт сайх шатаар нь нэгэн залуухан хүүхэн өгсөж явахыг хардаг юм байна. Их ч хөөрхөн, гоёмсог ч хувцастай, энгэртээ цэцэг хатгажээ.

	Үүнийг харчхаад манай хүнд сайх хүүхэн тэсгэлгүй аятайхан санагдсан учир бүр хамаг бие нь дагжаад явчих шиг болжээ.

	Харин нөгөө хүүхэн донжтой инээмсэглэчхээд, дээд давхар луу нь дэгдээд өгөв.

	Ингээд сар өнгөрөв. Манай нөхөр ч нөгөө шатан дээрээ сайх эмэгтэйтэй дахин нүүр учрах нь тэр.

	Харц чулуудалцан мишээцгээв. Тэгээд анх удаагаа ам нээлцэн, залуу хүүхэн ээжтэйгээ амьдардаг болохыг мэдэв. Арван есөн настай. Бас тэгээд замаа олчихсон гэлтэй оёдол эсгүүрийн сургуульд суралцдаг ажээ.

	Хувь заяандаа тааламжтай байлгүй яах вэ. Тэгэхдээ л бүх юм нь ирээдүйд байгаа болохоор тийм ч айхавтар тааламжтай бус ажээ.

	За ингээд дахиад нэг сар өнгөрөхөд манай нөхөр тэднийхээр шамдангуй орж гардаг болов. Зочлон ороод, хүүхэнтэй ч, ээжтэй нь ч элдвийг ярилцана. Тэгээд өөрийн хүнээс ялгаагүй байдаг боллоо.

	Товчоор хэлэхэд, хашир эр бүсгүйд сэтгэлтэй болчихжээ. Угийн шийдмэг хүн болохоороо амьдралаа бүрмөсөн өөрчлөх шаардлагатай болсныг ч бодох болов.

	Ингээд л хөөрхий эхнэртэйгээ ярилцан, нус нулимс орилоон чарлаан болох нь тэр. Эцэст нь манай хүн нэг давхар дээшээ ахиж авав.

	Зарим талаар бас ч гэж эр хүн шиг загнан бүх юмаа гэрийнхэндээ орхижээ. Зөвхөн өмсөх дотуур хувцастай чемодантайгаа л гарчээ.

	Цалингийнхаа гуравны нэгийг өгч байя гэсэн боловч үүгээрээ эхнэрийнхээ зовлонг нимгэлсэн нь үгүй. Эхнэр нь ухаан алдан муужирч, нус нулимс болон уухилах нь тэр. Гэр бүл сүйрэн, сарниж байгаагийн гачлантай дүр зураг энэ ажгуу.

	Гэвч нэгэнт шийджээ. Эргэж хургахын аргагүй болжээ. Сэтгэлтэй болсон манай хүн ч залуу эхнэртэй жаргалаа эдэлнэ гэгч бололгүй яах вэ.

	Гэвч тийм ч удаан жаргаж чадсангүй. Тэр бэлтгэл бага дарга байж. Түүнийг Улаан Армид татан гучин есөн оны арван хоёрдугаар сард Каролийн хүзүүвч рүү явуулжээ.

	Уйлж унжсан Ритатайгаа эелдэгхэн салах ёс гүйцэтгээд явлаа.

	Фронтоос түүндээ цэргийн хатуу ширүүн амьдрал, айхавтар тулаан, чөмөг царцам хүйтний тухай цөөхөн үгтэй товч захиа бичнэ. Захианд нь шийдмэг байдал, эр зориг дүүрэн ажээ. Энэ бол нэг муу нусгай эр фронтоос бичиж байгаа бус, харин хувийн жаргалаас илүү үүргээ ухамсарласан зүрх зоригтой бэлтгэл бага дарга бичиж байлаа.

	Гэтэл захиа хоног өнгөрөх тусам цөөрсөөр байгаад эцэстээ бүр ирэхээ болив. Рита энэ юу гэсэн учиртай болохыг ойлгосонгүй. Хэдийн гуравдугаар сар гарч дайн дууссан авч захиа алга л байв.

	Гэтэл нэг захиа хүрээд ирэв. Рита түүнийг нь уншаад ухаан алджээ.

	Муужирч унасан хэрэг. Эх нь сэргээх гэж усаар тургисан аж. Тэгээд ухаан оронгоо нөгөө захиаг ээждээ уншиж өгвөл ийн өгүүлжээ. «Хонгор Рита, би шархтсан юм. Хөлгүй боллоо. Одоо эрхтэн дутуу доголон хүн болоод байна. Намайг авах юм уу, эсвэл улсын асрамжид байлгах юм уу гэдгээ тодорхойхон бичээрэй» гэсэн байв.

	Бүхэл өдрийн турш эх охин хоёр байдлыг шүүн хэлэлцэв. Тэгээд эцэст нь харамсаж өрөвдөж буйгаа илэрхийлсэн үгтэй захиа бичингээ хажуугаар нь түүнийг авна гэдэг тийм ч амаргүйг дурджээ. Хэн түүнийг асрамжлах билээ? Дөнгөж амьдралд хөлөө тавьж байгаа залуу хүүхэн бүх амьдралаа золиосолж чадахгүй шүү дээ. Энэ хэргийг сайтар тунгаан бодох хэрэгтэй байна. Тэр тусмаа одоо, улс түүнийг харж үзэх ёстой болсон байна, гэсэн байв.

	За ингээд жаахан байж байтал анхны авгай Анна Степановна мөн л ийм утгатай захиа авчээ. «Ийм л юм болоод байна даа, хайрт Аня минь, одоо би доголон хүн боллоо. Ийм болсон хүнийг авах үгүйгээ мэдэгд» гэжээ.

	Тэр захиаг аваад байранд нь бөмбөг дэлбэрсэн юм шиг сүйд болов.

	Гэвч хуучин эхнэр нь тэр өдөртөө л «Хонгор найз Иван Николаевич минь, чамайг шархтсаныг дуулаад гүнээ харамсан нулимсаа асгаруулж байна. Бид хоёр хамт амьдрах тавилантай юм байж. Чамайг авах үгүйг асуух хэрэг юу байна даа? Чамайг хаанаас очиж авахыг л түргэн бичиж үз. Би ажил хийе. Петюшка маань ч өсөж торнино, тэгээд бүх юм сайхан болно» гэж бичжээ.

	Ингээд хэд хоног өнгөрлөө. Тэгтэл чинь — Энэ юу вэ? Хашаа руу нь машин ороод зогслоо. Дотроос нь Иван Николаевич гарч ирж байх юм. Эрүүл саруул, хөл нь ч байдаг газраа бүтэн байв. Энгэрт нь шинэхэн одон гялалзана.

	Энэ үед хашаанд байсан оршин суугчид гайхсандаа амаа ангайн харж байлаа.

	Байрны дарга түүн рүү гүйж очоод, 

	— Иван Николаевич, үүнийг чинь юу гэж ойлгох вэ? Захиагаар чинь бол таныг арай л өөр маягтай байна гэж бодсон юм гэхэд ирсэн хүн байрны даргын гарыг бариад хэлрүүн:

	— Эрхэм нөхөр минь! Би үнэндээ буруу юм хийхээр барахгүй хийчихсэн хүн л дээ. Гэвч хатуу амьдрал намайг юм бодоход аргагүй хүргэсэн юм. Хэрэв намайг алчихдаг юм гэхэд яах вэ зүгээр, харин гар ч юм уу, хөлөөсөө хагацвал би гэдэг хүн яах болж байна гэж бодлоо л доо. Тэгээд тиймэрхүү болсноор өөрийгөө төсөөлөн бодоод яг тэр үедээ нөгөө хийсэн юмаа хийе гэж шийдсэн юм. Гэр бүл болно гэдэг зөвхөн наадам зугаа биш болохоор одоо чухам хэнтэй амьдрахаа мэдэж байгаа учир үүнд би харамсахгүй байна.

	Байрны дарга хариуд нь, 

	— Та мэдээжээр сорилтоо жаахан хэтрүүлэх нь ч хэтрүүлчихжээ. Энэ ч нөгөө талаар хориотой мэх гэдэг шиг л юм болж. Гэвч нэгэнт хийчихсэнээс хойш хийчихээ л биз. Таныг Улаан тугийн одон авсанд чин зүрхнээсээ баяр хүргэж байна гэв.

	Ингээд манай нөхөр, авааль гэргий Анна Степановныд орлоо. Эхний таван минутад тэнд чухам юу болсон нь мэдэгдэхгүй байгаа юм.

	Ганц мэдэгдэж байгаа юм гэвэл Петюшка хүү нь өөрийн санаачилгаар дээд давхартаа гүйж гараад удалгүй тэндээс аавынхаа дотуур хувцастай чемоданыг барин доошоо бууж иржээ.

	Тэр өдөртөө л Иван Николаевич Ритатай учраа олжээ. Ритагаас уучлал гуйж, гарыг нь үнсээд, шал өөр хүн болж буцаж ирсэн гэдгээ, өнгөрсөн юм эргэлтгүй болсон гэдгээ хэлжээ.

	Тэгээд тэд дайсагнахаасаа илүүгээр нөхөрсгөөр салцгаав. Мэдээжээр залуу бүсгүй түүнд гомдсон л байх. Гэхдээ нөхрийнх нь эзгүйд өөр нэгэн хүн түүнд таалагдсан учир харамсал нь тийм ч их байсангүй. Тэгээд одоо тэр хүнтэйгээ гэрлэх санаатай байгаа гэнэ.

	 

	1940 он

	 


ЗӨГИЙ БА ХҮМҮҮС

	 

	Нэгэн хамтралд улаан армийн цэрэг айлчлан иржээ. Гэрийнхэндээ бэлэг болгон, сав дүүрэн цэцгийн бал авчирсан байж.

	Нөгөө бал бүгдэд таалагдсанаар барахгүй хамтралчид зөгийн аж ахуйтай болохоор шийдэв.

	Гэтэл ойр хавийнхнаас хэн нь ч зөгий өсгөж явсангүй. Тэгээд хамтралчид маань, үүр шинээр хийх, ойгоос зөгийг шинэ байранд нь нүүлгэх гээд л юм бүгдийг шинээр эхлэх хэрэгтэй болов.

	Хэрэг явдал ийм удах төлөвтэйг ойлгосон хамтралчид гонсойгоод ирлээ.

	— Энэ ч мөддөө бүтэхгүй новширсон эд байна! Тэгж ингэж байтал зун болчихно. Ингээд дараагийн жил болтол үзэхгүй нь. Харин бидэнд одоо л хэрэгтэй байна гэцгээв.

	Харин хамтралчдын дотор далан хоёр настай Иван Панфилыч гэдэг нэгэн сайхан өвгөн байжээ.

	Залуудаа зөгий үржүүлж явсан аж.

	Тэгээд тэр хүн, 

	— Энэ жил зөгийн балтай цай уухын тулд зөгийн аж ахуйтай газар луу очих хэрэгтэй, тэгээд тэндээс мөрөөдөл болж байгаа юмаа худалдаж авах хэрэгтэй гэхэд нь хамтралчид ч доор нь шүүрч аван, 

	— Манай хамтрал бол саятан хамтрал. Зардлын хувьд айх юм алга. Хэдийнээ үүрэндээ суурьшсан зөгий байлгахын тул тэр зөгий тэжээх газрыг бушуухан худалдаж авах минь! Тэгэхгүйгээр хэрэв ойгоос зөгий авчирна гэвэл олигтой юм болохгүй байж мэдэх юм. Муухай амттай ямар нэг хуурамч бал гаргаж эхлэх ч юм бил үү. Бидэнд бол жинхэнэ цэцгийн бал л хэрэгтэй гэцгээв.

	Ингээд Иван Панфилычид мөнгө өгөөд Тамбов хот руу явуулжээ.

	Нөгөөдөх нь ч Тамбовт хүрч очтол, 

	— Та манайх руу ирдэг тун зөв болжээ. Манай гурван тосгон Алс Дорнод руу нүүн шилжээд байна. Илүүдсэн зөгийн аж ахуйгаа үлдээсэн. Энэ аж ахуйг танд бараг л зүгээр өгчихсөн ч болох байна. Харин зөгийгөө та яаж авч явах билээ гэдэг асуудал байна даа. Бараа маань бутархай, далавчтай ч гэж хэлж болохоор эд. Жаахан л юм болбол тал тал тийшээ нисчихнэ шүү дээ. Тэгээд л бид таныг очих газраа зөвхөн үүрийг нь авгалдайтай нь л аваачих болов уу гэж айж байна гэлцжээ.

	— Яаж ийгээд аваад явамз. Би зөгийг мэднэ ээ. Бүх насаараа л зөгийтэй зууралдаж явлаа хэмээн Панфилыч өгүүлжээ.

	За ингээд л Панфилыч маань арван зургаан зөгийн үүрийг хоёр тэргэнд ачаад өртөө рүү очжээ.

	Өртөөн дээрээс задгай хашлагатай вагонд хөөцөлдөж байж байр олж авав. Тэгээд үүрнүүдээ задгай вагон дээр ачаад брезентээр бүтээжээ.

	Тэгээд түдэлгүй ачааны галт тэрэг хөдлөхөд манай задгай вагон ч өнхөрч өгөв.

	Панфилыч задгай вагон дээр сүр бараатай нь аргагүй зогсоод, зөгийнүүдтэйгээ ярилцаж гарав.

	— Зүгээр ээ, хүүхдүүд ээ, өнхрөөд байдаг хэрэг! Харанхуйд жаахан тэсээдхэж үз, тэгээд би та нарыг дахин цэцэг рүү чинь тавимз. Тэгээд тэндээс та нарыг авдгаа авна гэж бодож байна. Гол нь та нарыг харанхуйлж яваад битгий сандар. Галт тэрэгний явдал дунд та нарыг тэнэгтээд нисчих вий гэсэндээ л би зориуд брезентээр бүтээсэн юм. Хэрэв нисэхэд хүрвэл ч галт тэргээ эргээд олно гэж байхгүй.

	Ингээд бүхэл өдөржингөө давхив. Дараагийн өдөр ч бас явлаа.

	Гурав дахь хоногт нь Панфилыч жаахан зовж эхлэв. Галт тэрэг удаан явж байлаа. Өртөө болгон дээр зогсоно. Удаан зогссоны нь яана. Зорьсон газартаа хэзээ хүрэх нь тодорхойгүй.

	«Тал» өртөөн дээр Панфилыч вагоноосоо буугаад өртөөний даргыг олж уулзан, 

	— Эрхэм минь, танай өртөөн дээр удаан зогсох болов уу, хэлж өгөөч гэвэл өртөөний дарга:

	— Үнэндээ мэдэх юм алга, үдэш болтол зогсож болох л юм гэв.

	— Хэрэв үдэш болтол зогсох юм бол би брезентээ хуулж аваад зөгийнүүдээ тал руу тавих минь. Ингэхгүй бол замдаа их ядарсан юм, хөөрхий. Гурав дахь хоногтоо брезентээр бүтээлэгтэй байгаа юм. Өлсөө л дөө. Уух юм ч үгүй, идэх юм ч үгүй, авгалдайгаа ч тэжээж чадахгүй яваа.

	— Хүссэнээрээ л болохгүй юу даа! Таны тэр далавчтай зорчигчид надад ямар ч пад алга! Түүнтэй түүнгүй чинь ажил мундахгүй байна. Түүнд, тэр авгалдайд чинь санаа зовох юм гэнэ. Бас юун тэнэг юм ярина вэ! гэж дарга хэлжээ.

	Панфилыч задгай вагон руугаа буцаж ирээд зөгийн үүр бүтээсэн брезентээ авав.

	Тэнгэр хангай ч ёстой сайхан байлаа. Хөх тэнгэр цэлийн, долоон сарын наранд шарна. Эргэн тойрон хээр тал, цэцэг навчис алаглан, туулайн бөөрний төгөл цэцэглэжээ.

	Ингээд Панфилыч маань брезентээ хуулаад авчхав. Тэгтэл ч зөгийн бүхэл бүтэн арми тэнгэрийг бүрхлээ.

	Зөгий бөөн бөөнөөрөө эргэлдэн ажиж байснаа талын зүг, ой руу нисэн одлоо.

	Зорчигчид задгай вагоныг бүчин авахад Панфилыч голд нь зогсож байгаад зөгийний ашиг тусын тухай лекц уншиж гарав.

	Гэвч яриа хийж байх хооронд нь өртөөний дарга гарч ирээд, бух тэрэгний машинчид хөдөл гэсэн дохио өгч эхлэв.

	Панфилыч энэ дохиог харчхаад халаг хоохой болж, өртөөний даргад ихэд түгшиж, сэтгэл зовсон шинжтэйгээр, 

	— Хүндэт эрхэм минь, галт тэргийг битгий явуулж үзээч! Хамаг зөгий маань тарчихсан гэж гуйлаа.

	— Та тэднийгээ бушуухан буцаж суудлаа эзэл гэж шүгэлдэнэ биз! Би галт тэргийг гурван минутаас илүү хугацаагаар саатуулан барьж чадахгүй хэмээн өртөөний даргыг хэлэхэд Панфилыч, 

	— Танаас гуйя, нар ортол галт тэргийг бүү явуулаач! Нар орох үесээр зөгийнүүд маань байрандаа буцаж ирнэ. Ядахдаа, миний задгай вагоныг тасалчхаач. Би зөгийгүйгээр явж болохгүй. Энд нэг мянга нь л үлдсэн бусад арван таван мянга нь талаар нэг тарчхаад байна. Учир байдлыг ойлгооч дээ! Ийм гайд хайхрамжгүй хандаж болохгүй гэж учирлалаа.

	Өртөөний дарга хариуд нь, 

	— Манайх бол зөгийн сувиллын газар биш, төмөр зам. Зөгийнүүд тарчихлаа гэнэ шүү! Тэгвэл дараачийн галт тэрэгнийхэн «ялаа нисчихлээ» гэх нь шив дээ. Эсвэл зөөлөн вагоноос нохой бөөс үсэрчихлээ ч гэх юм уу. Тэгэхээр би ийм юмны төлөө галт тэргийг саатуулж барих болж байна уу? Битгий инээд хүргээд бай! гэснээ машинчид дахин дохио өглөө.

	Галт тэрэг ч хөдлөв.

	Зотон шиг цайсан Панфилыч задгай вагон дээрээ зогссон хэвээр хий дэмий гараа алдлав. Тал тал тийшээ харан гомдож гутарсандаа салганаж байв.

	Харин галт тэрэг хурдаа аван довтолно.

	Гэхдээ нэг хэсэг зөгий явдал дунд ямар ч байсан үүрэндээ орж амжлаа. Харин ихэнх хэсэг нь талд, төгөлд үлджээ.

	Ингээд галт тэрэг бараа тасрах нь тэр.

	Дарга өртөөндөө буцаж ирэв. Тэгээд ажилдаа орлоо.

	Нимбэгийн цай оочлонхон хүснэгтэд ямар нэг юм бичнэ.

	Тэгтэл өртөөн дээр дуу шуугиан гарахыг сонслоо.

	Дарга юу болсныг харахаар цонхоо нээвэл галт тэрэг хүлээж байсан зорчигчдын дунд бөөн үймээн сандраан болоод явчихыг харав.

	— Юу болоо вэ? гэж даргыг асуухад хариуд нь, 

	— Зөгий гурван зорчигчийг хатгачихлаа. Тэгээд одоо үлдсэнүүд рүү нь дайрч байна. Тэнгэр харанхуйлсан олон зөгий байна гэв. Тэгтэл ч дарга үй түмэн зөгий өртөөг нь тойрон эргэлдэхийг харж амжлаа.

	Нөгөө задгай вагоноо мэдээж эрж хайж байгаа хэрэг. Гэтэл вагон нь байдаггүй, яваад өгсөн байдаг. Тэгээд л аль тааралдсан хүн рүү дайрч байгаа нь энэ.

	Дарга гадагш гарахаар цонхноос холдтол цонхоор улангасан дүнгэнэсэн бөөн зөгий дайран орж ирэв.

	Дарга гар нүүрийн алчуур шүүрч аван өрөөнөөс хөөн гаргах санаатай савчиж гарав.

	Гэвч ингэснээрээ өөрийгөө баллаад хаячхав бололтой.

	Хоёр зөгий хүзүүг нь хатгаад, гурав дахь нь чихэн дээр нь, дөрөв дэх нь духан дээр нь тэмдэг тавилаа.

	Дарга алчуураар толгойгоо ороон буйдан дээр хэвтээд муухайгаар орь дуу тавин ёолов.

	Удалгүй туслагч нь гүйж ирээд, 

	— Танаас гадна, жижүүрийн утасны залгагчийн хүзүүг зөгий хатгачихжээ. Одоо ажлаа хийхгүй гэнэ хэмээв.

	Дарга буйдан дээр хэвтсэн хэвээр

	— Ай халаг, юу яая даа байз? гэв.

	Гэтэл өөр нэг ажилтан нь гүйн орж ирээд даргад:

	— Билетийн кассын мөнгө хураагч буюу таны эхнэр Клавдия Ивановнагийн хамрыг саяхан хатгачихлаа. Харахаас нүд халтирмаар эвгүй царайтай болчхож гэв.

	Дарга улам ч чангаар ёолж ёхлон, 

	— Тэр солиотой зөгий маллагчийн задгай вагоныг одоохон буцааж авчрах хэрэгтэй байна гэснээ буйдангаас босон харайж, утасдаж гарав. Гэтэл дараагийн өртөөнөөс түүнд, 

	— Болж байна. Задгай вагоныг салгаадахъя. Гэвч түүнийг та нарт хүргэх уурын зүтгүүр манайд алга даа гэлээ.

	Өртөөний дарга хашхиран өгүүлрүүн:

	— Уурын зүтгүүр бид явууламз. Бушуухан задгай вагоныг л салгаад байж бай. Миний авгайг хэдийн зөгий хатгачхаад байна. Манай «Тал» өртөө эзгүйрчхээд байна. Бүх зорчигчид пин саравчинд нуугдаад тэнгэрт бөөн зөгий нүүгэлтэж байна. Галав юүлж ч байсан би ч гадагшаа гарч чадашгүй нь!

	Ингээд удалгүй задгай вагоныг авчрах нь тэр.

	Панфилыч дээр нь зогссон задгай вагоныг хараад цөмөөрөө санаа амран сүүрс алдав.

	Панфилыч задгай вагоныг яг хуучин зогсож байсан газар нь тавихыг тушаалаа. Зөгийнүүд ч задгай вагон дээрх үүрээ хараад агшин зуур тийшээ нисэн очлоо.

	Зөгий гэж үй түм, үүрэндээ орох гэж яарах учир нэг ёсны бөөн шахцалдаан боллоо. Нохой улин, тагтаа үргэж нистэл жигтэйхэн их дүнгэнээн хүнгэнээн болов.

	Панфилыч задгай вагон дээр зогссон хэвээр.

	— Хүүхдүүд минь, тайван байцгаа, бүү сандар! Цаг байна. Суудлынхаа пиуны дагуу суудлаа эзэлцгээ! гэж байв.

	Арван минутын дараа бүх юм нам тайван болов.

	Бүх юм номын ёсоор боллоо гэдгийг итгэж аваад Панфилыч задгай вагоноосоо буулаа.

	Өртөөн дээр байсан хүмүүс түүнд алга ташин баяр хүргэв. Панфилыч ч тэдэнд хэзээ язааны жүжигчин шиг мэхийн ёсолж гарав. Тэгэнгээ тэдэнд хандан, 

	— Захаа буулгацгаа! Царайгаа ил гаргаач! Битгий айж чичрээд бай, одоо дахин хатгаж хазах юм байхгүй гэлээ.

	Ингэж хэлчхээд Панфилыч өртөөний дарга дээр очив.

	Гар нүүрийн алчуураар ороосон дарга буйдан дээр хэвтсэн хэвээр ёолж ёхлон байснаа Панфилычийг өрөөндөө орж ирэхэд дуу нь улам чангарчээ.

	Панфилыч түүнд, 

	— Хүндэт нөхөр минь, зөгийнүүд маань таныг хатгасанд харамсаад ч барахгүй байна. Гэвч үүнд та өөрөө буруутай шүү. Том ч бай, жижиг ч бай аливаа хэрэгт ийм хайхрамжгүй хандаж болохгүй ээ. Зөгийнүүд үүнийг тэсвэрлэхгүй. Тэд чинь ингэсний төлөө шуудхан л хатгаад эхэлнэ шүү дээ гэхэд нь дарга улам ч орь дуу тавивал Панфилыч үргэлжлүүлэн, 

	— Зөгийнүүд хүнд суртал ба хувь заяанд нь хайхрамжгүй хандахыг туйлын их үзэн яддаг юм. Та тэдэнтэй, хүмүүстэй харилцдаг шигээ харилцсан бололтой, тэгээд хариугаа авч байгаа нь энэ гэлээ.

	Панфилыч цонхоор харангаа үргэлжлүүлэн, 

	— Нар ч орчхож, дагуулууд минь ч байраа эзэлчхэж. Мэхийн ёсолъё! Бид явъя даа гэхэд өртөөний дарга муухан толгой дохих нь бушуухан явж үз гэж байгаа бололтой. Тэгээд шивгэнэх шахан, 

	— Бүх зөгийгөө авсан биз? Манайд үлдээчих вий дээ, сайн хараарай гэв.

	— Хоёр гурвын зэрэг үлдвэл ч танд ашигтай л даа. Дүнгэнэлдэж, танд саяын явдлыг сануулж байг хэмээн Панфилыч хэлчхээд өрөөнөөс гарав.

	Маргааш орой нь манай сайн эр Панфилыч амьд барааныхаа хамт очих газраа хүрчээ.

	Хамтралчид түүнийг хөгжимтэй угтан авсан гэдэг.

	 

	1941 оны гуравдугаар сар

	 


ЦЭРГҮҮДИЙН ЯРИА

	 

	Заримдаа манай урт нуувчинд эгшигт хайрцаг тоглуулдаг байв. Тэгээд л бүх сумангаараа дуу өсгөгчийн тусламжаар хөгжим сонсдог байв. Тэр бүү хэл, манай дууны зарим хэсэг нь гитлерчүүдийн чих дэлсдэг байсан юм.

	Бид ялангуяа «Катюша эрэг дээр гарлаа» гэдэг дуунд их дуртай байв. Гитлерчүүдэд энэ пянз маань хачин их таашаагддаг байсныг яана. Тавих болгонд л алга ташна. Тэгээд ч зогсохгүй, заримдаа бүр сөөнгө хоолойгоор дагаж дуулдаг байсныг нь яана.

	Нэг удаа бүр тэдний чанга дуугарагчаар, 

	— Хүүе, русс, «Катюша» тавиадхаач. Тавилгүй удлаа шүү, үгүйлж байна гэх сонстов.

	Үүнийг сонсоод бид хөхрөлдөж, эгшигт хайрцгаа авчирч байгаад «Катюшаа» тавилаа.

	Гурав ч дахин тавьчихав. Гэвч тэдэнд чамлалттай санагдаж, алгаа учиргүй ташицгаан «Дахиад!» хэмээн хашхиралдаж байлаа.

	Бид нөгөө пянзаа дөрөв дэх удаагаа тавив. Тэгтэл манайхан дундаас нэг нь, 

	— Хүүхдүүд ээ, энэ ч нэг л биш ээ. Бид ингэснээрээ өөрсдийгөө амарлингуй болгоод байна шүү дээ. Манай хот, сууриныг шатааж, ах дүү, эхнэр хүүхдийг минь алж сүйдэлж байгаа фашистуудыг хөгжөөж байна гэлээ.

	Тэгэхэд нь бид ч хуумгай загнаснаа ойлгосон юм. Пянзаа авч хаячхаад дахиж нэг ч удаа тавиагүй.

	Харин хэдэн өдрийн дараа фронтод мөн л «Катюша» нэртэй манай хүндэт их буу ирсэн юм. Тэгээд ч тэр маань гитлерчүүдийг өөр ая дуу бодохтой манатай болгоод өгч билээ.

	 

	* * *

	 

	Манай хүчирхэг их буу дайсны дээр зогсоо зайгүй суман мөндөр буулгав. Гурван өдрийн турш газрын хөрсийг эргэтэл буудаж билээ.

	Есөн сарын дөрөвний үүрээр бид дайралтад оров. Дайсны хамгаалалтыг сэт цохин зургаан километр гүнд нэвтрэн орж билээ.

	Дашрамд хэлэхэд нэг юм хүн болгоны гайхлыг төрүүлэв. Бид ганц ч шархтан, ганц ч алагдсан хүн харсангүй. Тосгоны цаана харин ганцхан булш байлаа. Шинэхэн цэвэрхэн зассан булш байв. Хусан загалмай босгожээ. Үзүүрт нь герман цэргийн дуулга угласан ажээ. Түүний дотор «Ганс Федр — 1942 оны есөн сарын 1» гэсэн бичиг байлаа.

	Бид их буучдаа дооглож гарлаа. Хүндэт нөхөд минь, муухан л буудаж дээ. Дэгсдүүлчхэж дээ. Цорын ганц фрицийг л нөгөө ертөнцөд тонилгожээ гэлцэв.

	Их буучид маань ч өөрсдөө, 

	— Яагаад хохирол байдаггүй билээ гэж бид ч бас гайхаад барахгүй байна гэж байв.

	Дашрамд дурдахад их бууны батарейн захирагч өөрийн биеэр ойр хавийн бүх л газрыг тойрон яваад, нөгөө ганцаас өөр булш олсонгүй.

	Тэгээд нөгөө ганц булш руу очоод бодож байснаа гэнэтхэн, 

	— Хариуцлагыг нь би даая. Дотор нь юу байгааг үзэхийн тулд энэ булшийг ухагтун гэлээ.

	Булшийг ч ухлаа. Тэр ганц загалмайн доор олон хүүр булсан байсныг харав. Батарейн захирагч, 

	— Фашистууд энэхүү ариун ёсондоо хүртэл худал хуурмагийг хэрэглэдэг байх нь ээ. Тэд хохиролгүй дүр үзүүлж байгаа нь энэ. Тэгж л тэмдэглэе дээ гэв.

	 

	* * *

	 

	Бид германы бөөн цэргийг олзолж авлаа. Харж байтал юу вэ энэ чинь, тэдний нэг нь Гитлертэй жигтэйхэн адилхан юм.

	Яг л тийм сахал, үс нь дух руугаа унжсан, яг л тийм гөлийсөн хүйтэн царай байв.

	Манай дайчид:

	— Чөтгөр ав гэж Гитлерийг барьчихсан юм биш байгаа даа. Ёстой түүхэн явдал гээч болно биз ээ гэцгээж байв.

	Олзлогдогсдыг штабт аваачив. «Гитлер» ямар ч эсэргүүцэл үзүүлэлгүй ойр ойрхон гишгэлж явахыг нь харлаа.

	Хорооны захирагч өмнө нь тийм амьтан зогсож байгааг харчхаад мөн л гайхан, 

	— Та чинь хэн бэ? Ямар тушаалын хүн бэ? гэж асуужээ.

	Нөгөөдөх нь:

	— Үгүй дээ, би Гитлер биш. Би зургаадугаар торгон цэргийн хорооны бага дарга хүн гэв.

	— Та зориуд ингэж будаж шунхадсан хэрэг үү, эсвэл эхээс заяасан нь энэ үү? гэж хороон захирагчийг асуухад Гитлертэй адилхан эр, 

	— Үгүй ээ, байгаль ийм адилхан болгож чадаагүй. Би хоёр жил оролдож байж ийм болж авсан юм. Ноён офицерууд хүртэл намайг хараад чичрэхээр болтол нь санасандаа хүрснийг яана. Дивизийн дарга хүртэл надтай тааралдчихаад зогтусаж, зүг буруулан зугтах гэж байсан юм. Гэвч түүнд намайг чухам хэн болохыг, яагаад ингэх хэрэгтэй болсныг тайлбарлаж өгчээ. Эхлээд намайг ийм адилхан байж болохгүй гэж эрс тэс хориглож байсан боловч дараа нь зөвшөөрч зөвхөн нүдэнд нь л харагдахгүй байхыг тушаасан юм.

	Хорооны захирагч олзны бага даргаас, 

	— Ер нь танд Гитлер болж тоглох хэрэг юу байв? Үүнээс ямар ашиг танд байна? гэж асуувал баригдсан хүн, 

	— Ашиг ихтэй. Цэргүүд надаас үнхэлцгээ хагартал айдаг. Намайг энэ чухал дүрээрээ тэдний өмнө гарч ирэхэд ухаан нь гарчихдаг юм. Үүний хүчээр тэд миний хэлсэн бүхнийг үг дуугүй биелүүлдэг юм. Үүний хажуугаар ноён офицерууд намайг тоож, намуун зөөлнөөр ярилцан шагнадаг юм...

	Гитлертэй адилхан эр өөр ямар нэгэн юм ярих гэтэл захирагч, 

	— Энэ чухал чихмэлийг надаас холдуулаадах. Бүр уур хүргэчихлээ гэж хашхирав.

	Бид Гитлертэй адилхан эрийг хашаа руу авч гарлаа. Тэнд бусад олзлогдогсод ч байж байлаа. Бөөгнөрөн зогсоод хоорондоо элдвийг хөөрөлдөнө.

	Гитлертэй адилхан эр тэднийг хашхичин омогдож, эгнэн жагсахыг тушаав. Гэвч нөгөөдүүл нь үгэнд нь орсонгүй инээлдэж байна. Олзны нэг хүн бага дарга руу очоод шилэн хүзүү рүү нь пад хийтэл алгадаад, 

	— Гитлер минь, чи капут болжээ гэлээ.

	Гитлертэй адилхан эр уурлах гэснээр барахгүй царайгаа ширүүн болгоод үзэв. Гэвч дараа нь гараа савчхаад хашаа налж зогсоод халааснаасаа талх гарган зажлав.

	 

	* * *

	 

	Гүүрний аман дээр зогсож байтал гэнэт хоёр улаан цэрэг явж байгааг харав. Дуудаж ирүүлээд зүй ёсоор нь асууж байцаалаа. Тэд ч асуусанд хариулаад, бид ч явуулав.

	Гэвч ахлах түрүүч Анисимов тэр хоёрыг дахин дуудаж ирүүлээд баримтаа үзүүлэхийг тушаав.

	Баримт бичгийг нь үзлээ. Бүгд ёсоороо байв. Тэднийг явууллаа.

	Явуулчхаад араас нь хараад байхаар нь бид:

	— Нөхөр Анисимов, юу болоо вэ? Юу болоод энэ хоёроос ингэж их сэрэмжлээ вэ? гэвэл ахлах түрүүч, 

	— Нэг ийм зовлонтой юм байна. Манай армийн хэмжээгээр арван тавнаас өвлийн хувцсанд орсон шүү дээ, гэтэл эднийг хар л даа, зуны шинель, гуталтайгаа дэгдгэнээд явж байгааг нь гэв.

	Цэргүүдийн нэг нь, 

	— Нөхөр Анисимов, эд нар чинь үнэндээ манай ар талд хаясан фашистын тагнуул байж болно шүү дээ гэв.

	— Энэ асуултад чинь яг таг хариулах арга алга, гэхдээ дулаан хувцас гэдэг гитлерчүүдэд явдалтай юмны нэг гэдгийг л мэдэж байна.

	Тэгээд ахлах түрүүч Анисимов холдож яваа хоёр улаан цэргийн араас харж, бүсээ байж ядсан байртай хуруугаараа тоншин зогсов. Дараа нь бидэнд хандан:

	— Тэд тагнуулдаа хоёрын зэрэг оготор дээл мэдээж олоод өгчхөж чадах л даа. Хэргийн учир үүнд биш. Хэргийн учир, чухамдаа тэд үүнийг дутуу анхаарсан байж магадгүй. Энэ л надад сэжиглэх сэжүүр өгч байгаа юм гэж хэлчхээд ахлах түрүүч Анисимов биднээс хэдийн хоёр зуугаад алхам холдчихоод байгаа хоёр улаан цэрэгт, 

	— Зогсоорой, Зогс! гэж хашхирав.

	Гэтэл нөгөө хоёр гэнэт цаашаа гүйх нь тэр.

	Тэгэхэд нь бид нэгийг нь шархтуулж, нөгөөг нь барьж авсан юм. Бүгд Анисимовын бодсончлон байж билээ.

	Манай ангийн тушаалаар, Анисимовт сонор сэрэмж, авхаалж самбаа гаргасны учир баяр хүргэсэн билээ.

	 

	* * *

	 

	Шөнө тагнуулд гарлаа. Би өмнө нь, хоёр цэрэг араас явж байв.

	Саруулхан шөнө. Сар гийгүүлнэ. Чимээ аниргүй. Буун дуу ч үл сонсогдоно. Гэнэт өмнө талд нэг юм бүртэлзэж харагдав. Хүн байлаа. Гитлерийн бага дарга харагдав.

	Бутны ард хэвтээд хүлээлээ. Нөгөөдөх чинь доороо зогсоод, эргэн тойрноо бодлогоширсон шинжтэй харж байна. Тэгснээ дахиад л нуруугаа үүрэн алхалж гарав.

	Гайхсан гэж хачин «Хэрэв олзлогдохоор ирж яваа юм бол нуруугаа үүрэлгүй бушуухан яваач дээ» гэж бодоцгоож байлаа.

	Цэргүүддээ түүнийг барьж ав гэж тушаалаа. Бариад авав. Бууж өгөхийг хүсэхгүй байгаа нь харагдлаа. Тэр бүү хэл байдгаараа эсэргүүцэн, өөрөөр хэлбэл хазаж хайрч үзэж байна.

	Түүнийг тэгж агсруулахгүй арай аядуу байлгахын тулд хүлцэл өчье, жаахан тоншоод авахад хүрсэн юм. Омог нь дарагдаад ирэх нь тэр. Арай боловсон явж байна.

	Штабт хүргэлээ. Штабынхан түүнээс «Хаашаа явж байв, яагаад, ямар даалгавартай байсан бэ?» гэж асуухад дуугарсангүй, таг чиг байв.

	Нэгжлээ. Баримт бичгийг нь гаргав. Тэдгээрийн дотор төмөр загалмай одонгоор шагнуулсан ямар ч гэнэ вэ, бага дарга, хоёр десятин7 газрын эзэн мөн гэсэн дээд командлалын бичиг байлаа. Сайх бичигт, манай болон германы урт нуувч байгаа газар буюу мөнөөх бага даргын явж байсан газрыг ойролцоогоор заасан байлаа.

	Мэдээж штабт инээд ханиад болоод явчхалгүй яах вэ. Хорооны захирагч:

	— Та ийм эвгүй газрыг яах гэж эзэмшил болгож авсан хэрэг вэ? гэхэд нөгөө герман дуугарсангүй.

	Хариулахыг хүсэхгүй байна.

	— Та тэгэхээр зүгээр л нэг эзэмшил газраа эзний нүдээр харах гэж явж байсан байх нь ээ? гэж хорооны захирагч асуусанд дахиад л таг чиг хэвээрээ байв.

	Дараа нь тамхи гуйж аваад татав. Тэгснээ, 

	— Манайд бусдаасаа шалгарсан олон хүн, дорнодын өргөн уудам нутгаас бэлгийн газар авсан юм л даа гэхэд штабт дахин инээд хөөр болж, тоглоом тохуу хийх сонстов.

	— Та энэ соёрхлын эзэмшлээ хэзээ хүртсэн болж байна даа? гэж түүнээс асуувал, 

	— Би дөчин нэгэн оны есөн сард гэв.

	Хорооны захирагч, 

	— Цаг ч мөн хурдан өнгөрөх юм даа... Жил илүү болчхоод байхад та өөрийн эзэмшлээ аваа ч үгүй байдаг гэв.

	Бөөн инээд ханиад болж, 

	— Ядахдаа тэр газар чинь танд таалагдав уу даа? гэхэд олзны хүн:

	— Үгүй, таалагдсангүй. Муу газар байна. Тосгон нь ч нурж эвдэрсэн юм гэлээ.

	Хорооны захирагч түүнд, 

	— Та газар авахаасаа өмнө түүнээ хардаг байж л дээ. Бүр газрын эзэн болох гэж зүтгэж байдаг. Гэтэл ийм аар саархан юм бодоогүй явсан байна. Уул үзээгүй гутлаа тайлчихжээ гэхэд фашист уурласан шинжтэй, 

	— Та нар тэнд байхад би яаж газраа харж чадах вэ дээ гэв.

	— Та шүхрээр буух байж л дээ. Худалдаа хонжооныхоо ажлыг ингэж алмайрч дуусгах гэж байх уу даа? Таныг дөнгөснөөр барахгүй залилчихсан байна шүү дээ гэж хорооны даргын хэлэхэд, германы бага дарга өөрийг нь дооглоод байгааг сая л ойлгоод дуугаа хураачхав.

	Хорооны захирагч, 

	— Гитлерчүүдийн ичгүүр сонжуургүй явдал үгээр хэлэхийн аргагүй хэтэрчээ. Бүхнийг эзлэх мөрөөдөлдөө автан оросын газар нутгийг өөрийнхөндөө хувааж өгснийг нь яана... За аль вэ, энэ яаруу газрын эзнийг дивизийн штабт түргэхэн шиг хүргээдэх. Энд түүхэн үүрэг нь дууслаа гэв.

	Бид газрын эзэнд хоёр дахь тамхиа өгөв. Тэр ч татганаж салганаж байгаад татчихлаа. Тэгээд бид аваад явлаа.

	 

	* * *

	 

	Нуувчиндаа зогсож байлаа. Дайсны хориглолтын эхний хэсгийг ажиглаж байв. Гэнэтхэн ахлах дэслэгч, 

	— Өө, үхээрийн хогууд, юу хийж байгаа нь энэ вэ? гэлээ.

	— Нөхөр ахлах дэслэгч, юу болчихоо вэ? Та юунд ингэж дуу алдав? гэж асуув.

	— Юу болж байгааг дурангаар харцгаа. Эгдүү хөдөлсөндөө гар чичрээд байна гэж ахлах дэслэгч хэлэв.

	Дурангаар харлаа. Автоматтай хоёр фриц баахан эмэгтэйчүүдийг тууж явах юм. Шууд өмнөх байрлал руугаа хөөж явна. Гэтэл манай зөвлөлтийн тариачин эмэгтэйчүүд болох нь харагдлаа. Толгойдоо алчуур боож, энгийн хувцас өмсжээ. Тэдний дундаас ганц нь л бүрх малгайтай харагдана. Сайх яргачдын гарт орсон багш юм уу, төгөлдөр хуурч бололтой.

	Цэргүүдийн нэг нь, 

	— Гайхаад байх юм алга. Тэд энэ аргыг хэчнээн ч удаа хэрэглэв дээ. Өнөөдөр ч бас бид харж л байна гэв.

	Дурангаар хараад л байлаа. Нөгөө цуваа зогсож байна. Тэгээд хүрз авцгаагаад нуувч ухаж эхлэв.

	Ажиллагсдын дундуур хоёр автоматтай офицер нааш цааш алхлан шавдуулна.

	— Бид өөрсдийнхнөө тэр дундаа эмэгтэйчүүдийг буудахгүй гэдгийг мэдэж байна. Тэгээд л үүнийг маань ашиглаж, гэгээн цагаан өдөр хориглолтын ажил хийж байгаа нь энэ гэж ахлах дэслэгч хэллээ.

	Цэргүүдийн нэг нь, 

	— Нөхөр ахлах дэслэгч, миний гар бүр загатнаад байна. Ядахдаа тэр автоматтай фрицийг буудахыг зөвшөөрнө үү гэхэд ахлах дэслэгч, 

	— Чи ч муугүй мэргэн бууч л даа, гэхдээ бай чинь даанч хол, лав мянга таван зуун алхам байна. Эмэгтэйчүүдийг буудчих вий дээ гэв.

	Цэргүүдийн нэг нь мэргэн буучид, 

	— Тэгэхээс тэгэх гэсэн юм шиг тэр фрицийн чинь хажууханд багш эмэгтэй ажиллаад байх юм. Хэрэв түүнийг оночихвол би чамайг яахаа ёстой мэдэхгүй байна шүү гэлээ.

	Ахлах дэслэгч, 

	— Мэдээжээр, тэр багш харамсалтай л байна, гэвч буудаж таарах нь дээ. Эхлээд нэг фрицийг нь цааш харуулчхаад, дараа нь нөгөөг нь нударчихъя. Тэгсэн хойно эмэгтэйчүүд тарж зугтана биз. Чухам ингэх л хэрэгтэй байна гэв.

	Мэргэн бууч шагайж гарлаа. Буун дуу ч тас гээд явчхав. Тэгтэл хөөрхий багш эмэгтэй унаад өгсөнд бид хэчнээн харамсав.

	Хөөрхий багш ойчиж, бүрх нь үсрээд явчихдаг юм байна.

	Дурангаар харж байсан ахлах дэслэгч маань гэнэт, 

	— Тэнгэр минь! Энэ чинь ямар юмных нь багш байх вэ. Харцгаа л даа, фриц байж шүү дээ. Пинтүү халимагтай юм. Бас сахалтай юм гээч хэмээн дуу алдан хашхирав.

	Тэгэнгүүт нь бид дурангаар харж эхэллээ. Үнэндээ, дан германчууд харагдав. Ёстой жинхэнэ фрицүүд, зөвхөн банзал өмсөж, алчуур зангидсан байжээ.

	Бид ч миномётоор буудлаа. Хоёр ч мина бөөн дунд нь дэлбэрэв. Ум хумгүй бутран зугтаж байна.

	Фрицүүд банзал, алчуураа хаян гүйж харагдана.

	Бас гартаа шарх олсон нөгөө улигт багш маань цөмийнх нь түрүүнд орчихсон гүйж явааг харлаа. Шургачиж ойчсоноо босон харайж, банзалдаа тушуулан харайж гарав.

	Эцэст нь нэг юм саад болоод байгаа юмаа авч хаяв. Тэгээд л цэмбэн өмдтэй, урт түрийтэй гуталтай амьтан дэгдэж гарав.

	Энэ бүгдийг харангаа бид ёстой өөрсдөө ч гайхмаар ширүүн суман мөндөр буулгаж өгч билээ.

	Ичгүүр сонжуургүй загнасанд нь, мэхэлж залилсанд нь, зарим үед дайралтад орохдоо энгийн номхон ардыг өмнөө хөөн туудагт нь, тэд нарыг ёстой л хошногонд нь давс хийгээд өгсөн юм.

	 

	* * *

	 

	Манай урт нуувчны ар талд том дэлгэц татсан байв. Тэгээд германчуудад кино үзүүлнэ гэж зарладаг юм байна.

	Бидний зарим, германчууд гал нээж, тавьсан төхөөрөмжийг маань сүйд хийх юм биш үү хэмээн эргэлзэж буйгаа хэлэв.

	Нөгөө дэлгэц татаж байсан хэд, 

	— Аль вэ, та нар ямар дэлгэц болохыг нь сайн хараач. Энэ чинь марль байхгүй юу. Германчууд ийшээ буудаг л даа, юу ч болохгүй, аюул алга гэцгээв.

	Тэгээд харанхуй болоход киногоо эхэллээ.

	Эхлээд кино мэдээ үзүүллээ. Германчууд томоотой байцгааж, буудсангүй.

	Харин «Фрицийн үнээ хулгайлсан паян» хэмээх инээдмийн кино гарангуут буудаж эхэллээ.

	Гэвч үнэндээ юу ч болоогүй нь хартал илэрхий. Сум маарлийн сиймхийгээр гарч кино үргэлжилсээр байв.

	Тэгтэл германчууд галтай сумаар бууддаг юм байна. Гэвч энэ сум нь бас ямар ч хохирол учруулсангүй. Нэг жаахан дүрсхийснээ дорхноо унтарна. Маарли юм чинь.

	Тэгж байтал удирдагчдыг нь шоолсон шог зургууд гарч ирэхэд их буугаар галладаг юм байна.

	Гэлээ ч кино үргэлжилсээр л байв. Германчуудад сэтгэл санааны давуу тал олгуулахгүйн тул киног тасалдуулахгүй байлгах юм сан гэдэг цорын ганц хүсэл бидэнд оргилон байлаа.

	Ингээд их бууны нүргэлээн дунд, үүний дараагаар «Тахиа хулуусан фриц» гэдгийн хэсгээс үзүүлсэн болохоор үүнийгээ давуулан биелүүлсэн гэж хэлж болно оо доо.

	 

	* * *

	 

	Гитлерчүүд бидний эсрэг довтолж үзэв. Гэхдээ тийм их айхавтар хүчтэй довтолсонгүй. Газарт наалдчихаад өндийдөггүй. Бид ч зөвхөн тагнан туршиж байгаа юм байна гэдгийг дорхноо ойлголоо л доо.

	Ерөнхийдөө тэд ухарч эхлэв. Сандран ухрах нь тэр. Тулалдааны талбайд зөвхөн үхсэн хүмүүс, хэдэн шархтан, бас манай суман мөндөр доор босохыг даанч хүсэхгүй байгаа гэмтээгүй хүмүүс л үлдлээ.

	Ингээд бид буудлагын нүхнийхээ ард зогсоод, талбарыг ажиглаж байв.

	Гэнэт нэг сумны нүхнээс, фашист цэрэг ухасхийн шомболзохыг хардаг юм байна. Ганц хором л шовсхийснээ, бидэн рүү гараараа даллаж байна. Яагаад ч юм хөл рүүгээ зааж байх юм. Тэгээд дахин нүхэндээ далд орчхов.

	Эхлээд бид энэ фрицэд юү хэрэгтэй байгааг ойлгосонгүй. Гэвч нүхнээс нөгөө германы өрөөсөн хөл гозолзохыг гэнэт хардаг юм байна. Хөл нь нэг жаахан дайвганан гозойх нь, аль вэ ийшээ буудаад өгөөч гэж байна уу гэлтэй.

	Манайхан ч хөхрөлдөөд явчихлаа. Фрицийн юу хүсээд байгаа нь даанч илхэн ажээ.

	Нөгөө фрицийн хөл нүхнээс гозойгоод байдаг. Бид тэгж ингэж хөхрөхийн хажуугаар түүний гуйлтыг анхаарах уу, эсвэл тэр чигээр нь орхих уу гэдгээ бодож байлаа. Нэг талаас дайнаас гарах гэсэн сайх өөдгүй новшид тийм эелдэг зан үзүүлнэ гэхэд яагаад ч юм дурамжхан байв. Нөгөө талаас, ямар ч байсан нэг фашистыг тооцооноос хасна гэдэг ажил явдалд ашигтай ч юм шиг. Энэ балай амьтныг ар тал руу зөөж, эмчилж сувилан, тэжээж тэтгэн, түлш түлээ зарлагдах болохоор фашистынханд санхүүгийн хохирол учруулах нь зайлшгүй.

	Ерөнхийдөө хүссэнээр нь болгоод өгье гэж тогтоцгоов.

	Эх орны дайны хоёрдугаар зэргийн одонгоор шагнагдсан ахлах түрүүч мэргэн бууч Иван Андреевич Фролов маань бидэнд, 

	— Ах дүү нар минь, цаадхыг чинь гомдолгүй болгоод өгөхийг үзээд алдъя гэнгээ гохоо дарах нь тэр.

	Сум ч гарцаагүй сайн туссан нь харваас илт. Нөгөө хөл ч дээшээ гозосхийж германы ёолох муухай дуу хадаад явчихлаа.

	Тэгээд дараа нь сумны нүхэнд ямар ч хөдөлгөөн ажиглагдсангүй нэлээд удав.

	Бүүр цаашаа харчихсан юм биш байгаа даа гэж бодоцгоов. Үгүй ээ, цаашаа хараагүй юм байж. Нүхнээс цухуйж гараад бидэнд нударга зангидан харуулж байна. Сайтар шархтуулаад өгсөнд дургүйцэж байгаагаа үзүүлж байж таарлаа.

	Бид ч хэдэн сум нэмэр болгон илгээвэл харин нөгөөдөх чинь нүхэнд буцаж оров.

	Харанхуй болоход хоёр маань нөгөө фрицийг тэр нүхэндээ байна уу, эсвэл мөлхөөд явчхаж уу гэдгийг үзэхээр очсон юм.

	Мөлхөөд явчихсанаас зайлсангүй. Бидэнд баярлаж гялайснаа илэрхийлсэн ямар ч зурвас үлдээсэнгүй ажээ.

	 

	1941-1943 он

	 


ХОЁР ЗАХИДАЛ

	 

	Хонх дуугарав. Хаалга онгойлготол, долоо орчим насны жаал хүү зогсож байна. Эцгийнхээ малгай, эсгий гутлыг өмсөж, нэг хөлдөө тэшүүр уяжээ.

	Манай хөршийн хүү Вася байв.

	Вася надад үнгэгдсэн хуудас цаас сарвайнгаа, 

	— Ээж таныг бичгийн машинаараа цохиод өгөөч гэж гуйсан юм. Харин түргэн шиг бол сайн. Фронтод, аавд бичсэн захиа байгаа юм гэв.

	Цаасыг нь авч харвал тун гаргац муутай бичсэн байв. Хөөрхий эмэгтэй үүнийг биччихлээ гэдэг нь бүр ч гайхмаар ажээ. Долоо хоногийн өмнө ачааны машинд дайруулсан юм. Хөл нь хугарсан бололтой агаад гар нь тийм ч сайн хөдөлж чадахгүй байсан юм.

	Би жаал хүүд, 

	— Чи хүлээгээд яах вэ. Би хуулж биччихээд өөрөө аваачаад өгөмз гэхэд Вася баярласан царайтай инээчхээд, тэшүүрээ тачигнуулан алга болов.

	Бичгийн машиныхаа ард суулаа. Захидлын эхний мөр л намайг хирдхийн гайхуулав. Би нөгөө гудамжинд болсон явдлыг бичсэн юм байх гэж бодтол шал өөр юм бичсэн байв. Өөрийн эрхгүй чанга уншиж эхлэв. «Хонгор минь. Бид захиаг чинь аваад ямар их баярласныг чи минь мэддэг ч болоосой. Би түүнийг чинь хүүхдүүддээ уншиж өгөхөд нэг хэсэгтээ чи минь бидний хажууд байгаа юм шиг санагдсан шүү. Чи бидэнд санаа зовж байгаа чинь л урам хугалчихлаа. Бүү сэтгэл зов. Бүх юм хуучнаараа, сайн л байна... Цөмөөрөө эрүүл саруул, хөгжилтэй байцгаана. Таточка маань бүр том болсон. Чиний тухай яриулах гэж дандаа шалдаг шүү. Васютка маань ч өндөр болж, өдөржингөө хашаанд тэшүүрээрээ гулгаад л...» гэх зэргээр цааш нь хамаатан садан, ажлынхаа тухай бичжээ. Тэгээд дараа нь нэмж:

	«Бүрэнхий газар гэрт чинь уншихад амрыг бодож, захиагаа машинаар хуулан бичүүллээ...» гэсэн байв.

	Захиаг нь биччихээд би хөршийндөө оров.

	Бүдэгхэн чийдэн том бус өрөөг нь гэрэлтүүлнэ. Туранхай залуухан хүүхэн орон дээр хэвтэж байв. Хажууд нь дөрвөн настай охин нь байна. Энэ бол Таточка. Доороо тогтож ядан сууж байгаа харагдана. Нусгай хүрээд гурав ч хонож байгаа ажээ.

	Жижиг зуухны хажууд өрөөсөн хөлдөө тэшүүртэй Васютка хүү суугаад ширмэн тогооноос шөл амтархан халбагадаж байв.

	Залуу эхнэр надад, 

	— Танд түвэг удсаныг маань уучлаарай, өвчнөөс болоод хөдөлж ядан байгаа гараар бичсэн захиа явуулж зүрхэлсэнгүй л дээ. Намайг яагаад тийм муухай бичив, юу болчихоо юм бол гээд санаа нь зовчихно шүү дээ гээд зовсон байдалтай инээмсэглэснээ үргэлжлүүлэн, — Хэрэв энэ тухайгаа цаадхад чинь биччихвэл, тэнд зовохдоо бараг ухаан солиотой болчих хүн байгаа юм. Ирье гэхэд болохгүй... Тусалъя гэдэг санаа байсан ч чадахгүй шүү дээ, зайлуул... гэлээ.

	Вася оролдож байсан юмаа орхиод, 

	— Тэгээд фашистуудыг буудаад онохгүй шүү дээ.

	Ээж нь инээмсэглэн байж хүүгээ өхөөрдөн харав.

	— Та зөв юм хийжээ хэмээн би бувтнаад сайх туранхай жижигхэн хүүхнийг сэтгэл хөдлөн харав.

	 

	* * *

	 

	Одоо мөн л фронтод илгээсэн хоёр дахь захидлын түүхийг сонс доо.

	Ветлугт нэг залуу эхнэр суудаг байв. Жижигхэн хүүхэдтэй, нөхөр нь фронтод байлаа.

	Ингээд нэгэн удаа нөхөр нь Ветлугээс захиа авчээ.

	Захианд, эхнэр нь итгэлийг эвдсэн тухай бичжээ.

	Бид чухам хэнд хэрэгтэйдээ, ямар зорилгоор энэ захиаг бичих хэрэгтэй байсныг мэдэхгүй юм. Гэвч бичдэгээ бичээд явуулдгаа явуулчихсан болохоор хийдгээ хийчихсэн хэрэг л дээ. Зэвүү нь хүрч, сэтгэл нь хөөрсөн эр эхнэртээ, «чи аз жаргалыг минь бусниуллаа, учир иймд бидний хооронд бүх юм дуусаж чамайг эхнэр хэмээн тооцохоо болилоо, захиа бичиж түвэг удаад байсны хэрэггүй шүү» гэж бичжээ.

	Санаа нь зовж, байдгаараа гомдсон эхнэр дараа дараагаар захиа бичсэн боловч нэг ч хариу авсангүй.

	Гомдохооргүйгээр нулимс унагаажээ. Тэгээд эцэст нь олон нийтээс тусламж гуйхаар шийдсэн байна. Сонины редакцад хандан бичсэн захиа нь бидний өмнө байна. Түүнд бичсэнийг өгүүлбэл:

	«... Нөхөрт маань бичсэн зүйлд үнэний үнэр ч алга. Энэ бол худал гүтгэлэг. Би өөр хэнийг ч боддоггүй, түүндээ л хайртай байдаг. Тэр бүү хэл би кинонд ч явдаггүй хүн. Би зөвхөн хүүгээ өсгөөд л нөхөртэйгөө уулзах өдрийг хүлээж байдаг билээ... Хүндэт редактор, та миний нөхөртөө хэр хайртайн тухай өгүүллэг бичиж өгөөч! Түүнд минь радиогоор дамжуулна уу. Би нөхөртөө ямар их хайртайг сонсог л доо.

	Миний тухай тийн бодсонд нь би түүндээ гомдохгүй ээ. Би заавал уулзана гэдэгт хатуу итгэж байна. Би хайр сэтгэлээ ариунаар хадгалж чадна. Түүнд минь, фронт дээр ямар ч юм тохиолдлоо гэсэн баяр хөөр болон хоёргүй сэтгэлээр учран угтах эхнэр Танюша чинь хэвээрээ байна гэж бичээдхээч.

	Хайр халамжаар дүүрэн хуучных шигээ захиа түргэн явуулаач гэж дамжуулна уу...» гэсэн байлаа.

	Нөхрийн өмнө зэмтэй хүүхэн ийм захиа бичнэ гэж яагаад ч байхгүй энэ бол хуудуугүй чин үнэнээ бичсэн захиа байв.

	Дахиад л бид, ямар муухай дотортой амьтан фронт руу тийм балиар гүтгэлэг явуулах хэрэгтэй болсныг ойлгохгүй байгаагаа ярилцав. Ийм гүтгэлэг дайсны их бууны сумнаас ч хорлонтой биш үү. Энэ нь ар талд, фронтод хоёр газар дэлбэрэх аюултай. Энэ нь нэгэн гэр бүлийг баллаж байгаа юм. Нэгнийх нь нулимсыг барж, нөгөөг нь тарчилган сэтгэлийг зовоожээ. Гунин гашуудсан нөхөр нь олон хоног уйтгарт автан явж байж мэдэх л юм. Үүнээсээ болоод Васягийн онцгой сайхан хэлсэн шиг «фашистуудыг буудаад онохгүй шүү дээ».

	Эхний захиаг бодвол ямар нэг өөдгүй амьтны фронтод явуулсан захиа бол хамаагүй бузар булай, хорлонтойг хэлэх юун.

	Гүтгэлэгт сохроор итгэсэн нөхөр гэр бүлтэйгээ холбоогоо тасалж болохгүй л дээ. Бузар гүтгэлгийн эсрэг ухаалгаар, учир зүйгээр, хөөрхий Танюшийн захианд бичсэн тэрхүү үнэн цагаан сэтгэлээр хориглон хамгаалах хэрэгтэй юм.

	 

	1944 он

	 


ЗӨВ ТОГЛООМ

	 

	Таван сарын нэгний өдөр надад юу тохиолдсоныг өгүүлье.

	Би зуны цэцэрлэгийн жимээр явж байлаа. Гэнэт хүүхдийн цангинасан дуу сонсдог юм байна. Хэдэн хүүхэд хуруугаараа миний хөл рүү заан жингэнэсэн дуугаар, 

	— Ах аа, ах аа, үдээс чинь тайлагдаад чирэгдчихэж хараач гэж байна.

	Би хөл рүүгээ харвал үнэхээр өрөөсөн гутлын үдээс алдуурчээ.

	Хүүхдүүдэд баярласнаа хэлчхээд вандан дээр суугаад үдээсээ уяв. Харваас тэдний хамгийн гол, ахмад нь бололтой арван гурав орчим насны хүү өвлийн чихэвчтэй малгайгаа шил рүүгээ дарснаа, том хүн шиг буурьтайгаар, 

	— Бид таны хайхрамжгүйг цагаа олж харсан нь сайн боллоо. Нөхөр минь та үдээсэн дээрээ гишгэсэн бол гүйцээ, тасалчих л байлаа шүү дээ. Тэгээд үүнээсээ болж илүү зардал гаргахад хүрнэ гэж байна.

	Би хүүхдүүдэд дахин баярласнаа хэлээд тэднийг гайхан харж байлаа. Арав гаруй хүүхэд байв. Вандан сандалд наалдчихсан юм уу гэлтэй сууцгаана. Гэнэт нөгөөдүүл маань санаа нь зовсон маягтай хоорондоо шивнэлдэж байснаа, нөгөө талын вандангаас боссон эмэгтэйд хандан, 

	— Эгч ээ, эгч ээ, номоо мартчихлаа! гэж хашхирав.

	Бүсгүй хүүхдүүд рүү харснаа, нөгөө сандал руугаа буцаж очоод номоо аваад яваад өглөө.

	Би хүүхдүүдийг улам ч ихээр гайхан харж эхэллээ.

	Миний гайхаж буйг ажигласан нөгөө чихэвчтэй малгайтай хүү, 

	— Бид ингэж тоглож байгаа юм аа. Дөрвөн сарын нэгэнд хүмүүс энгүүндээ бие биеэ хуурдаг. Зориуд л «Хүүш, хамар чинь бэх болчхож» ч гэх юм уу «Халааснаас чинь мөнгө ойчлоо, хараач» гэцгээнэ. Тэгээд дараа нь учир зүггүй хөхөрнө. Харин таван сарын нэгэнд бид эсрэгээр нь байхаар шийдсэн юм. Таван сарын нэгэнд бид хэнийг ч хуурахгүй. Зөвхөн хамгийн сайн, баатарлаг үйл бүтээнэ. Яагаад гэвэл энэ бол таван сарын нэгэн шүү дээ гэж ярив.

	Цэцэрлэгийн зөргөөр нэг хүн гарч ирэв. Жаахан халчихсан янзтай. Гишгэх нь нэг л биш. Нэгэн дуу аялсан шигээ аянд нь тааруулан гараар дохино.

	Нөгөө хүүхдүүд маань чих дүлийртэл, 

	— Хүүе ах аа, нуруу чинь авах юмгүй шохой болчхож гэж орилолдов.

	Үнэндээ ч сайх эрийн нуруу нь, ганц нуруугаар тогтохгүй, өмд, хажуу, малгай нь нэг цагаан юмаар будагджээ.

	Нөгөө эр хүүхдүүд рүү харснаа зальжнаар инээмсэглэн за битгий хуурч дамшиглаад бай хэмээн хуруугаа гозгонуулан сүрдүүлэв.

	— Нээрээ таны нуруу шохой болчихсон байна гэж хүүхдүүд ориллоо.

	Нөгөө хүн нуруугаа харах гэж хий дэмий оролдов. Гурван ч удаа донжгонон дороо эргээд авав. Хүссэнээ хийж чадахгүйгээ мэдээд хүүхдүүдийг хуруугаараа сайхан мэдээрэй гэж сүрдүүлээд цааш явав.

	Чихэвчтэй малгайтай хүү бусдадаа, 

	— Аль вэ найз нар минь, гүйгээд оч. Нурууны нь шохойг цэвэрлээд өгчих, Бушуул! гэв.

	Хоёр жаал сандлаасаа босон харайж, нөгөө хүний араас гүйв. Гэвч нөгөө хүн хүүхдүүдийг дамшиглах нь гэж бодов бололтой алхаагаа хурдасгав. Хүүхдүүдийг гараараа ширвэн заагаад, золигууд гэж хараал тавингаа холдон явав.

	Хүүхдүүд ч вандан дээрээ буцаж ирэв. Чихэвчтэй малгайт, 

	— Ээ, том улсууд үүнд арай л дадаж заншаагүй байна даа. Заавал нэг яршиг удаж байх юм. Баярлалаа гэхийн оронд заримдаа загнахыг нь яана гэснээ миний зүг толгойгоороо дохиод санаагаа үргэлжлүүлэн, — Мэдээж цөмөөрөө загнахгүй л дээ. Зарим нэг нь тустай болохыг нь мэддэг юм. Тэгээд бидэнд баярлалаа гэдэг л дээ гэв.

	Энэ үеэр нэг ахимаг авгай бидний хажуугаар жимээр явж байв. Хүүхдүүдийг харснаа санаа алдав. Харваас вандан дээр сууж наранд ээе гэсэн бололтой. Гэвч хүүхдүүд тэр санааг нь гадарласангүй. Тэгэхэд нь нөгөө авгай эргэн харснаа, 

	— Аль вэ, миний хүүхдүүд жаахан цаашаа шахаадхаач гэлээ. Нөгөө толгойлогч нь

	— Эмээд байр тавьж өг. Түргэн! гэлээ.

	Гурван хүү вандангаас дуулгавартай нь аргагүй ухасхийн буугаад газар элсэн дээр сууцгаав.

	Би бусдаас нь илүүгээр нөгөө ахлагчид нь хандан, 

	— Хүүхдүүд ээ, та нар их сайхан юм бодож олсон байна шүү, энэ чинь. Таван сарын нэгэнд та нарын хэлдгээр баатарлаг үйлс, зөвхөн сайныг үйлдэх нь их сайхан тоглоом биш үү. Би үүнийг ёстой гайхалтай гэж хэлэх байна. Гэвч энүүхэндээ гэхэд, зөвхөн таван сарын нэгэнд бус харин өдөр болгон ингэх ёстой юм биш үү гэвэл, ахлагч хүү:

	— Үгүй ээ, өдөр болгон болохгүй. Бүхнийг ажиглан, нүд салгахгүй харна гэдэг толгой өвдмөөр ажил гэснээ бусдадаа хандан, 

	— Гудамж руу гарцгаая. Энд хийх юм алга гэв.

	Хүүхдүүд ч бор шувуу шиг дэрхийн босоод яваад өглөө. Би вандан дээр удтал сууж, таван сарын нэгний өдөр зөвхөн «баатарлаг, сайн үйлс» хийнэ гэсэн хүүхдүүдийн энэ сайхан тоглоомыг бодсоор байв. Тэгээд яагаад ч юм надад цаашдаа манай орны бүх хүүхэд ингэх болно гэж бодогдлоо.

	Том хүний хувьд бол насанд хүрэгчид маань зарим нэг «яршиг» удаж байж мэдэх л юм. Том хүмүүс «Энэ чинь юу гэсэн үг вэ! Тэртэй тэргүй элдэв ажил бидэнд байж л байна. Тэгтэл ийм хүүхдийн тоглоомд биднийг оролцуулах гэж байдаг» гэж хэлбэл хэлэг л дээ.

	Насанд хүрэгчид маань тэртэй тэргүй сайн талаа үзүүлсэн гэдэг нь үнэн л дээ. Гэхдээ сониуч зангаасаа ч гэх үү, цаашдаа сайх хүүхдийн хөдөлгөөнд нийлж болох л юм.

	 

	1945 он

	 


СТРАТЕГИЙН АЛДАА

	 

	Дөчин хоёр оны зун Батово тосгонд германчууд баахан балалайк хэмээх товшуур хөгжим авчирсан юм гэдэг. Энэхүү хөгжмийн ялимгүй бус үйл явдлын тухай германчуудын бат гэгч суурьшиж авсан Батово тосгонд цөөн бус удаа орж гарч байсан ленинградын партизанууд ярьсан юм.

	Партизанууд сайх явдлыг нүдээрээ харах завшаан тохиолдсон гэж хэлж болох юм. Ийм учраас ч бид гитлерчүүдийн сонирхолтой талыг харуулсан сайх баримтыг хэвлэн нийтлэхийг үүргээ гэж үзсэн юм.

	За тэгээд Батово тосгонд германчууд олны гайхлыг төрүүлэн байж баахан товшуур хөгжим авчирчээ.

	Хэдэн том хайрцагтайг өртөөн дээр буулгачхаад тэнд нь брезентээр бүтээжээ. Харин тэндээсээ хоёр хайрцгийг морин тэргээр тосгонд авчирсан байна.

	Энэ товшууруудыг дунд насны энгийн герман авчирчээ. Хээнцэр дэгжин хувцастай, сүрлэн бүрхтэй, гартаа нарийхан таяг эргүүлсэн сахалтай герман байлаа.

	Ирэхдээ товшуур ачсан тэргэн дээр шар шаахайтай бахим хөлөө унжуулан суугаад нэг гартаа ороомол навчин тамхи, нөгөөдхөдөө таяг барьсан байв.

	Энэ герман оросоор муугүй ярьчихна. Ийм учраас ч (өөрөө хүмүүст хэлснээр) хөгжмийн пүүсийн эзэн түүнийг Дорнод руу явуулсан ажээ.

	Түүний тэргийг тойрон хүмүүс цугларав. Гэвч эдгээр нь эхнэр хүүхэн, хүүхэд байв. Тэдний дунд эр хүн байсангүй. Түүний авчирсныг чухамхүү сонирхож мэдэх эрэгтэйчүүд байхгүйд харамсаж буйгаа нөгөө герман хэллээ.

	Хайрцагтайг тэрэгнээс буулгаад хашаанд оруулахад нөгөө герман цугларагсдад хандан хэдэн үг хэллээ.

	Сүрлэн бүрхээ авч бариад олон таван үггүйгээр, 

	— Өдрийн мэнд хүргэе, ноёд оо! Манай пүүсийн эзэн миний биеийг, тариачид германы төлөө үнэнч шударгаар ажиллангаа үдшийн цагаар авьяасын хэрээр ухаалгаар хөгжимдөж байх боломжтой болгохын тулд энэхүү барааг заруулахаар оросын тосгонд явуулсан юм гэлээ.

	Тэгээд герман эр, хүний ажиллах чадварт хөгжим хэрхэн нөлөөлдөг талаар хэдэн үг хэлэв. Товшуур хөгжмийг тосгонд аваачих санааг цэргийн удирдлагаас бүрэн дүүрэн дэмжин сайшаасныг далимд нь тэмдэглэв. Одоо үед тийм амар хэрэг биш болсон төмөр замаар хөгжмийн зэмсэг явуулахыг чухамхүү цэргийн удирдлага л зөвшөөрчээ. Юу ч гэсэн, пүүсийн эзэн нэгэн штабын генералтай хамаатан байсны ачаар сайх товшууруудыг онгоцны бөмбөгний адилаар үзэн оочир дугааргүйгээр явуулсан байна.

	Цэргийн удирдлага гэж хэлэнгээ, герман, худалдааны ажиллагааныхаа цэргийн ач холбогдлыг онцолж байгаа юм шиг таягаа сүртэй гозгонуулна.

	Дараа нь герман эр товшуурыг хөдөө аж ахуйн бүтээгдэхүүнээр солих болно гэдгийг хэллээ. Халааснаасаа тэмдэглэлийн дэвтэр гаргаж ирээд солилцоог ямаршуухан тооцоогоор хийхийг уншив. Жишээ нь гэхэд, нэг товшуурт арван зургаан килограмм тариа, тахианы дөчин өндөг, эсвэл хоёр кило шар тос, бүтэн хагас тахиа өгөх ёстой гэнэ.

	Авсан товшуур болгондоо хэдий хэмжээний юм өгөх сайх хүснэгтээ гол хаалган дээр хадна гэж амласнаа герман үгээ өндөрлөж, 

	— За ингээд маргааш ням гарагт товшуурын худалдааг нээнэ. Энэ тухай, хүндэт тосгоныхон буюу бүх оршин суугчдадаа зарлаарай. Тэнгэр өршөөг, ноёд оо хэмээн дуусгалаа.

	Яриаг нь сонсож зогссон нэг хүүхэн тосгон даяар ганц ч хүн товшуур тоглодоггүй болохоор харваас бараагаа хий дэмий нааш нь авчирсныг германд хэлэв. Герман сандарсан шинжтэй, 

	— Танай тосгонд ийм өөрчлөлт гарсан юм гэж үү? Одоо тэгээд ямар хөгжмөөр тоглодог болоо вэ? гэж асуухад нөгөө эхнэр, 

	— Одоо манайд ерөнхийдөө бараг хэн ч тоглодоггүй. Дайны өмнө бол гитар, зарим талаар баян хуур, эцэст нь манай улаан буланд байдаг байсан төгөлдөр хуур л аятайхан санагддаг байлаа шүү дээ. Харин тэр товшуур хөгжим гээч чинь ерөөсөө байгаагүй юм гэв.

	— Мэдэхгүй юм даа, ноёд оо, манайд бүх л лавлахад та нарыг товшуураар тоглодог, энэ бол танай үндэсний дуртай хөгжим гэсэн байдаг гэхэд нь олон хүн инээлдэж нөгөө эхнэр, 

	— Дайны өмнө манай тосгонд товшуур ч ордог их оросын найрал хөгжим байсан юм. Харин хуучин шиг товшуур бие даан тоглодог хүн алга болоод удаж байна. Ямар ч байсан хэзээ тоглож байсныг нь би л санахгүй юм гэлээ.

	Герман тэр дороо сандарсан шинжтэй, 

	— Бусад тосгонуудад яадаг вэ? гэж асуухад

	— Бас л адилхан даа. Товшуур хөгжмөөр тоглох сонирхолтой хүн олдож мэдээж болох л юм, гэхдээ цөөхөн, ихэвчлэн арван хоёр, арван гуравтай хүүхдүүд л байх гэв.

	— Муусайн оросууд та нарыг ийм түргэн өөрчлөгдсөнийг чөтгөр л мэдэх байх. Манайд та нарын тухай нэг янзаар ярьдаг, гэтэл одоо танайд өөр болсон байдаг гэж герман ууртай хэлэв.

	Дараагийн өдөр нь герман ямар ч байсан товшуурын худалдаагаа нээв.

	Үүдэн дээр товшуур хөгжим зурсан хаяг өлгөжээ. Хаягийнхаа доор ямар тооцоогоор товшууртай болж болох тухай заасан хуудас наажээ.

	Хашаанд уртаас урт ширээ тавиад товшуурын хажуугаар бас аман хуур, хуванцар шүгэл өржээ. Мөн жинлүүр, дэнс, хөдөө аж ахуйн бүтээгдэхүүн хийх төрөл бүрийн сав шуудай ч харагдана.

	Герман нарийхан таягаа гозгонуулан хашаанд нааш цааш алхална. Андуураад ч юм уу хэрэгт дурлаад хашаа руу шагайсан хүн бүрийг өндөр дуугаар орооч хэмээн урина.

	Гэвч өдөржингөө долоон настай хүүхдэд ганц шүгэл зарсныг эс тооцвол түүнээс хэн ч, юу ч худалдаж авсангүй. Дахиад нэг хоносны дараа герман хайрцгуудаа тэргэнд ачжээ. Галзууртлаа уурлан цөхөрсөн байв. Тэгээд гитлерчүүдийн итгэлийг олсон нэг хүнд, 

	— За яах вэ манай пүүсийн эзэн андуурсан байж гэж бодъё л доо. Энд ямар ч хэрэггүй юмыг тосгонд эндүүрэн явуулсан байг л даа, хамаа алга. Харин товшуур хөгжмийг нааш нь яаралтай татах зөвшөөрөл өгсөн цэргийн удирдлага юугаа харж байдаг байна аа. Чухам үүнд л маш том байлдааны алдаа байна гэж би үзэж байна гэжээ.

	Гитлерчүүдийн итгэлийг авсан хүн хариуд нь дуугарсангүй. Тэгэхэд нь нөгөө герман ууртай ширүүнээр нэмж өгүүлрүүн, 

	— Энэ баримтаар л харамсалтай нь дайсныхаа орчин үеийн эрс өөрчлөгдсөнийг яг таг мэдэхгүй байгаад үндэслэсэн стратегийн алдааг олж харлаа.

	Орос германаар аль байдаг хараалаа урсгасаар хөгжмийн зэмсгийн пүүсийн төлөөлөгч маань тэргэн дээр үсрэн гарч хайрцгуудынхаа ард суугаад өртөө бараадах нь тэр.

	 

	1945 он

	 


АЙМШИГТАЙ ӨС ХОНЗОН

	 

	Энэ оны хаврын эхээр Петр Евсеевич Гасилин байрныхаа бүх оршин суугчдын хуралд санамсаргүй яваад орчихжээ.

	Нэгэн том албан газрын ерөнхий ня-бо-гийн хувьд, тайлан тооцоонд дарагдаж байдаг болохоор иймэрхүү маягийн жижиг хуралд энгүүндээ суудаггүй юм санж. Харин аж ахуйн захирагчийг нь хайж яваад контор луу шагайтал тэнд хуралд цугласан байхыг хараад ганцхан байшингийн ажил төрлийг ярилцдаг жижиг зөвлөгөөнд хүмүүс чухам юугаа ярьдгийг сонсъё байз хэмээн үгэнд дурлан суухаар шийджээ.

	Байшингийнхан, хашаандаа хүүхдийн талбайтай болох талаар асуудал хэлэлцэж байв. Хүүхдийн талбайд хэдэн ширхэг мод суулгах асуудлын талаарх ширүүхэн маргаанд Гасилин хошуу нэмэв.

	Арван хоёртой хүүгээ модноос аль болох цөөхөн унах боломжтой байлгахын тул Гасилин сайн эцгийн хувьд хамгийн цөөхөн мод суулгана гэж зүтгэж үзлээ.

	Гэвч энэ асуудлаар Петр Евсеевич Гасилины санал олонхын саналаас зөрчихжээ.

	Гасилин гуай зэгсэн хийрхүү дүрсхийсэн хүн гэдгийг хэлэх хэрэгтэй юм байна. Долоон жил хөх гэрэлтэй эмнэлэгт эмнүүлсэн хүн. Гэвч энэ эмчилгээ нь түүнд харваас тус болсонгүй, учир нь хурал дээр дэндүү даруу биш, омогдож байв.

	Өөртэйгөө арцаж байгаа, харваас даруухан хижээлдүү бүсгүйтэй маргангаа хэлэх хэлэхгүй хэдэн үг хаяад авчээ.

	Тэр эмэгтэй хэлсэн хатуу үгийг нь чихнийхээ хажуугаар тайван өнгөрөөсөн авч хурсан улсад хандан, 

	— Ийм омогтой дөвчигнөсөн хүний хүүхэд тааруухан сурдаг нь аргагүй юм байна гэж хальт хэлээд авав.

	Үнэндээ ч Петр Евсеевичийн тавдугаар ангид сурдаг хүү Никита Гасилин сурлагаар тааруухан юм байж. Хижээлдүү эмэгтэйн энэ үг эцгийн зүрхний эмзэг газрыг хатгаад авах шиг болов. Хуралд сууя ч гэж бодсонгүй тэндээс гарахдаа нөгөө хүүхэнд хэлсэн ёжтой үгээ дахин чангаар давтан дөвчигнөж нэг үзжээ.

	Гэртээ хариад Гасилин эхнэртээ юу болсныг дуулган, хижээлдүү хүүхний гадна байдлыг ёжилж егөөдөн байж хэлж өгөв.

	Авгай нь сандрангуйгаар нөхрөөсөө, 

	— Овог нэрийг нь хэн гэдэг юм бэ? гэхэд нь, 

	— Овог нэрийг нь мэдэхгүй ээ, харин хүмүүс хурал дээр Софья Павловна гэж дуудаад байсан гэвэл, эхнэр нь шагшран зүхэж сүйд болсноо, 

	— За тэгнэ ээ тэр! Чи хүүгийнхээ багшийг доромжилчихсон байна шүү дээ. Орос хэл заадаг юм байхгүй юу. Ээ чааваас, Петр минь дээ, Петр минь, эмнэлэгт гүйцэд эмнүүлээгүй байж чи тэр хуралд шал дэмий очиж дээ! гэлээ.

	Гасилин үүнийг дуулаад жигтэйхэн гутраад явчихлаа. Өрөөндөө сандчин нааш цааш алхалснаа, 

	— Пэ, яасан балай юм болов оо! Ядахдаа, чухам орос хэлэндээ л манай хүү онцгой муу сурдаг шүү дээ. Тэгээд одоо тэр хоёроосоо салдаг нь юу л бол. Улирна гэдэг нь гарцаагүй болоод явчхав аа! гэхэд эхнэр нь, 

	— За боль гэм, эцгийнх нь ая дангүй байсны төлөө хүүгээс нь өшөө авна гэдэг чинь юу гэсэн үг вэ? гэж эсэргүүцлээ.

	— Ээ хонгор минь дээ! гэж нөхөр нь доожоогүй уйлагнаад, — Бидний хэнд маань ч гэсэн өнгөрсөн үеийн үлдэгдэл нуугдсаар л байгаа шүү дээ. Тэр багш чинь тэгээд залуу ч хүн биш. Тэгэхээр хуучны үлдэгдэл түүний ухамсарт бусдынхаас илүү хүчтэй нөлөөлнө. Би өөрөө бол түүнийг улайм цайм хүүхдээр дамжуулан надтай тооцоо хийнэ гэж бодохгүй байна л даа. Харин нэг нүд үзүүрлэх л хандлагатай болно байх. Хүний ёсоор үзэхэд ч түүний дотоод санаа нь надад алган дээр тавьсан юм шиг ойлгомжтой байна гэв.

	Эхнэртэйгээ ийнхүү хөөрөлдчихөөд Гасилин хүүгээ тэр дор нь л хичээлийг нь давтуулахаар суулган хэдийгээр цаг оройтсон ч гэлээ, хоёр цагийн турш голдуу орос хэлний хичээлийг нь барин давтуулав.

	Дараачийн өдөр Гасилин найзындаа очиж хөзөр ч тоглосонгүй хүүгийнхээ хичээлийг давтуулав.

	Долоо хоногийн турш өдөр болгон Петр Евсеевич хүүгийнхээ хичээл яаж давтаж байгааг уйгагүй ажиглан хянаж байлаа. Тэр бүү хэл дүрмийн богинохон тэмдэглэл хийхэд нь хүртэл туслав.

	Гэлээ ч энэ өдрүүдэд багш нь хүүгээс нэг ч удаа асуугаагүйгээр үл барам хүүгийн суусан зүгт хүний урамд хараагүй ажээ. Энэхүү сүүлчийн нөхцөл байдал хөөрхий Гасилиныг түрүүчийн адил цөхөрсөн байдалд хүргэж, сэтгэлийг нь зовоон үймрүүлж, ходоодны булчин татаж өвдөх болжээ. Багш эмэгтэй, хүүг нь гэнэдүүлэн баллахын тулд л Никитийг зориуд тоохгүй байна гэж түүнд санагдав.

	Учир иймээс Петр Евсеевич ходоод нь зовуурьтай өвдөж байгааг ч хайхралгүй орой болгон хүүгээсээ холдолгүй хичээлийг нь үнэн сэтгэлээсээ ягштал нь давтуулна.

	Хоёр дахь долоо хоногт нь Никита орос хэл дээр хоёр онц авлаа. Энэ нь Гасилиныг хачин гайхахад хүргэв.

	Гал тогоонд гүйхээрээ ороод эхнэртээ ээрч түгдрэн байж, 

	— Ца-цаад ба-ба-багшийн чинь энэ хачин байдлыг яаж ойлгох болж байна? Ү-үү-үүгээрээ надад юу гэж хэлэх гээд байгаа юм бол гэлээ.

	Эхнэр нь мөрөө хавчсанаа, 

	— Зүгээр л цаадах чинь чиний боддогоос хамаагүй дээр хүн байж л дээ. Олон нийтийн хэрэгт хувийн бодол гомдлоо хольдоггүй л хүн байна гэж хариулахад сандарсан нөхөр нь, 

	— Ү-үгүй шүү, энд нэг л юм байна! Манай эргүү амьдралдаа хэзээ ч орос хэл дээр тав авч байсангүй, гэтэл гэнэтхэн хоёрын хоёр удаа авахдаа яах вэ дээ! На-надтай эвлэрэх гэсэндээ албаар онц тавьсан юм биш байгаа даа? Яваандаа мэдэгдэх вий. Би л хувьдаа тэр талаар ямар ч алхам хийхгүй юм даг гэлээ.

	Хэд хоногийн дараа Никита, Лермонтовын шүлгийг цээжээр уншаад дахин нэг тав тавиулжээ. Тэгэхэд нь Петр Евсеевич Гасилин цаашид биеэ барьж тэссэнгүй, багшийн гэрт харайж очоод шуудхан л, 

	— Хүндэт Софья Павловна, та бид хоёрын хурал дээр ам мурийсны дараагаар Никита маань ч одоо хоёроос салахаа байлаа даа хэмээн итгэж явсан гэдгээ одоо танд хэлэхэд эвгүй л байна. Гэвч ийм юм болсонгүй. Одоо тэгээд таны өгөөмөр сэтгэлийг гайхан цочирдохдоо таны гарыг чанга атгахаар ирлээ, би гэв.

	Багш эмэгтэйн царай хувьсхийснээ ширүүнээр, 

	— Та хүмүүсийн талаар тэр тусмаа зөвлөлтийн багшийн талаар яаж ийм муугаар бодож зүрхэлнэ вэ? Ийм хоцрогдсон үзэлтэй байна гэдэг манай үед үнэндээ байж боломгүй явдал шүү! гэлээ.

	Манай хөөрхий Гасилин зовсондоо аягүйрхэн учир нь олдохгүй юм бувтнасан нь хөх гэрлийн курс эмчилгээг хараахан дуусаагүй агаад үүний учир гаргаж хэлсэн бодол санаагаа бүгдийг нь одоохондоо дааж чадахгүй гэх маягийн юм ойлгогдохоор ажээ.

	Дараа нь овоо сэхээ ороод, 

	— Үнэнээ хүлээснийг минь ууч сэтгэлээр хэлтрүүлнэ үү. Тэр тавьсан дүнгүүд хүмүүсийн тухай хуучин бодлыг минь тэр чигээр нь өөрчиллөө. Би амьдралдаа хэзээ ч ингэж байгаагүйгээр гайхаж билээ гэхэд нь, Софья Павловна Гасилинд бодлогошронгуйгаар:

	— Таны хүүг онц сурлагатан болчиход нь би өөрөө ч бас гайхахын ихээр гайхсан шүү. Би түүнийг ийм болно гэж бодоогүй байсан хүн шүү дээ. Чухам юу болсныг хэлж өгөхгүй юу? гэв.

	Гасилин сэтгэл нь хөдлөн баяртайгаар, 

	— Хүндэт Софья Павловна, одоо миний бие хүүтэйгээ өдөр болгон ажиллаж хичээлийг нь давтуулж байгаа юм л даа гэв.

	— Өө, таны энэ үг миний дүгнэлтийг яв цав батлаад өглөө! Сурлагынх нь төлөө эцэг эх нь жаахан ч атугай санаа тавьж ажиж байдаг хүүхдүүд ядах юмгүй номдоо сайжирдгийг би хэдийн ажиглаад байгаа юм гэж багш дуу алдан хэллээ.

	Тэгээд Софья Павловна, Гасилиныг инээмсэглэн харснаа, 

	— За тэгээд цаашид хүүтэйгээ өдөр болгон ажиллаад бай. Тэгээд энэ маань таны түргэн хуумгай бодол, үгний чинь төлөө миний аймшигтай өс хонзон болог хэмээн нэмж хэлэв.

	Тэгээд хоёул хөгжилтэй хөхрөлдөн, бараг найз нөхөд болох шахаад салцгаалаа.

	 

	1951 он

	 


ӨӨР ӨӨР ҮНЭН

	 

	Саявтар нэгэн номын сан зохиолч уншигчдын уулзалт зохион байгуулжээ.

	Уншигчид ёстой л хайр гамгүй гэгчээр зохиогчдын зохиол бүтээлийг ширүүн шүүмжилж гарчээ.

	Ялангуяа «Хоёр дахь хавар» шүлгийн ном бичсэн нэг яруу найрагч эмэгтэйд олон санал гомдол гаргав.

	Сайх номд нь жишээлбэл: «эрээн цоохор хонхлой цэцэг», «ягаахан салхи», «хийн лантууны уйлагнасан гингэнээн» ч гэх шиг зохимжгүй хэллэг үнэн хэрэг дээрээ байсан ажээ. Эдгээр уран сайхны үг өгүүлбэр нь уншигчдын зүгээс эсэргүүцлийн хар салхийг дэгдээжээ.

	Нэр дурдагдаад байгаа номын зохиогч тэргүүлэгчдийн суудал дээр биеэрээ сууж байлаа. Хар бараан палаажтай, хар үстэй, бор царайтай эмэгтэй байв. Түүний ёсорхуу хувцсыг хуван сондор чимнэ. Яруу найрагч сайх шар сондроо оройжингоо бухимдан оролдож байв. Ялангуяа шүлгүүд нь анхаарлын бай болоод ирмэгц улам ч хүчтэй угзчиж эхэллээ.

	Эцэст нь үг хэлэнгээ, яруу найрагч эмэгтэй шүүмжлэгчдийг бут ниргэн няцааж гарлаа. Яруу найргийн урлаг гэдэг ийм шалиагүй халамжид эрсдэх ёсгүй юм гэж ууртайгаар хэллээ. Түүний номд «ягаахан салхи», «хийн лантууны гингэнээн!» гэж байгаа л биз! Тэглээ гээд юу болчихоо вэ. Энэ өнгө будгийг нүдээрээ харж, энэ дуу шуугианыг чихээрээ сонссон юм чинь! Хүрээлэн буй орчлонгоо Мария Василевнагийн нүдээр биш, өөрийнхөөрөө харах нь түүний, яруу найрагчийн хууль ёсны эрх мөнөөс мөн!

	Энгийн хүмүүсээс өөрийгөө ийнхүү ялгаж онцолсонд нь танхимд сууж байгаа хүмүүсийг баахан эс тоомсорлосон өнгө мэдэгдэх ажээ. Ёстой аянга цахилгаан шиг хурц үгс нь танхимд суугчдад ямар боловч сэтгэгдэл төрүүлжээ.

	Танхимд «Бүгдийг нэгэн хэмжүүрээр хэмжихээ больё!», «Өөрийнхөөрөө харах нь түүний яруу найрагчийн эрх» гэж чангаар хэлэх сонстов.

	Хурлын дарга чимээгээ аяд хэмээн ширээг харандаагаар тогшлоо. Гэтэл далайчны хөх босоо захтай цамц бүхий дөнгөж бууралтаж яваа, бадируун эр суудлаасаа боссоноо хоолойгоо чанга гэгч засаад, үг хэлэхийг зөвшөөрнө үү гэж хүслээ. Үүнийгээ тайлбарлан, 

	— «Би тэгж харсан юм!» гэж саяхан хэллээ. Чухам энэ үг л нэгэн явдлыг санаанд оруулчихлаа л даа. Хэрэв зөвшөөрвөл энд цугласан улсад товчхон яримаар байна. 

	«Тэгээч дээ!.. Яриач дээ!..» гэж танхимаар нэг хашхиралдав.

	Далайчны цамцат тэргүүлэгчдийн ширээ рүү очоод нэг шилэн аяга ус залгилснаа одоо миний бие уншигчдын бага хуралд ярьсан чигээр нь буулгаж байгаа тэр явдлыг ярьсан юм.

	 

	* * *

	 

	— Би одоо бол загас барих гувчуурт онгоцны ахмад л даа. Харин сайх үйл явдал болох үед миний бие хараахан борви нь тэнийгээгүй хөвүүн байлаа.

	Сайх явдал хорин онд болсон юм. Хүнд, өлсгөлөнгийн жил байсан нь тодорхой. Дайснууд манай залуу Зөвлөлт орныг багалзуурдахыг санаархаж байлаа.

	Аав маань тэгэхэд иргэний дайны фронтоос ирээд байсныг санаж байна. Мухар хөлтэй эрэмдэг болоод ирсэн юм.

	Урьдынхаа адилаар, гэрийнхнийгээ тэжээхийн тулд загасчилж эхэллээ. Өглөөнөөс шөнө болтол хөдөлнө. Гэлээ ч бид ядуу зүдүү байдлаасаа гарсангүй. Ер нь манай суурины бусад хүмүүс ч гэсэн биднээс дээрдэх юм байсангүй.

	Зун нь хотоос ирсэн нэгэн явуулын хүн манайхаар ирснийг санаж байна. Байр эрж явсан ажээ. Жаахан гурилаар аав маань түүнд өрөөгөө уухайн тас найр тавин өглөө.

	Явуулын хүн тийм залуу хүн биш байв. Хэдийн дөч гарсан бололтой. Гадна байдлаараа хүний харц булаасан гоолиг эр байв. Буржгар биш, харин долгиотсон үстэй ажээ. Цэвэрхэн дэгжин хувцаслана. Юу ч ярилаа гэсэн ихэд донжтойгоор гунхалзан, тэр бүү хэл зөөлөн салхинд хөдлөх нарийхан шилбэ лугаа адилаар мурилзахыг нь яана.

	Аавд, шүлэг бичдэг, зохиолч гэж мэргэжлээ хэлэв. Шүлгийн бүтээлдээ энгийн ардын хөдөлмөрч амьдралыг тодорхойлон өгүүлэхийн тулд загасчны ядуу тосгонд зориуд ирсэн юм гэнэ.

	Би тэгэхэд тэр хүнийг их гайхан хардаг байж билээ. Өдөржингөө далайн хөвөөгөөр алхлан элдэв шүлгийн холбоц, мөр амандаа үглэн, эсвэл элсэн дээр хэвтээд нөгөө зохиосноо цаасан дээр буулгана. Зарим талаар тэр үеэс л эхлэн миний бие чухам яруу найраг гэдэг юу юм, яагаад иймэрхүү байдгийг мэдэхийн тулд яруу найраг сонирхдог болсон юм.

	Манайд суусан хүн зөөлөн зантайг нь хүндэтгэн аавд маань шүлгээсээ зарим нэгийг уншиж өгдөг байлаа. Гэвч эцэг маань энгүүндээ саналаа хэлэхээс аль болохоор булзааруулан, үүний сайн муу болсон нь танд л илүү мэдэгдэж байгаа шүү дээ гэх маягийн юм хэлдэг байв.

	За ингээд нэг удаа далайд хар салхи боллоо. Салхи ч зэгсэн хүчтэй шуурч, өндөр өндөр давлагаа босож байв. Гэлээ ч гурав дахь өдөртөө салхи намжаад явчхав. Агаар тэнгэр ч цэлмээд ирэх нь тэр. Зөвхөн давлагаа л элсэрхэг эргийг мөргөн цалгисан хэвээр.

	Хар салхины дараа байдаг ёсоор, давлагаа эрэг рүү банз дүнз, гуалин мэт элдэв мод хаман авчирчээ.

	Манай сууринд мод олно гэдэг ёстой зовлонтой юм байлаа. Задгай эрэгтэй, тэгээд элсэн манхнууд. Тэртээ хол нарсан ой байдаг боловч, тэр нь хилийн ангиар хамгаалагдаж байдгийг нь яана. Ингээд л манайд мод ерөөсөө нүдний гэм байв. Тэгээд ч мэдээжээр, давлагаагаар юу ирэх нь вэ хэмээн тэсэж ядан хүлээдэг байсан хэрэг.

	Энэ удаа ч ёстой сууриныхан маань тэр чигээрээ эрэг рүү зүтгэлээ. Хэдийн банз дүнз олоод авсан нэг нь тэр дор нь хөрөөдөж түлээ болгоно. Зарим нэг нь нандин бэлэг гарч ирэх юм биш байгаа хэмээн далайг нүдээ чилтэл харуулдана. Бас зарим нь өмдөө шуучхаад ямар нэг залтас бусдаас түрүүлэн шүүрэхийн тулд усан дотор зогссон харагдана.

	Аав ч гартаа гохтой дэгээ барьчихсан эрэг дээр догонцон холхиж байв. Нарны туяанаас гараараа нүдээ халхлан алсыг ширтэж эхлэв.

	Ингээд үдэш болтол үргэлжиллээ. Нар улам улам доошилсоор байлаа. Шингэж буй нарны улаан хүрэн туяа далайн мандал дээр гайхамшигтай тольдон тусна.

	Эрэг дээр би манайд буусан хүнээ харав. Орж буй нарны хурц улаан өнгө яруу найргийн онгодыг нь хүчтэй хөдөлгөсөн бололтой. Тэр бүү хэл малгайгаа аван, далд орж буй нарыг чив чимээгүй бахдан ширтэж байлаа.

	Удалгүй аав бид хоёр дэгээгээрээ муугүй гуалин гохдож аваад хашаандаа чирч гулдарч байж арайхийн аваачив.

	Орой нь гуалингаа хөрөөдөж авчхаад гал тогоондоо цай уухаар сууцгаалаа.

	Манайд суусан хүн бидний хажууд ирж суугаад ямар ч юм цаас эргүүлж байснаа уянгатайгаар гуншгинан байж, дөнгөж сая бичсэн шүлгээ аавд уншиж эхэлдэг юм байна. «Гоо сайхан ялан дийлнэ» гэдэг шүлэг байсныг санаж байна.

	Нар далай руу тонгойх үед суурины ядуу оршин суугчид ажил төрөл, аж явдлаа мартчихаад, нар гайхалтайгаар шингэхийг ширтэн харах гэж эрэг рүү ирсэн тухай уншиж гарлаа.

	Энэ шүлгийг нь сонссон аав сүрхий уурладаг юм байна. Нөгөө зөөлөн сайхан ааш нь ч хаана байх вэ, ширээ түсхийтэл алгадсанаа нөгөө эрд чанга дуугаар хашхир ан:

	— Үгүй ерөө, ийм үлгэр шиг юм бичихээсээ яасан санаа нь зовдоггүй хүн бэ! Манай сууриныхан далайн эрэг рүү мод түлээ олж авах гэж очсон болохоос биш таны тэр нар шингэхийг сонирхон харах гэж очоогүй юм! гэв.

	Манайд буусан хүн үүнийг дуулаад ихэд эвгүйрхэн зовох шиг боллоо.

	— Тийм гэж үү? Үнэхээр үү дээ? Харин би тэр модыг чинь анхаараагүй юм байна. Хүмүүс далай руу, баруун тийш л хараа тавиад байхыг харсан шүү. Тэгээд л надад цөмөөрөө нар орохыг бахдан харж байх шиг санагдсан юм л даа гэв.

	Яруу найрагчийн ийнхүү шалдаа буухыг харсан аав маань, арай зөөлөрч, түүнд өгүүлрүүн:

	— За хө, нөхөр минь, та өөрөө бодоод үз! Одоо ардуудад нар жаргахыг бахдан ширтэж байх зав зай хаана байна даа? Зарим нэг нь бахдан харж байсан ч байж магадгүй, маргах арга алга. Гэхдээ тэглээ гэхэд алмайрч зогссонгүй, хийдгээ хийж хөдөлж л байлаа шүү дээ. Би өөрөө ч шингэн байгаа нарыг тааламжтайяа харж байсан. Гэвч тэгж байхдаа «Ээ чааваас, нар шингэхдээ хүмүүсийн нүдийг гялбуулж, далайд юу байгаа нь харагдахгүй, хэцүү юм даа» гэж бодож байсан юм.

	Тэгэхэд нь манайд буусан хүн улам ч зовон ичингүйрэв. Инээх аядсанаа үсээ өрвийлгөөд харандаа шүүрч аван, шүлгээ засаж гарав. Гэвч дараа нь үүнийгээ больчихов. Тэгээд аавд хандан:

	— Засахаа болилоо. Сайн шүлэг байна шүү дээ! Хамгийн гол нь хүмүүсийг бүхнийг ялан дийлсэн гайхамшигт гоо сайхныг нарийнаар үнэлэгч гэж гаргасанд байгаа юм. Ийм шүлгийг одоо редакцад бол гараас маань шүүрээд л авна! гэж байна.

	Аав хариуд нь мушилзаж харагдана. Нөгөөдөх нь түүний инээмсэглэхийг хараад, бардам омгоо басамжлуулсандаа уцаарлав уу гэлтэй, 

	— Нэр төрөө барин андгайлъя! Надад худлаа хэлье гэсэн бодол байгаагүй юм шүү! Би бүгдийг харснаараа л бичсэн юм! гэж билээ.

	 

	* * *

	 

	Далайчин бодлоо цэгцлэх гэж хэсэг чимээгүй боллоо. Танхимд зовуурьтай нам гүм болов. Яг энэ үед, нөгөө хуван сондрын хэлхээ яруу найрагч эмэгтэйн гарт тас үсрэн, том том хуван сувс хойно хойноосоо шалан дээгүүр торжигнон цацагдлаа.

	Танхимд инээлдээд явчхав. Нөгөө биеэ барьсан байдал ч дорхноо алга болов. Хурлын тэргүүлэгчдийн зарим нь суудлаасаа босон, бутарсан хувыг түүж гарав.

	Хурлын дарга хөлөөрөө ширээн доогуур тэмтчин байж нэг том сувс олж аваад, түүгээрээ бэхийн савны ирмэгийг цохилсноо далайчнаас яриагаа дуусгав уу гэж асуулаа.

	Далайчин өгүүлэх юмаа дууслаа гэж хариулсан боловч нэг жаахан тодруулъя хэмээн боджээ. Тэгээд танхимд суугчдад хандан, гэнэтхэн ийн хэлрүүн, 

	— Амьдралын үнэн өөр өөр байдаг гэж ярилцах нь бий. Гэлээ гэхдээ, дөнгөж саяхан миний бие та нарт ярьсан түүх үнэн бол ганц л байдаг бөгөөд харин түүнийг өөр өөрөөр хардаг гэдгийг нүдэнд үзэгдтэл хэлээд өгч байна. Хэрэв яруу найрагч хөхийг харчхаад, ягаан гэж ярилаа гэхэд нэг их муу юм алга. Харин шүлэгч тархиндаа жаахан юмтай байгаад мод түлээ хамахыг нар шингэхээс ялгаж салгаж чадахгүйд хүрвэл уншигчид «Өө, бидэнд ийм яруу найргийн үзэл хэрэггүй!» гэж хашхирах эрхтэй юм гэхэд нь танхимд дахин нирхийтэл инээлдэж, далайчинд нөхөрсгөөр алга ташив.

	Бага хурлын дарга цагаа харснаа хурал өндөрлөж үг хэллээ.

	Далайчны ярьсан хэрэг явдал бол манай үеийн хувьд хэвшмэл чанартай нийтлэг үзэгдэл биш гэж хэллээ. Манай бичгийн хүмүүс (гэж тэр хэлэв) одоо түлээ мод цуглуулахыг, нар орохыг бахдан харахтай хольж андуурах нь юу л бол. Тэд хамгийн түрүүнд л хөдөлмөрийн үйл явцыг харах нь эргэлзээ байхгүй. Тэгээд энэхүү үйл явцыг, байгалийн гоо үзэсгэлэнг хөсөрдүүлж байгаад ч болсон бичих болно.

	Тэгээд хурлын дарга далайчинд:

	— Гэлээ ч таны ярьсан зүйл бол одоо үед зэгсэн сургамжтай юм байна. Энэ хэрэг явдалд, таны шүлэгч бол атгаг шунахай санаанаасаа биш, зөвхөн түүний манант харцны өмнө урсах амьдралыг андууран, ганц талаас нь харснаас л хуудуу шүлгээ бичиж л дээ гэлээ.

	Танхимд нам гүм байв. Гэлээ ч хурлын дарга яагаад ч юм нөгөө сувсаараа бэхийн сав цохин байж ийн өгүүлрүүн:

	— Иймэрхүү амьдралын үнэнд харш алдаанаас үнэнийг чамирхан гоёх, эсвэл хавтгайруулан муулах гэдэг харамсалтай алдаа согог үүдэн гардаг. Гэвч улс төрийн сайн бэлтгэл, ард түмнээ чин үнэнээсээ хайрлах сэтгэл зохиолчдыг энэхүү ичгүүр сонжуургүй алдаанаас хамгаалан сэргийлнэ гэж би үзэж байна гэв.

	Үүнийхээ дараа хурлын дарга яруу найрагч эмэгтэйд сувсыг нь өгөөд үдэшлэгийн талаар товчхон тойм хийгээд, үгээ утга зохиолын аль ч цуглааны агаарт хөвж байдаг гэж хэлж болмоор дараах үгээр дуусгав.

	Манай үргэлжилсэн үгийн зохиолчид, яруу найрагчид уншигчдын өмнө том өртэй билээ. Гэвч мөдхөн энэ өрөө төлж дуусгана гэдэгт эргэлзэх юм алга.

	 

	1953 он

	 


ӨТӨЛ НАСНЫ МАГТААЛ

	 

	Оросын нэгэн их зохиолч хөгширсөн хойноо «Би өвгөрөхийг ийм аятайхан гэж хэзээ ч бодоогүй юм» гэж тэмдэглэлийнхээ дэвтэрт бичсэн байдаг.

	Надад бол өтөл насны тухай өөр бодол байдаг байлаа. Энэ үгийг чин сэтгэлээсээ хэлсэн гэдэгт итгээгүй юм. Тэр бүү хэл, энэ өгүүлбэрт бодь сэтгэлтэй өтөлсөн хүний засдаг зан булталзан байна уу даа ч гэж санагддаг байлаа.

	Гэтэл саявтархан сонссон нэг явдал өтөл насны тухай хуучин бодлыг минь өөрчилчихдөг юм байна. Энэ явдлыг надад санамсаргүй яриа үүсгэсэн нэгэн ахимаг насны хүн ярьсан юм.

	 

	* * *

	 

	Амьдрал туршдаа би чийрэг бие лагшнаараа гайхагдаж явлаа. Гэвч сүүлийн жилүүдэд, бие нэг л тавгүй байдаг боллоо. Аюулхай өвдөн, гар салгалж чичрэн бүх бие хачин сулраад явчихна.

	Тэгээд бүр ажил дээрээ бүрмөсөн чөлөө авах, эсвэл лай болохоор зай болох цаг болсон юм биш үү хэмээн бодоход ч хүрдэг юм байна.

	Гэтэл ямар ч тэмцэлгүйгээр бууж өгмөөргүй санагддаг юм байна. Тэгээд эмнэлгээр хөөцөлдье гэж шийдлээ. Эмнэлгээр уйгагүй очдог болов.

	Тэнд намайг тоншиж үзэн, гэрэлд харж, шинжилгээ хийж баярламаар сайхан эмчилж өглөө. Тэгээд гарсан мэдээний үндсэн дээр, миний бие махбод өдөр тутмын амьдралын долгионд идэгдэн, судас хатууран, мэдрэл хөөрхийлөлтэй байдалд орсныг олж тогтоодог юм байна.

	Жил шахам эмчлүүлэв. Өвчин маань үүнээс болж дордсон ч үгүй, мөн надад ашигтай мэдэгдэхүйц өөрчлөлт ч гарсангүй.

	Тэгтэл манай гутлын артелийн ерөнхий ня-бо намайг нэгэн нэртэй профессорт очооч гэж зөвлөлөө.

	Энэ профессор өөрөө их хөгшин хүн бөгөөд тийм сайн эмчилдэггүй ч байж мэдэх боловч харин өвчний учрыг бол бурхан тэнгэрээс ч муугүй олно гэж ня-бо хэллээ.

	Хэнд юу нь өвдөж байгааг доор нь заагаад өгнө. Хэдийгээр нас сүүдэр наян долоо хүрсэн ч гэлээ эмнэлгийнхээ ертөнцөд од нь хэмээн тооцогддог ажээ.

	Ингэж ярингаа профессорт бараалхсаных гэж зуун рубль өгөх хэрэгтэй шүү гэлээ. Хөгшин хомхой зантай шунаг хүн биш, гэхдээ ийм мөнгө өгөхөөр тогтсон ажээ. Тэгээд хэн ч үүнийг зарга заалхай хийж арцалддаггүй гэнэ.

	Тэрхүү өндөр настай эмчид үзүүлэхээр нэрээ бичүүлдэг юм байна. Ингээд эцэст нь ээлжээ хүлээж байгаад, өрөөнд нь яваад орлоо.

	Бичгийн ширээний ард жижиг хатангир биетэй, үйсэн бөглөө шиг хөнгөхөн өвгөн сууж байна. Намайг ууртай харсан боловч юу ч хэлсэнгүй. Бушуухан шиг түшлэгтэй сандал дээр суу хэмээн гараараа адчин дохив.

	Түүний албан өрөө нь хаалганаас ширээ хүртэл элбэг арван хоёр алхахаар том ажээ. Профессорын ууртай харц доор миний бие ширээ рүү нь очоод заасан газар нь суулаа.

	Үүний дараа өвгөн аяархнаар, 

	— Сайн байна уу, хашир минь. Та манайхаас хол суудаг уу? гэлээ.

	Ийм эелдэг асуулт аятайхан санагдаж, би ч тэр доор нь хаягаа хэллээ. Тэгтэл ч өвгөн дахин, 

	— Явган ирэв үү? Эсвэл автобусаар хүрч ирээ юу? гэж асууж байх юм.

	Надтай найрсгаар хөөрөлдөх гэсэндээ л профессор ийнхүү эелдгээр асуугаад байгаа юм шиг санагдахаар нь, би ч хувиа тавилгүй түүний бие лагшныг сураглаж, гадаа гардаг уу эсвэл өндөр наснаасаа болоод гарч чаддаггүй юу хэмээн асуугаад авлаа.

	Миний асуултад профессор дурамжхан хариулсан болоод тухайн нөхцөлд өөрийн биеийг нэг их сонирхоод байх юмгүй гэдгийг хатуухан шиг сануулж байна.

	Түүнтэй ийнхүү элдвийг хөөрөлдөнгөө, хайран цагийг нь үрэхгүйн тулд профессорт чагнуулахад бэлтгэн жаахан жаахнаар хувцсаа тайчиж эхэллээ.

	Ярилцангаа зангиагаа мэдэгдэлгүй татчихаад, цамцныхаа товчийг тайлж эхлэв.

	Намайг пиджакийнхаа дотуур гараа хийн тэмтрэхийг хараад профессор, 

	— Костюмаа тайлаад хэрэггүй ээ. Би таныг тоншиж тогшиж үзэхгүй. Түүнгүйгээр танд юу байгааг, өвчинтэй яаж тэмцвэл зохихыг хэлээд өгөмз гэж байна.

	Тэгэнгүүтээ л эмнэлэгт нөгөө бүхий л шинжилгээ, гэрлийн тусламжаар тогтоосон миний өвчний байдлыг туйлын нягт нямбайгаар хэлж гарахад нь миний гайхсан гэдэг хачин.

	Мэл гайхаж, цэл хөхөрсөн миний бие дуугарч чадахгүй байтал нөгөөдөх маань чимээгүйхэн инээж, 

	— Над шиг амьдраад үз, хашир минь, тэгвэл пиджак битгий хэл хананы цаанаас ч хардаг болно. Хагас зуун жил илүү би дадлага хийлээ, тэгээд зарим нэг туршлага олж авлаа л даа гэв.

	Туршлагаа яаж хэрэглэдгийг хөгшнөөс хулчганан байж асуув. Намайг уртаашаа тавхан минут хараад л, бараг хараа ч үгүй байж гэнэтхэн миний биед байгаа өвчнийг мэдчихсэн байх юм.

	Профессор инээд алдан, 

	— Хүнийг царайных нь өнгөөр, нүдээр нь, явдлаар нь, өвчин нь илрэн гардаг бүхий л жижиг шинж тэмдгээр хардаг юм л даа. Эргэлзээтэй үед мэдээж чагналгүй яах вэ, гэвч бусад үед үүнгүйгээр болгочихдог юм. Би өвчтөнөө үүднээс ширээ хүртэл явж байх хооронд нь ямар ямар өвчтэйг нь мэдээд амжчихдаг юм гэж ярив.

	Тэгээд профессор бас миний бие бусад эмчээс хэзээ ч сонсож яваагүй зүйлийг хэллээ.

	— Таныг миний ширээ рүү ирж явахад бас нэг согог байгааг ажигласан юм. Хашир минь, та хавтгай тавхайтай юм байна. Эвгүй согог шүү. Мэдрэлд нөлөөлдөг, ядарч сульдуулдаг эд байгаа юм. Ийм учраас би танаас явган ирэв үү, автобусаар явав уу гэж асуусан маань тэр. Энэ согог биеийн байдалд хэр зэрэг нөлөөлж байгааг мэдэх гэсэн хэрэг л дээ. Ихээр нөлөөлж байгаа юм байна. Тэгэхээр хашир минь, юуны өмнө энэ өвчнөөсөө л салах хэрэгтэй болж байна даа.

	Өвгөн ийм гайхалтай үгийг надад хэлэнгээ өөрөө жирийсэн жижиг үсгээр нэг юм бичиж байв. Дараа нь юм бичсэн цаасаа надад өгөөд ийн зааж өгүүлрүүн, 

	— Энэ таны чухам яах ёстой заавар, жор байгаа юм. Хөгшрөхөөс бүрмөсөн гэтэлгэнэ гэж амлаж чадахгүй, гэхдээ жаахан ч гэлээ бие хөнгөрөх нь мэдэгдэнэ. Өлмий тань бат оршиг, өвгөн минь. Тэгээд биеэ жаахан эвгүйрхэхээр битгий элдэв муу юм бодож бай гэв.

	Би өвгөний үгийг сэтгэл догдлон чагнаж байв. Түүний туршлага, ухааны нь төлөө салахдаа үнсээд авмаар санагдсан боловч ингэж арай зүрхэлсэнгүй. Тэгээд сэтгэл санаа жигтэйхэн тэнийгээд тасалгаанаас гардаг юм байна.

	Явахынхаа өмнө, зуун рубль ширээн дээр нь тавихад өвгөн миний санхүүгийн талаар ч бас ухаалгаар хандан, 

	— Таны хувьд ихдэж байгаа юм биш үү, аан? Хагасыг нь хашир минь, өөрөө ав даа гэснээ надад хариулт болгон тавьтын дэвсгэрт өгч билээ.

	Үгүй ээ, энэ мөнгөний асуудал миний зан аашийг сайхан болоход онцгой үүрэг гүйцэтгэсэн юм биш. Тэртэй, тэргүй би шатан дээр тийм л сэтгэл догдолсон гарч ирэх байсан юм.

	Би ухасхийн гарч ирээд шатны тавцан дээр хашлаганаас нь барьж зогсов. Хөдөлж ч чадахгүй болчихлоо. Саяын явдлаас болоод чухам юу гээч болсныг өөрөө ч мэдсэнгүй, харин сэтгэл жигтэйхэн хөнгөрч, санаа амарсныг л мэдэрч байв. Тэгтэл ч саяхан чухам юу гэгч болоодохсоныг ойлгож эхэллээ. Профессор мэргэжилдээ сайн хүн юм, гэхдээ би ч гэсэн чөтгөр ав, өөрийнхөө ажилд түүнээс дутах нь юу байх вэ!

	Миний бие дөчин жил эсгүүрчнээр ажиллаж байна. Хэдэн арван тонн үнэт арьс миний гараар дамжсан. Би одоо энэ арьсаа урьдах шигээ харахгүй байна гэж үү? Түүний гадрыг долоох шахан, гар хуруугаараа тэмтэрч байдаг гэж үү? Үгүй! Ганц хальт хараад л ямар согог байгааг, дээд зэргийн бүтээгдэхүүн гаргахын тулд яаж түүнийг тойруулахыг арван хуруу шигээ нарийн мэддэг.

	Өтөл насанд минь уламжлан ирсэн ийм агуу давуу талтай мөртөө би гэдэг хүн яагаад өөрийгөө лай болохоор зай болох юм бодож байдаг билээ, энэ чинь? Аан?

	Тэгэнгүүт сэтгэл жигтэйхэн уужирч, тэр бүү хэл хөл газар хүрэхгүй, хөнгөрөх шиг болж билээ.

	Тэгээд нөгөө хавтгай тавхайтайгаа ч мартчихаад, гэр лүүгээ гүйхээрээ хүрч ирсэн билээ.

	Энэ үеэс би гэдэг хүн урьд нь намайг ямар нэг талаар тав алдуулж, жигтэйхэн уйтгарлан боддог байсан өтөл насны тухай бодохоо ор тас больсон юм.

	 

	* * *

	 

	Ахимаг эсгүүрчний ярьсан энэ явдал хөгшрөх тухай урьдын минь бодлыг өөрчилсөн юм. Бараг л нүд ирмэх зуур өөрчлөх нь тэр.

	Чухамдаа хүн гэдэг амьтны өтөл насанд ямар их гайхалтай, бяр чадал амтагдан, ямар гайхалтай эрдэм чадал төрдөг юм бэ? Цэцэн ухаан мэдлэгээр нь арвижсан туршлага гарч ирдэг ажээ.

	Юу ч хийх юмгүй амьдралд бол энэ эрдэм чадал нь тийм ч чухал юм биш байдаг бололтой. Харин хөдөлмөрлөж буй үед бол хөгширч яваа хүнд, энэ нь бараг л хамгийн дур сэтгэл татсан зүйл байдаг ажээ.

	Гэвч өтөл настай холбоотой энэ хачин зарчим, бүх мэргэжилд хамаарагдахгүй байж болно оо доо? Анагаах ухаан, арьс ширний мэргэжил хачин сайхнаар орж байдаг сайх хүрээнээс чухамдаа утга зохиол гээч нь ойччихсон байж болно шүү дээ? Тэгвэл ч ёстой харамсаад баршгүй юм болох нь тэр!

	Гэвч өчигдөрхөн би нэгэн эхлэн бичигчийн нооргийг аваад хэдэн мөрийг л харангуут (өөрийнхөө ажлын тухай ярьсан эсгүүрчин шиг л) барагтайхан юм болохыг нь алдаагүй мэддэг юм байна.

	Мэдээжээр энэ маань редакторын ажлын туршлага ч байж болно.

	Илүү нарийн, утга зохиолын ажлын хувьд өтөл нас гэдэг миний хүссэнээр сэтгэл татам юм байдаг эсэхийг цаг хугацаа харуулах буй заа.

	 

	1953 он

	 


ХАЛУУН УСНЫ ГАЗАР

	 

	Халуун усны үүдний уужим өрөөг соёлтой, тэр бүү хэл гоёмсог гэмээр засжээ. Шалан дээр гудмын хивсэнцэр дэвсжээ. Буйдан нь цэвэрхэн бүрээстэй. Үүдэнд нь цэцэгтэй ваар тавьсан зуушны лангуу байна.

	Миний эсрэг буйдан дээр зургаа орчим настай хүүгээ дагуулсан залуу эр сууж байв. Залуу аав хүүхдийнхээ хувцсыг эв дүйгүй тайлангаа биеэ томоотой авч явах тухай завсар чөлөөгүй сургамжилна. Чанга хүмүүжүүлэгчийн өнгөөр «Нусаа битгий тат, халаасанд чинь алчуур байгаа... Аавыгаа өмдийг нь тайлж байхад хөлөө бүү гозгонуул!» гэж байгаа дуулдана.

	Энэхүү хүмүүжлийн чанартай яриа миний анхаарлыг тэгтлээ татсангүй учир би гадна төрхөөрөө намайг хачирхуулан буй халуун усны үйлчлэгчийг харж эхэллээ. Хорин хоёроос яавч хэтрээгүй, ид цэцэглэж яваа залуухан эр байна. Биеийн тамирын шаахай, хагас даавуун судалтай өмд, цагаан жишүү захтай цамц өмсөж, шидэмс бүсэлжээ.

	Залуугийн ажил хамгийн хялбар энгийн ажил ажээ. Биеэ угаасан улсаас цайртай төмпөнг нь аваад дотуур хувцастай шүүгээг түлхүүрээрээ онгойлгон, шинээр үйлчлүүлэгч ирэхийг хүлээнгээ буйдан дээрхийг уйтгартайгаар харан байж халуун усны үүдний өрөөгөөр холхино.

	Нас ахисан ч юм уу, эсвэл ядарч зүдэрсэн хүнд илүү тохирмоор ийм хөдөлмөрийг яагаад сонгож авсныг нь залуу үйлчлэгчээс асуумаар санагдаж билээ. Гэвч дараа нь гарч ирсэн үйл явдал халуун усны үйлчлэгчид сайх асуултаа тавих боломж олгосонгүй.

	Дөнгөж сая уснаас гарч ирж байгаа бадируун пагдгар биетэй өвгөн өрөөнд орж ирэв. Царай зүс нь цаанаа л нэг цагаан цайлган, бараг хөгжилтэй гэмээр харагдана. Буурал сахлынх нь цаанаас хутга хүрээгүй удсан бололтой хацар нь цусны даралт жаахан ихтэйг илтгэн улайж харагдана. Цагтаа гучин тонноос доошгүй идээ будааг шингээсэн байж таарах цүдгэр гэдэс нь доошоо цүлхийжээ. Гэдэс дээр нь дээр үед хийлгэсэн бололтой хагалгааны сорви гялайна.

	Амьдралын хайр найргүй тэврэлтэд нэг бус удаа үнгэгдсэн бололтой ч, түүнээсээ илүүгээр түүний эгэл баяр баяслыг нь гомдоолгүйгээр амссан нь мэдрэгдэнэ.

	Өвгөн цайртай төмпөнгөө барьсаар өрөөнд орж ирснээ үүдний хажууд зогсон, залуу үйлчлэгчийг нүдээрээ хайж эхлэв. Түүний булцгар мөрнөөс ус чамлалтгүй гоожно. Халзандуу буурал толгойноос нь үл мэдэг уур савсан харагдана. Өвгөн сайтар угааж авчхаад, одоо бушуухан хувцсаа углах минь гэж байгаа бололтой.

	Лангууны хажууд зогсож байсан үйлчлэгчийг харсангүй. Тэгээд өвгөн царгисан дорой хоолойгоор, 

	— Хөөе, хэн шүүгээ онгойлгож өгдөг болж байна? гэв.

	Үйлчлэгч залуу өвгөн рүү дэгдэн ирээд шүүгээг нь онгойлгож өгөөд хажуу тийшээ болж өгөв.

	Өвгөн шүүгээнээс дотуур хувцас, костюмаа тэр дор нь гаргаж гар дээрээ тавиад хувцсаа өмсөхийн тулд буйдан руу зүглэлээ. Гэтэл хивсэнд тээглээд золтой л харуулдаж унасангүй, нөгөө гар дээрээ овоолсон юм нь шалаар нэг цацагдлаа.

	Дотуур хувцасных нь дээд талд сонины цаасанд ороосон зэгсэн том боодолтой юм байлаа. Энэ боодол шалан дээр падхийтэл унангаа задран доторх нь хивсээр нэг цацагдав. Эдгээр нь арван мянга гэсэн бичигтэй банкны наалтаар чанга ороосон зуутын дэвсгэртийн боодлууд байх нь тэр.

	Лав хориос доошгүй ийм боодол байна. Түүнээс гадна ороолт цаас нь задарсан зуутын дэвсгэртүүд ч байв. Зарим дэвсгэрт нь нөгөө талын буйдан руу эргэлдэн хийсэж байгаа харагдана.

	Залуу үйлчлэгч шогширсноо, 

	— Мөнгө хэмээн айсан шинжтэй уулга алдав.

	Хөгшин тарж цацагдсан боолтуудыг яаран хамангаа, халуун усны үйлчлэгчид дургүй нь хүрсэн шинжтэй, 

	— Тэгээд яагаа вэ, мөнгө л байна. Юунд нь орилов? Эсвэл урьд өмнө мөнгө хараагүй юм уу? гэж байна.

	Үйлчлэгч цамцаа татганан зассанаа айсан маягтайгаар, 

	— Ийм олныг бол харсангүй. Ах аа, та, ийм олныг хаанаасаа олдог байна аа? гэж гайхаж байна.

	Өвгөн халуун усанд байсан хүмүүс тал талаас нь түүний адган хөдлөхийг харж байгааг ажиглачхаад, 

	— Чамд хүний хэрэг ямар пад байна аа? гэж уцаарлангуй хариулав.

	Нөгөө шалдан хүүгээ дагуулан биеэ угаахаар усны өрөө рүү явж байсан залуу эцэг, эцсийн мөчид хүүгээ уурлуулан байж эргэж ирэнгээ, 

	— Үгүй шүү, нөхөр минь, та энэ их мөнгийг үнэндээ хаанаас авдаг байна аа? гэж нухацтай асууснаа буйдан дээр сууж авав.

	Өвгөн түүнд юу ч хариулсангүй. Урагдсан сонин дээр мөнгөө хамж цуглуулангаа шалан дээгүүр мөлхсөн хэвээр түрүүчийнхээсээ илүү норж хөлөрсөн харагдана.

	Өвгөнийг хүмүүс бүчиж авав. Цөмөөрөө л ийм онцгой тохиолдолд чухам юу хэлж, юу хийхээ мэдэхгүй дуугүйхэн зогсоно.

	Гэтэл бараан царайтай, өтгөн хар хөмсөгний доор ширүүн нүд гялалзуулсан атигар туранхай эр хүмүүсийг зайчлан урагшаа гарч ирэв. Хувцсаа хараахан гүйцэд өмсөөгүй ажээ. Задгай тавьсан цамцны цаанаас хавчиг цээж нь цухуйна. Хөх ягаан мөрөвч ёрдгор бөгсөн дээр нь савчина.

	Орчлонгийн хамаг хорлонтой муу юм атигар туранхай хүмүүсээс гардаг гэж ярилцдаг л даа. Ерөөсөө тийм биш байж ч болно, гэхдээ энэ удаад сайх атигар туранхай эр, өөрөө жинхэнэ төлөөлөгч нь болсон тэр бүлэг хүмүүсийнхээ аль сүүдэртэй талыг нь хэдхэн минутын дотор харуулаад өгөх нь тэр.

	Урагш онцгойрч гарангаа, 

	— Мөнгө хаанаас гарсан байна? Худал залахаа бодох цаг гаргахгүйн тулд бушуухан хариулаадах! гэж догшноор орилов.

	Өвгөн бүржгэр алчуураар биеэ арчингаа, 

	— Харин хүний хагас минь чамд энд юу хэрэгтэй байна? Хүнтэй ярихынхаа өмнө наад хувцсаа товчилчих. Нүцгэн шалдан шахам чамайг харахаас дургүй хүрч байна гэж ёжтойгоор хариулав.

	Энэ үг хохигор эрийг санаснаас нь ухруулсангүйгээр үл барам харин ч өвгөнд бүр дөхөж очоод шахсан бөглүү дуугаар, 

	— Эндээс зохих газраа очихын тулд хэн маань түрүүлж бүх товчоо товчлохыг харах болно оо, хө! Энэ мөнгийг хаанаас авснаа олон нийтэд хариулаадах гэнгүүтээ туранхай эр өөрийгөө тойруулан халуун усны бүхий олон нийтийг цуглуулж байгаа юм шиг гараа алдлан сүртэйгээр зангав.

	Гэвч энэ сонгодог зангаа нь өвгөнийг айлгасангүй. Цамцаа углангаа туранхай эрд хандан ууртайгаар, 

	— Аль вэ, надаас холдоод аль! Эс тэгвэл өмднөөс чинь чирээд тасалгаанаас гаргаад шидчихнэ шүү! гэж хашхирав, 

	Энэхүү сүртэй зандрах дуун туранхай этгээдийн дайралтыг сулруулсан гэлээ ч дөвчигнөн үймэрсэн хэвээр халуун усныханд хандан нам дуугаар, 

	— Халуун усанд ч бай, үсчинд ч бай, хүмүүс ийм их мөнгийг авч явдаг заншил байхгүй. Хэрэв авч явдаг юм аа гэхэд энэ нь, мөнгийг хэн нэгнээс нуух ч юм уу эсвэл өөрийн хууль бус үйлдлийг дарах гэсэн үг гэв.

	Залуу үйлчлэгч санаж бодсон ч юмгүй.

	— Энэ нөхөр хууль бусаар баахан зээл хямдхан худалдаж авчхаад түүгээрээ саяыг хожсон нь лав гэж дуу алдав.

	Туранхай эр шүднийхээ завсраар сийгүүлэн, 

	— Мөнгө нь хуурамч байхыг хэн байг гэх вэ... Эндхийн захиргаа нь хаана байна аа? гэлээ.

	Хохигор эр хар босоо захтай цамцаа хурдхан углаж аваад, шат руу явангаа «Халуун уснаас хэнийг ч гаргаж болохгүй шүү!» гэж хэлж амжлаа.

	Мөнгөний эзэн, ингэж хөл хөөрцөг болохыг хараад, халагласан шинжтэй гар савснаа бүр хөмсөг зангидан царайгаа барайлгав.

	Залуу эцэг дагжин чичрээд бүр уйлж эхэлсэн шалдан хүүдээ хатуугаар, 

	— Икар, сайн санаж ав. Ээж, аавыгаа хуурах ч юм уу, хулгай хийдэг хүмүүс, манай гараг дээр, хамгийн өөдгүй хүмүүс байдаг юм. Тэд манай үеийн аварга том алхааг удаашруулж байдаг юм гэв.

	Икар улам ч эхэр татан гонгинож, эцэгтээ хариу хэлсэнгүй.

	Үйлчлэгч залуу, яаралгүй хувцаслаж байгаа мөнгөний эзнийг нүд салгалгүй харж байснаа өвгөнийг луйварчинтай адилгүй юм гэсэн дүгнэлт хийв бололтой, түүнээс дахин, 

	— Үгүй ингэхэд өвөө минь, та энэ мөнгийг хаанаас авснаа нэг тэнэгтэлгүй хэлчхээч! гэв.

	Өвгөн инээмсэглэн байж залууд, 

	— Хонгор минь дээ, энэ мөнгийг би хөлсөө гарган хөдөлмөрлөж олоод, хураасан минь энэ гэлээ.

	— За тийм байж, гэхдээ та яаж ажиллаж олсон байна? Юугаар? гэж үйлчлэгч дуу алдсанаа ухасхийн өвгөний хажууд буйдан дээр суугаад дотночилсон өнгөөр, — Өвөө минь, би өөрөө хөдөөгийн хүн л дээ. Уртаашаа л гуравхан жилийн боловсролтой. Хотод дасаагүй болохоор төөрсөн хэвээрээ л байна. Жаахан юмтай болохын тул чухам юунаас нь эхлэхээ ч мэдэхгүй юм. Ах минь, сургамжаа хайрлаач! Танай энэ хотод чинь юу болж байдгийг өнчин өрөөсөн амьтанд тайлбарлаад өгөөч гэв.

	Мөнгөний эзэн хөгжилтэйгөөр тас тас хөхөрснөө, нулимс гүйлгэнэсэн нүдээ цэвэрхэн цамцныхаа сэжүүрээр арчаад, 

	— Халуун усны үйлчлэгчийн албан тушаалд чиний хөрөнгөтэй болдог хаашаа л бол. Энд чинь хаана нь шонхор далавчаа дэлгэх вэ дээ? гэв.

	— Яг тийм шүү, өвөө минь! Энд чинь хаана нь би жаахан ч гэсэн авьяасаа дэлгэх юм бэ! Эргүүтсэн юм шиг л энэ өрөөн дотуур нааш цааш холхихоос цаашгүй... Яаж аз жаргалаа олж авснаа хэлж буян болооч. Тухайлбал, та ямар ажил хийж байв? гэж үйлчлэгч дуу нь чангаран асуув.

	— Мэргэжлээрээ бол би слесарь хүн. Гэхдээ гадагш явж ажиллахдаа механикч хийдэг юм. Нүүрсний уурхайд энэ албан тушаалд байлаа. Түүний дараа, нефтийн үйлдвэрт шилжин ажилласан юм.

	— Тэгээд танд хэдийг төлж байв даа?

	Өвгөн яаралгүйхэн, 

	— Чухам хаана ажиллаж байв гэдгээс болно л доо, хүү минь. Эндээс хол газар ажиллаж байлаа. Алс Умардад, Сахалинд байлаа шүү дээ. Тэгээд хаа хаанаа л бүтэн хагас цалинтай байсан даа гэхэд, 

	— Тэр чинь сард хэдэн рубль гэсэн үг вэ? гэж үйлчлэгч сонирхлоо.

	— Барагцаалахад гурав хагас авдаг байлаа. Нэг их хэтрүүлж хэрэглэлгүйгээр мянгаар нь амьдарна. Хоёр мянга таван зууг нь хадгаламжийнхаа дэвтэрт хийчихнэ. Ингээд найман жил чамлалтгүй юм хураалаа.

	Халуун усчин дотроо дүнг нь гарган уруулаа хөдөлгөнө. Тэгснээ бодож гаргангуутаа чанга дуугаар, 

	— Хоёр зуун дөчин мянгыг хураасан байна! гэж орилов.

	Өвгөн үйлчлэгч хоёрыг тойрон байсан хүмүүс хачин сулраад явчхав. Тэдний олонх нь хэрэг ийнхүү эргэснийг хараад зарим нь усанд орохоор, нөгөө зарим нь хувцсаа өмсөхөөр яваад өглөө. Тэдний нэг нь ихэд гайхсан маягтай.

	— Хөгшин чөтгөр чинь, өчнөөнийг хоёр зуун тавин мянгыг хураачихсан байна шүү гэж хэлж байгаа дуулдана.

	Үймэрч хөөрсөн сэтгэл нь туйлдаа хүрсэн үйлчлэгч буйдангаас босон харайж өвгөнд, 

	— Тийм өгөөжтэй газрыг та яахаараа орхичихдог байна аа? Ай, би бол тэндээс чинь хөдлөх ч үгүй, зуун жил ч суучихна даа! гэхэд өвгөн гутлаа үдэнгээ яаралгүйхнээр, 

	— Эмч намайг даралттай гэсэн юм. Орос руу буц гэж тушаалаа л даа. Тэгээд өнөөдөр сибирийн түргэн галт тэргээр ирээд байгаа минь энэ гэв.

	Гарах хаалган дээр халуун усны эрхлэгч хүрч ирлээ. Хар цэмбэн костюмтай дунд хэрийн насны хүүхэн ажээ. Костюмынх нь энгэрт медаль харагдана.

	Хувцсаа өмсөөгүй байгаа хүмүүсийг эвгүй байдалд оруулахгүй гэсэндээ эвхсэн сониноор нүдээ халхлаад эрхлэгч өрөөгөөр түргэн түргэн алхлан өнгөрөв. Түүний араас босоо захтай цамцаа товчлоогүй хатангир эр бараа болон дагана.

	Эрхлэгч буйдангийн хажууд ирээд чанга дуугаар, 

	— Хаана байна? Хэн нь вэ? Хуурамч мөнгөтэй хүн аль нь вэ? гэж асуухад, өвгөн буйдан дээрээс босоод, туранхай эрийг муухай харснаа эрхлэгчид, 

	— Энэ эгдүү хүрмээр тарваган хүнд ямар мөнгө байгааг мэдэхгүй юм, харин миний мөнгийг улсын банкнаас л өгсөн юм даа. За энэ хадгаламжийн дэвтэр, наад дээр чинь миний харилцах дансанд хэдэн рубль байсан, чухам хэзээ гучин хоёр мөнгийг нь үлдээгээд бүх мөнгөө авч вэ гэдэг нь байгаа гэлээ.

	Өвгөний хадгаламжийн дэвтрийг үзчихээд эрхлэгч, 

	— Бүх юм номоороо байна. Харин ганцхан та ийм их мөнгө халуун усанд яагаад авчирсан нь л ойлгогдохгүй байна гэхэд мөнгөний эзэн, 

	— Хоёр долоо хоногийн турш галт тэргэнд явлаа. Тоос утаанд дарагдаж халуун усаа санасан гэдэг нь. Галт тэрэгний буудлаас зочид буудалд очоод өрөө авснаа шууд наашаа дэгдчихсэн юм. Харин мөнгөө мэдээжээр чемоданаасаа аваад, ямар ч хяналтгүй орхихгүй гэсэндээ биедээ байлган нааш нь аваад ирчихсэн нь энэ гэж учирлав.

	— Ойлгомжтой гэж эрхлэгч дуугарснаа, — Гэлээ ч та мөнгөө данснаасаа дэмий л авч дээ. Та түүнийхээ оронд мөнгөний итгэмжлэх бичиг авах ёстой байж гэвэл, 

	— Энэ талаар банканд надад хэлж байсан л даа, хэмээн өвгөн хүлээснээ, — Гэвч мөнгөө үлдээгээд явах зүрх хүрсэнгүй гэв.

	— Ойлгомжтой гэж эрхлэгч дахин хэлснээ, хэрэг явдлыг ийнхүү гуйвуулан, болоогүй гэмт хэргийг болсон болгож үзүүлэхийг шавдуулсан нөгөө хохигор эрийг сануулахаар эргэн харлаа.

	Гэвч нөгөөдөх нь хэдийн буйдан дээр шигдчихээд хувцсаа сандран өмсөж байв.

	Эрхлэгч дахин сониноор нүдээ халхлаад яваад өгөв. Тэгтэл үйлчлэгч залуу өвгөнөөс, 

	— Өвөө минь, та ийм их мөнгөөр одоо яажшуухан амьдаръя гэж бодож байна даа? гэж сандчин асуулаа.

	Өвгөн жуумалзсанаа, 

	— Үгүй ер өө, чам шиг шалдан банди үүнийг мэдээд яах юм билээ? Үгүй дээ, хүү минь, би чамтай ийм эгзэгтэй сэдвээр ярилцмааргүй байна гэлээ.

	Ахимаг насны зуушны худалдагч лангууныхаа цаанаас гарч ирээд өвгөнд, 

	— Миний зээ Петр Егоркин танаас зөв л юм асуулаа даа. Та одоо энэ их капиталаараа юу хийж эхлэх гэж байгаа нь бүгдэд сонирхолтой байна гэж хэлэв.

	— Юу хийж эхлэхийг нь харж л байж болно доо гэж хөгшин булзааруулан хариулснаа хөмсөг зангидав. Гэвч зуушны худалдагч цөхөрсөнгүй, 

	— Тэглээ ч гэсэн, эрхэм минь, одоо та амьдралын ямар төлөвлөгөө тухайлчхаад байгаагаа хэлчих л дээ гэж шалав.

	Өвгөн мөнгөтэй боодлоо хуучин хувцсандаа чавхайтал ороонгоо дурамжханаар, 

	— Амьдралын төлөвлөгөөг хараахан гаргаагүй байна шүү. Гэхдээ ойрын хэдэн өдөр зарим нэг алхам хийх санаатай. Маргааш өглөө эрт мөнгөө хадгаламжийн кассад хийчхээд, явахаасаа өмнө слесариар ажиллаж байсан артельдаа очиж ажилд орно доо. Яаж мэдэх вэ, авахгүй гэвэл, нэг заводод ч юм уу ажилд орох минь. Цагтаа би чинь долоодугаар зэрэгтэй байлаа гэж ярихад үйлчлэгч залуу, 

	— Ийм мөнгөтэй байж заводод очих хэрэг үү? гэж дуу алдав.

	— Энд мөнгө ямар хамаатай юм? гэж өвгөн ууртайгаар хариулаад, — Мөнгө мэдээжийн хэрэг хэрэгтэй, харин залуу минь, ажилгүй байна гэдэг надад яалт ч үгүй болно гэсэн үг. Би өдөржингөө хөнжилдөө хэвтэж сураагүй хүн гэлээ.

	Үйлчлэгч залуу чимээгүйхэн инээж, инээх зуураа, 

	— Өвөө минь, тэгэхээр та мөнгийг хий дэмий хураасан болж байна аа даа?.. гэхэд, 

	— Яалаа гэж дэмий байх вэ. Хэрэв энд байр олдохооргүй бол хотын захад тал байшин худалдаж авах гэж байна гэж бувтнав.

	Зуушны худалдагч намбатайгаар, 

	— Хэрэв заводод ажилд ордог юм бол ч байр өгнө л дөө. Харин тал байшин гэдэг чинь юу шалих вэ дээ. Гучаас ч илүүгүй. Таны мөнгөний хувьд энэ бол далайн дусаал л гэсэн үг гэхэд өвгөн буйдангаас босоод, улам цухалдан, 

	— Ай хө, мөнгө надад саад болохгүй ээ. Тугалын мах зооглоно. Гэрийн хэрэгсэл худалдаж авна. Төгөлдөр хуур... гэхэд нь зуушны худалдагч хэнгэнэтэл санаа алдчихаад лангуу руугаа буцаж очив.

	Мөнгөний эзэн цухалдсан хэвээр, саравчтай малгайгаа тавьчхаад, түнтийсэн боодолтой мөнгөө гартаа авлаа. Үйлчлэгч Петр Егоркин гэнэтхэн өндөр дуугаар хөгшинд, 

	— Халуун усанд биднээс гадна хүүхэд байна! Ийм их мөнгөтэй хүн тэдэнд жаахан чихэр авч өгч болмоор санагдана гэлээ.

	Өвгөн гарахаар завдсанаа саатаад, 

	— Хүүхдүүд бол өөр хэрэг ээ. Нөхрийгөө бол гачигдлаас гэтэлгэхэд нь хэзээ ч татгалзахгүй, хүүхдүүдийг бол ямагт өөрөөр үзнэ шүү. Нөгөө хүүхдүүд тэгээд хаана байна? гэв.

	Үйлчлэгч нөгөө залуу аав, хүүтэйгээ сууж байсан буйдан руу эргэн харвал тэд нь биеэ угаахаар явчихсан бололтой. Үйлчлэгч харамссан маягтай, 

	— Хүүхдүүд хүлээсэнгүй хэдийн яваад өгчээ гэв.

	— Явчихсан хойно, хойноос нь хөөхөө ч болих уу даа гэж өвгөн бувтнаснаа гарах хаалга руу зүглэв. Тэгээд гэнэт эргэн үйлчлэгчээс, — Ингэхэд залуу чи өөрөө хүүхэдтэй юу? гэж асуулаа.

	Үйлчлэгч залуу инээмсэглэн байж, 

	— Нэг нас өнгөрч байгаа охинтой. Сургуулийн өмнөх насны гэв.

	Өвгөн лангуу руу очоод царгиадуу сул хоолойгоор

	— Хүүхдэд зориулсан юм юу байна? гэж асуухад худалдагч хариуд нь, 

	— Хүүхдэд шоколаднаас өөр юм юу ч алга. Энэ «Алтан зангуу» арван найман цөлхөөв. Энэ нь бол гурван рублийн шар буурцгийн шоколад байна гэв.

	— Аль вэ, тэр гурван рублийн шар буурцгийнхаасаа өгөөдөх. Залуу үйлчлэгч бэлгийг авахгүй гэж татгалзаж, бүр нүүр нь час улайсан боловч өвгөн өөрийнхөөрөө зүтгэн, 

	— Чамд биш, охинд чинь өгч байгаа юм. Харин өөрөө идчихэв ээ, сайхан мэдээрэй. Охиндоо заавал өгнө шүү гэж хэлэхэд үйлчлэгч, 

	— Яалаа гэж би идэх вэ? Мэдээжээр жаахныг хугалаад амсаж үзнэ. Үлдсэнийг нь охиндоо аваачиж өгөлгүй яах вэ гэлээ.

	Арван рублиэс нь үлдсэн хариултыг өгөнгөө зуушны худалдагч, 

	— Эрхэм минь, заводод очно гэж та зөв шийджээ. Би саяхан хоёр сар ажил хийхгүй байсан чинь уйдаад орох байх газраа олохгүй байсан шүү. Бүр унтахаа байчихсаныг яана. Харин ажлаа хийгээд эхэлсэн чинь дахиад л сайхан зүүд зүүдэлдэг болсон шүү гэж хөөрлөө.

	— Тийм ээ, хийх юмгүй байхаар би ч гэсэн өвддөг юм хэмээн хариултаа нямбай тоолонгоо өвгөн хариуллаа.

	Хариултаа ийм сүрхий тоолсон нь худалдагчийн аазгайг яагаад ч юм хөдөлгөчихжээ. Хүйтэн нь аргагүй жуумалзсанаа хөгшинд, 

	— Миний зээ Петр Макарыч Егоркины аргагүй зөв. Мөнгө хий дэмий хураажээ. Тэр танд үнээнд эмээл гэгчээр юунд ч хэрэггүй! Зөвхөн хүмүүсийг зугаацуулах л гэж халуун усанд орохдоо авч явдаггүй юм бол гэхэд өвгөн улалзталаа цухалдан, 

	— Эсвэл чи намайг, харамч харуугаасаа болоод хураалаа гэж бодоод байна уу? гэж асуулаа.

	Зуушны худалдагч чихнийхээ доохон дахь бундуугаа имэрснээ дипломат маягаар, 

	— Хүмүүс янз бүрийн шалтгаанаар мөнгө хадгалдаг л даа. Зарим нь мэдээж хомхойгоосоо болж хураана. Нөгөө хэсэг нь насныхаа эцэст хэрэглэх гэж ч юм уу, эсвэл хүссэн юмаа авах гэж хуримтлуулна. Харин бас зарим нь хөрөнгө мөнгө хүндэтгэдгээсээ болоод хураадаг ч бий гэхэд нь ийм хариу ч лав хөгшнийг улам уурлуулна даа гэж бодож байтал тийм юм болсонгүй. Харин бүр малийтлаа инээмсэглэснээ, 

	— Эзэн та, бүгдийг нь тоочих нь ч тоочлоо, харин миний шалтгааныг л олсонгүй! Би хэлье. Хүүхэд байхдаа наймтайгаасаа эхлээд байнгын дутуу гачигдаж байдаг эцэг эхдээ тус болох юм сан гэхдээ жаахан мөнгө хураахыг мөрөөддөг байлаа. Хэдийн тавин жилийн өмнө эх эцэг маань өөд болчихсон л доо, харин мөнгө хураая гэсэн хүүхэд ахуйн санаа маань яагаад ч юм тархинд хадагдчихсан юм. Бушуухан суга татаад хаячих гэх нь ээ болдоггүй өргөс шиг л шигдчихсэн юм даа. Амьдралынхаа турш энэ мөрөөдлөө биелүүлж чадалгүй явлаа. Одоо бол хураажээ. Асуух юм алга, мэдээжээр баяртай л байна. Гэвч яагаад ч юм ингэлээ гээд бүрэн сэтгэл ханасан юм алга. Зарим талаараа яагаад гэдэг нь ойлгомжтой л доо. Өөрөөсөө өөр, үүгээрээ баярлуулчих хүн надад алга.

	Ийм даруухан хариу зуушны худалдагчид таалагдаж, өвгөнтэй ихэд эелдгээр салах ёс хийгээд, 

	— Ер нь ингэхэд, мөнгө танд мэдээж тээр болохгүй л дээ. Гуньж гутаад байх юм юу байх вэ гэж тайтгаруулав.

	Мөнгөний эзэн зөвшөөрөн толгой дохичхоод нөгөө түнтийсэн боодлоо барин гарах хаалга руу зүглэв.

	 

	1956 он

	 


ТЭНЭГ ЯВДАЛ

	 

	Петя тийм ч жижигхэн хүүхэд биш байлаа. Тэр нь дөрвөн настай.

	Гэвч ээж нь түүнийг нялхаараа гэж бодно. Хоолыг нь халбагадан өгч, салхинд гарахдаа гараас нь хөтлөн, өглөө хувцсыг нь өмсгөж өгнө.

	Ингээд нэгэн өглөө Петяг сэрэхэд ээж нь хувцаслаж гарав.

	Хүүгээ хувцаслачхаад орных нь хажууд буулган тавив. Гэтэл Петя гэнэт өнхрөөд өгөх нь тэр.

	Зүггүйтэж байна гэж бодоод, дахин хөл дээр нь босговол дахиад л ойччихов.

	Ээж нь гайхаж, гурав дахь удаагаа орыг нь түшүүлэн тавивал хүү дахиад л өнхрөөд өглөө.

	Ээж нь айж сандран аавынх нь ажил руу утасдаад, 

	— Гэртээ хурдхан хүрээд ир. Хүү маань нэг л биш, хөл дээрээ зогсож чадахгүй байна гэлээ.

	Аав нь хүрч ирээд, 

	— Энэ бол тэнэг явдал. Манай хүү сайн явдаг, гүйдэг юм чинь унаад байна гэдэг юу гэсэн үг вэ гэснээ ухасхийн хүүгээ шүүрч аваад хивсэн дээр тавив. Хүү тоглоом руугаа очих гэснээ дахиад л дөрөв дэх удаагаа ойчив.

	Аав нь, 

	— Эмч түргэн дуудах хэрэгтэй. Хүү маань өвдсөнөөс зайлахгүй гэлээ.

	Эмчийг дуудлаа.

	Нүдний шилтэй, чагнуур барьсан эмч ч хүрээд ирэв.

	Эмч Петягаас, 

	— Энэ чинь юу болж байгаа нь энэ вэ! Яагаад чи өнхөрч ойчоод байна хө? гэхэд Петя, 

	— Яагаад гэдгийг мэдэхгүй, жаахан жаахан ойчоод л байна гэв.

	Эмч ээжид нь хандан:

	— За, хувцсыг нь тайлаадах, би үзье дээ гэв.

	Ээж нь Петяг нүцгэлэхэд эмч ч чагнаж гарлаа.

	Эмч чагнуураар энд тэнд нь чагнаснаа, 

	— Эв эрүүл хүүхэд байна. Тэгээд ойчоод байдаг нь л гайхмаар юм. За аль вэ, хувцсыг нь өмсгөөд дахиад хөл дээр нь тавиадах даа гэхэд ээж нь түргэхэн хувцаслачхаад шалан дээр тавив.

	Эмч ч шилээ хамар дээрээ тогтоогоод хүүхдийг чухам яаж ойчиж байгааг сайн харахаар бэлдлээ.

	Хүүг шалан дээр тавимагц л гэнэтхэн унаад өгөх нь тэр.

	Эмч мэл гайхан, 

	— Профессорыг дууд даа. Профессор л энэ хүүхдийн яагаад ойчоод байгааг мэдэж магадгүй юм гэлээ.

	Эцэг нь профессор луу утасдахаар явах үед Коля гэдэг жаал хүү Петя дээр зочлон орж иржээ.

	Коля, Петяг харж байснаа хөхрөөд, 

	— Өө, би танай Петя яагаад ойчоод байгааг мэдлээ гэж хэлэхэд эмч, 

	— Хөөе хараач, эрдэмтэй мөндөл байх нь, хүүхэд яагаад ойчоод байдгийг надаас илүү мэддэг эр байх нь гэв.

	— Петя чинь яаж хувцасласныг хар л даа. Өмдний нэг гуя нь санжганаад, нөгөөдхөд нь хоёр хөл нь байгаа биз дээ. Тэгээд л ойчоод байхгүй юу даа гэж Коля өчлөө.

	Тэгтэл ч бүгдээрээ пээ хэмээн халаг хоохой болоод явчхав.

	— Ээж намайг хувцасласан юм чинь гэж Петя хэлэв.

	— Профессорыг дуудах хэрэггүй. Хүүхэд яагаад унаад байсан одоо бидэнд ойлгомжтой гэж эмч хэлэв.

	— Өглөө би хүүдээ будаа агшаах гээд их яарсан юм, харин сая сэтгэл их зовсноос өмдийг нь буруу өмсгөөд байж л дээ гэж эх нь хэлэв.

	— Харин би бол дандаа өөрөө хувцсаа өмсдөг, надад ийм тэнэг юм байдаггүй. Том улсууд дандаа юм будилаантуулж байдаг шүү дээ гэж Коля хэлжээ.

	— Би ч гэсэн одоо өөрөө хувцсаа өмсөж байна гэж Петя хэлэхэд цөмөөрөө инээлдлээ. Эмч ч бас инээв. Тэгээд бүгдтэй нь, Колятай ч бас салах ёс гүйцэтгээд ажлаа хийхээр явлаа.

	Петягийн аав ажилдаа явж, ээж нь гал тогоонд оров.

	Харин Коля, Петя хоёр өрөөнд үлдэж тоглоомоор наадаж гарах нь тэр.

	Маргааш нь Петя өөрөө өмдөө өмссөн болохоор ямар ч хөгийн явдал дахиж тохиолдсонгүй.

	 

	1938 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Цамцны зотон, энэтхэгийн зотон хийхдээ алдартай хотоос гарсан үг (орч).




	[←2]
	 Ажаамуу (гер.)




	[←3]
	НЭП (новая экономическая политика) — Эдийн засгийн шинэ бодлого. Тэр үеэр шинээр гарч ирсэн баячуудыг нэпман гэдэг байв.




	[←4]
	1 пуд — 16,3 килограмм.




	[←5]
	уучлаарай (фр.)




	[←6]
	 гялайлаа (фр.)




	[←7]
	 десятин — 1,09 гектар

